
ԽՄԲԱԳՐԱԿԱՆ 

ՆՈՐ ՄԱՐՏԱՀՐԱՒԷՐՆԵՐՈՒ ԴԻՄԱՑ 

Նոր տարին կը յաջորդէ միւսին, 2024-ը՝  2023-ին, բայց նոյնը 

կը մնանք ՄԵՆՔ՝ մեր անկազմակերպուածութեամբ, 

ազգային ծրագրի եւ ռազմավարութեան բացակայութեամբ, 

տեւաբար մեր սխալներուն համար՝ քաւութեան նոխազներ 

որոնելու մեր ստրկամտութեամբ, մեր սխալներէն դասեր 

չկարենալ քաղելու մեր տհասութեամբ, մեր բուն ուզածը 

չգիտնալու մանկամտութեամբ եւ տակաւին օտարին 

ապաւինելու ապաւինողական հիւանդութեամբ: Առանձին 

անդրադառնանք մեր կարեւոր հիմնահարցերուն մէկ առ 

մէկ.- 

-Ազգային պետական անկախութիւնը կրնանք կերտել, երբ իւրաքանչիւրիս մէջ նստած ԵՍ-

ը կը փոխարինենք ՄԵՆՔ-ով, երբ փուճ խօսքերու եւ ինքնագովութեան ու 

պոռոտախօսութեան տեղ՝ կը գործենք, կը մաքառինք ու կը պայքարինք յանուն ԱԶԳԱՅԻՆ 

ՊԵՏԱԿԱՆՈՒԹԵԱՆ գերագոյն շահերուն եւ իտէալներուն, ազգային արժէքներու եւ 

ազգային գաղափարի կենսագործման...Երբ ընչաքաղցութեան եւ չտեսութեան տեղ, կը 

զինուինք իմաստութեամբ, գիտութեամբ, քայլ կը պահենք ժամանակակից 

արհեստագիտութեան ընձեռած բոլոր տուեալներուն հետ՝ զօրացնելով մեր բանակը, մեր 

երկրին տնտեսութիւնը, արդիւնաբերութիւնը եւ կրթական համակարգը...եւ երբ վերջապէս, 

օտարամոլութեան ախտէն ձերբազատ, կը զօրացնենք ՄԵՐ ՏՈՒՆԸ, ՄԵՐ ԱՐԺԷՔՆԵՐԸ, 

ԱԶԳԱՅԻՆ ԳԱՂԱՓԱՐԱԽՕՍՈՒԹԻՒՆԸ՝ ամէնօրեայ վարքով, ամէնօրեայ գործքով, 

ամէնօրեայ տքնաջան աշխատանքով: 

-Արցախի հայաթափումին եւ կորուստին համար չփնտռենք դուրսէն մեղաւորներ, մեզմէ 

բացի:  Մենք կրնայինք հայ մարտիկներու քաջ արիւնով ազատագրուած Արցախը 

հայապատկան պահել, եթէ իրապէս եւ խորապէս, յաձնառու ըլլայինք անոր ամրապնդման 

ու հզօրացման,  ռազմավարական ծրագրի հետեւողական գործադրութեամբ եւ մեր 

հաւաքական ներոյժի կազմակերպութեամբ:  Մինչդեռ՝  ցաւալի փաստ է որ Հայաստանի 

վերնախաւը, Արցախի վերնախաւին հետ միասին, զբաղեցան գերազանցօրէն իրենց 

սեփական նիւթական ապահովութեամբ եւ  սեփական գրպանի պարարտացումով.. 

-Այժմ եւ ընդմիշտ, Հայաստանը, ի՛նք, պիտի ստեղծէ իր սեփական անվտանգութեան 

երաշխիքները՝  ժամանակակից սպառազինութիւն, մարտական հզօր ազգ-բանակ, 

ինքնապաշտպանութեան անխոցելի համակարգ:  Նոյնաժամանակ, ան պիտի կարենայ 

հմուտ դիւանագիտութեամբ ռազմավարական դաշինքներ կնքել իր անվտանգ գոյութեամբ 

իսկապէս շահագրգռուած պետութիւններու հետ, ինչպէս օրինակ Իրանի իսլամական 

հանրապետութեան հետ, Հնդկաստանի հետ..., առանց խաղաքարտ կամ գործիք դառնալու 

արեւմուտքին թէ հիւսիսին, այլ իմաստուն ու շահաւէտ փոխյարաբերութիւններ մշակելով 

անոնց հետ: 

-«Խաղաղութեան դաշինք» կնքել հետամտելով, մենք երբե՛ք մտահան ընելու չենք այն 

քանիցս փաստարկուած իրողութիւնը, որ Թուրքիա, Ատրպէյճան եւ Իսրայէլ ունին միշտ ալ 

ԾԱՒԱԼՈՂԱՊԱՇՏԱԿԱՆ ԵՒ ՑԵՂԱՍՊԱՆԱԿԱՆ քաղաքականութիւն, անտեսելով 

միջազգային մարդկային բոլոր իրաւունքները եւ ամէն օրէնք ու պայմանագիր:  Աւելին. 

Իսրայէլ-Ատրպէյճան-Թուրքիա կը վարեն սիոնիզմի եւ փանթուրքիզմի հայակործան 

քաղաքականութիւն: Ատրպէյճան միշտ ալ պաշտօնական կերպով կը խօսի շարունակ 

Հայաստանի Հանրապետութեան մասին որպէս «արեւմտեան Ատրպէյճան», իր բոլոր 

հետեւութիւններով: 

-Վերջապէս, աշխարհ միշտ ալ կը յարգէ ուժեղին եւ պայքարողին, արհամարհելով թոյլին, 

տկարին, խաղաղութիւն աղերսողին, զայն ողորմութեան փշրանքներու 

արժանացնելով...Աւելին, ներկայ քաղաքակիրթ աշխարհի դրուածքին մէջ անգամ, ոյժն է որ 

կը ծնի իրաւունք եւ ոչ՝  հակառակը: Խաղաղութեան հիմնաքարը մեր ոյժի կերտումն է՝  

ռազմական, տնտեսական, գիտակրթական, արդիւնաբերական եւ միշտ ու միշտ 

պայքարելու, մաքառելու եւ ստեղծագործելու մշտանորոգ ու անզիջում ոյժն ու ոգին: 

-Ինչ կը վերաբերի ՍՓԻՒՌՔԻՆ, Սփիւռքահայ կառոյցները, կազմակերպութիւնները 

վերանորոգուելու կենսական կարիքը ունին: Անոնք, մեծաւ մասամբ, կը թոփեն նոյն տեղին 

վրայ, կամ ետքայլ կ'արձանագրեն, գտնելով միշտ ալ արդարացուցիչ բացատրութիւններ, 

որոնք բնաւ ալ համոզիչ չեն մտածող մարդուն համար: Գաղափարական ղեկավարութեան 

մը անյետաձգելի անհրաժեշտութիւնը կայ, որ կարենայ թօթափել ա՛լ շատոնց ՀՆԱՄԱՇ 

դարձած մտածելակերպն ու գործելակերպը, նոր երիտասարդական աւիշ ու աւիւն 

ներարկէ, ուր բաց քննարկումները, առողջ բանավէճը, կառուցողական քննադատութիւնն ու 

ինքնաքննադատութիւնը՝ «ՕԴԻ, ՋՈՒՐԻ, ՀԱՑԻ ՆՄԱՆ» էական ըլլան, նոր ուղենիշ 

մշակելու, ապագայի նոր հեռանկարներու եւ մարտահրաւէրներու դէմ յանդիման: Այլապէս, 

լճացումն ու ճահճացումը, հուսկ ուծացումը, անխուսափելի իրականութիւններ են: 

Այս մասին, դիմատետրի ընկերներէս՝ Վարանդ Քորթմոսեան, իրաւացիօրէն կը գրէր 

դիմատետրի էջիս վրայ. «Այնքան ատեն որ այդ կառոյցները ինքնախաբէութեամբ կը 

զբաղին, այդ կառոյցներուն մէջ աշխատողները իրենց աթոռները չկորսնցնելու համար կոյր, 

համր եւ խուլ կը դառնան կամաւորաբար, դժուար թէ կարելի է յեղափոխութիւն մը 

իրականացնել։ Ինչ կը վերաբերի երիտասարդութեան, ապա մեծ մասը տեսնելով ու 

հասկնալով վիճակի անմխիթար եւ փոփոխութիւն մը իրականացնելու անկարելիութիւնը, 

ապա ակամայից սկսած է անտարբեր դառնալ, իր ճամբան, իր կեանքը նուիրելով իր 

նպատակներուն, ինչ որ նման իրավիճակի մը մէջ բնական է։ Այսօրուան տրամաբանող, 

քարացած մտայնութիւններէ ազատագրուած երիտասարդը չի կրնար գերին դառնալ 

կաղապարուած ու քարացած գաղափարներու, իսկ Սփիւռքը ներկայիս դժբախտաբար այդ 

քարացած ու կաղապարուած "օրէնք"ներով կ'առաջնորդուի»։ 

Հետեւաբար, Սփիւռքի քննադատական ինքնաքննութիւնը, վերակազմակերպումն ու 

վերակենսաւորումը անյետաձգելի հրամայական դարձած են, քանզի միայն զօրաւոր 

սփիւռքը կրնայ իրական նեցուկ ու զօրավիգ ըլլալ Հայաստանի:  Եւ անշուշտ, 

փոխադարձաբար ալ:  

-ՀԱՅԱՍՏԱՆ-ՍՓԻՒՌՔ ոյժերու շաղկապումով, համահայկական հաւաքական, 

միասնական ոյժի կոթողումով եւ արդիւնաւորումով, մենք կրնանք կերտել ՀԶՕՐ 

ՀԱՅԱՍՏԱՆ եւ դեռ ետ բերել կորսուածը, հասնիլ մեր ՄԵԾ ԵՐԱԶԻ իրականացման: 

Յաւե՛րժ փառք ու պատիւ մեր բոլոր նահատակներուն, որոնք անմահացան, անմահացնելով 

ՄԵՐ ՄԵԾ ԵՐԱԶԸ: 

ԵՐԱՆ  ԳՈՒՅՈՒՄՃԵԱՆ 

ՀԱՐՑԱԶՐՈՅՑ 

«ՉԵՄ ԲԱՑԱՌՈՒՄ, ՈՐ ՓԵՏՐՈՒԱՐԻՑ ՅԵՏՈՅ, ԵՐԲ ԱԼԻԵՒԸ  

ՎԵՐԸՆՏՐՈՒԻ, ՌԱԶՄԱԿԱՆ ԳՈՐԾՈՂՈՒԹԻՒՆՆԵՐԻ ԳՆԱՅ՝ 

«ԱՆԿԼԱՒՆԵՐԸ» ՍՏԱՆԱԼՈՒ ՀԱՄԱՐ» 

Մեդիալաբի» հարցերին պատասխանում է թուրքագէտ Ռուբէն Սաֆրաստեանը 

– Պարո՛ն Սաֆրաստեան, ճի՞շտ է, որ թուրքական կողմը կրկին ակտիվ շրջանառում է 

«Զանգեզուրի միջանցքի» գաղափարը, եթէ այո, ապա ո՞րն է նպատակը։ 

– Թուրքիան երբեք էլ չի հրաժարուել «Զանգեզուրի 

միջանցքից», դա Թուրքիայի ռազմավարական նպատակն է 

ու այն հետապնդում է հեռուն գնացող շատ այլ ծրագրեր: 

Թուրքիայի համար դա ոչ միայն հնարաւորութիւն է 

Նախիջեւանով կապուել Ադրբեջանի հետ, կապուել 

Կենտրոնական Ասիայի թուրքալեզու երկրների հետ, այսինքն՝ պանթուրքիստական 

ծրագրեր իրականացնելու համար, այլ նաև հնարաւորութիւն է, որ կարողանայ այդ 

երկրների, որոնք Թյուրքական պետութիւնների կազմակերպութեան մաս են կազմում, 

տնտեսական ներուժը դարձնել իր արտաքին քաղաքականութեան հիմք: 

Այդ կազմակերպութեան անդամ երկրների ընդհանուր կշիռը մէկ տրիլիոն դոլար է, 

այսինքն՝ բոլորը գիտեն, որ Թուրքիան այդտեղ առաջնային դեր ունի ու փաստօրէն ինքն իր 

հեղինակութիւնը, իր կշիռն աշխարհում աւելի կը բարձրացնի, եթէ անմիջական կապ 

ունենայ այդ երկրների հետ։  

Թուրքիայի համար շատ կարեւոր է նաև, որ այդ ճանապարհը, ինչպէս իրենք են 

ենթադրում, կապ չունենայ Իրանի հետ, որովհետև Իրանը Թուրքիայի տարածաշրջանային 

հակառակորդն է, էլ չեմ ասում՝ պատմական։ 

Թուրքիայի համար կարեւոր է, որ դա շրջանցի Իրանը, այնպէս որ, Իրանի այն 

ճանապարհը, որի մասին հիմա խօսւում է, ես կարծում եմ, առաջին հերթին տակտիկական 

նշանակութիւն ունի Ադրբեջանի համար, որ հնարաւորինս արագ կապուի Նախիջևանի 

հետ: 

Այստեղ երկաթգիծ չկայ, այն պէտք է կառուցուի, իսկ «Զանգեզուրի միջանցքում» երկաթգիծ 

կայ, ուղղակի պէտք է այդ ճանապարհի հանուած գծերը դրուեն ու վերանորոգուեն, այնպէս 

որ, ես կարծում եմ, Ադրբեջանը շատ արագ ձգտում է մեկ տարուայ ընթացքում, ինչպէս 

յայտարարել է, ստանալ ավտոմոբիլային ճանապարհ դէպի Նախիջեւան։  

Երկրորդը, իհարկէ, «Զանգեզուրի միջանցք» ասուածը, ինչպէս արդէն ասացի, 

ռազմավարական նշանակութիւն ունի ու ենթադրում է և՛ երկաթգիծ, և՛ ավտոմոբիլային 

ճանապարհ, առաջին հերթին՝ երկաթգիծ, ու երկաթգծի այն հատուածը, որը պէտք է կապի 

Թուրքիան Նախիջեւանի հետ, դեռ կառուցուած չէ: Թուրքիայում տարիներ շարունակ այդ 

մասին խօսակցութիւններ են ընթանում, բայց մինչև հիմա, հաւանական է, միջոցներ չեն 

գտել: 

Վերջերս՝ կէս տարի առաջ, պայմանագիր ստորագրեցին Ադրբեջանի հետ, կարծում եմ՝ 

ուզում են օգտուել Ադրբեջանի ֆինանսաւորումից։ Դա բաւական ծախսատար նախագիծ է, 

միլիարդների հետ է կապուած, երկու-երեք տարի կը տեւի մինչև կառուցուի։ Այնպէս որ, 

ռազմավարական առումով Թուրքիայի ծրագիրը, ես համոզուած եմ, հետեւեալն է, որ լինի 

երկաթգիծ, որը Թուրքիան Նախիջեւանի միջով Հայաստանի վրայով՝ «Զանգեզուրի 

միջանցքով», Ադրբեջանի վրայով կը կապի Կասպից ծովի հետ ու հետագայում նաև՝ 

Կասպից ծովի վրայով Կենտրոնական Ասիայի հետ։ 

– Այսինքն՝ նրանք ամէն գնով փորձելու են հասնե՞լ այդ միջանցքին։ 

– Ես կարծում եմ՝ այո՛, ամէն գին ասածը ներկայ փուլում, կարծում եմ, դեռևս ենթադրում է 

քաղաքական ճնշում, հիմա դեռ չեն գնայ ուժի կիրառման, յոյս կ'ունենան, որ կարող են 

ճնշումներ գործադրելով Հայաստանից կորզել այդ իրաւունքը։ Միեւնոյն է, դա հիմիկուայ 

խնդիր չէ, լաւագոյն դէպքում դա կը սկսի գործել մի քանի տարի յետոյ, այնպէս որ, նրանց 

համար հիմա կարեւոր է, որ արտատարածքային (էքստերիտորիալ) ճանապարհ ունենալու 

իրաւունքը ստանան, իսկ շինարարութիւնը տարիների խնդիր է։ Իրանի վրայով 

Ադրբեջանից դէպի Նախիջևան ճանապարհն աւելի հեշտ է, ու դրա հիմնական մասը կայ, 

դա ավտոմոբիլային ճանապարհ է, ու ծրագրում են, որ մէկ տարում պէտք է աւարտեն։ 

– Պարո՛ն Սաֆրաստեան, իսկ Հայաստանին ի՞նչ կարող է տալ այդ միջանցքը։ 

– Եթէ միայն միջանցք է լինելու, ես կարծում եմ, Հայաստանին առանձնապէս ոչինչ էլ չի 

տալու։ Հայաստանի առաջնային նպատակը պէտք է լինի ամէն ինչ անել, տեսնում ենք, որ 

մինչև հիմա անում է, որ այդ ճանապարհի վրայ հսկողութիւն ունենայ հենց ինքը, որ երբ 

այն սկսի գործել, թուրքերն ու ադրբեջանցիները առանց մեզ տեղեակ պահելու ինչ ուզեն, 

չանեն: Երկրորդ՝ եթէ այդ երկաթգիծը սկսի գործել Հայաստանի ինքնիշխան հսկողութեան 

տակ, ես չեմ կարծում, որ դա Հայաստանի համար կարեւոր նշանակութիւն կ'ունենայ, 

որովհետև, պատկերացնում էք, ասենք, ապրանքները, էլ չեմ ասում մարդկանց մասին, 

Հայաստանից պէտք է Ադրբեջանի ողջ տարածքով գնան հասնեն Ռուսաստան: Պարզ է, որ 

այդ ճանապարհին ինչ ասես, որ չի լինի։  

Ես յիշում եմ, որ դեռ խորհրդային ժամանակ ես անցել եմ Երեւան-Բաքու գնացքով, երբ 

գնացքն անցնում էր Նախիջեւանով կամ Ադրբեջանի տարածքով, մեզ ուղեկցորդները 

զգուշացնում էին պատուհաններից հեռու կանգնել, որովհետև փոքրիկ տղաները կանգնում 

էին ու քարերով խփում։ Սա դեռ Խորհրդային Միութեան ժամանակ, իսկ հիմա 

պատկերացնո՞ւմ էք՝ ինչ կը լինի։ Այնպէս որ, դա Հայաստանի համար կարեւոր 

նշանակութիւն չի ունենալու, դա, ինչպէս ասացի, Թուրքիայի համար է կարեւոր։ 

– Խաղաղութեան պայմանագրի կնքման համար առկայ նախադրեալների մասին են խօսում 

թէ՛ հայկական, թէ՛ ադրբեջանական կողմերը, ձեր գնահատմամբ՝ թուրք-ադրբեջանական 

տանդեմն իսկապէ՞ս խաղաղութեան պայմանագիր կնքելու ցանկութիւն ունի։ 

– Ես կարծում եմ, որ նրանք մի կողմից ձգտում են, որ Հայաստանը գնայ շատ սկզբունքային 

զիջումների, որոնք բխում են թուրք-ադրբեջանական տանդեմի շահերից, իսկ եթէ 

Հայաստանը չի գնում այդ զիջումներին, ապա նրանք շահագրգռուած չեն լինի 

պայմանագրի շուտ ստորագրմամբ։ Մանաւանդ հիմա էլ, փետրուարին արդէն, Ալիեւի 

ընտրութեան խնդիրն է, ես կարծում եմ, որ նրանք նոյնիսկ կ'աշխատեն մինչև փետրուար ոչ 

մի քայլ չձեռնարկել այդ ուղղութեամբ, ուղղակի կ'ուժեղացնեն ճնշումը Հայաստանի վրայ։ 

– Փետրուարից յետոյ, երբ Ալիեւը վերընտրուի, ի՞նչ զարգացումներ սպասել: 

– Չեմ բացառում, որ փետրուարից յետոյ, երբ Ալիեւը վերընտրուի, ռազմական 

գործողութիւնների գնայ՝ «անկլավները» ստանալու համար, որովհետեւ փորձը ցոյց է 

տալիս, որ ինչքան էլ նրանք ասում են, թէ Հայաստանի դէմ ռազմական գործողութիւնների 

չեն գնալու, նրանց ասածները չեն իրականանում։ Երբ Ադրբեջանը զգում է, որ կարող է 

հնարաւորինս անպատիժ ռազմական գործողութիւնները անել, ունի Թուրքիայի լրիւ 

աջակցութիւնը, դիմում է ռազմական գործողութիւնների։ Թուրք-ադրբեջանական 

տանդեմին պէտք է այնպիսի Հայաստան, որը կը լինի իրենց հսկողութեան ու ազդեցութեան 

տակ, սա ակնյայտ է։ 

Քրիստինէ Աղաբեկեան 

MediaLab.am 

30/12/2023 

ԿԻՊՐԱՀԱՅ 

Ս. ԱՍՏՈՒԱԾԱԾԻՆ ՊԱՏՄԱԿԱՆ ԵԿԵՂԵՑՒՈՅ ՄԷՋ՝  Ս. ԾՆՆԴԵԱՆ 

ՊԱՏԱՐԱԳ 

 

7 Յունուար 2024-ին, յատուկ 

կարգադրութեամբն ու 

արտօնութեամբը«»Էվքաֆի» 

նոր պատասխանատուին ու 

կրօնական դասուն, Կիպրոսի 

«Րիլիճս Թրէք»ի 

գրասենեակին, Կիպրոսի 

Միացեալ Ազգերու խաղաղապահ ուժերուն եւ այլ պատկան անձանց եւ կառոյցներուն, Ս. 

Պատարագ մատուցուեցաւ Ս. Ծննդեան տօնին առիթով: Ներկայ էր հաւատացեալներու հոծ 

բազմութիւն մը:  Պատարագեց եւ քարոզեց Թեմիս Կաթ. Փոխ. Տէր Խորէն արք. 

Տողրամաճեան:  Սուրբ Պատարագին իր մասնակցութիւնը բերաւ Սուրբ Աստուածածին 

եկեղեցւոյ քառաձայն երգչախումբը, խմբավարութեամբ Վիքի Գույումճեանի, դաշնակի 

ընկերակցութեամբ երէցկին Թամար Հապէշեանի: 

Պատարագի աւարտին, յուզախռով մթնոլորտի մէջ, ներկաները միասնաբար երգեցին 

Ռուսինեանի «Ցանկամ Տեսնել Զիմ Կիլիկիա» հոգեյոյզ երգը, որ իր խորին խորհուրդով 

կ'արտայայտէր պահին ապրումն ու իմաստը: 

Նշենք որ պատմական Ս. Աստուածածին եկեղեցին կը գտնուի Նիկոսիոյ  բռնագրաւեալ 

Վիքթորիա փողոցին վրայ:  Կիպրահայութեան այցը եւ մատուցուած Ս.Ծննդեան 

Պատարագը հոգեպարար ապրումներով լեցուցին պատմական հնամենի վայրն ու 

եկեղեցին, որոնց տէր կանգնիլը իւրաքանչիւրիս պարտականութիւնն է: Բոլորին վարձքը 

կատար: 

ՅԻՇԱՏԱԿԻ ՈԳԵԿՈՉՈՒՄ ՄԵԼԳՈՆԵԱՆ ԱՆՄԱՀ ԲԱՐԵՐԱՐՆԵՐՈՒ 

«Անմահ լուսոյ, ճշմարտութեան, բարիին  

Տաճարն է այս, սրբանուէր, թանկագին,  

Ան մեզ տուաւ՝ նահատակուած մեր ցեղին  

Զաւակներէն լաւագոյնը ու բարին»  

Կիրակի 14 Յունուար 2024-ին, Ս. Յովհաննու Կարապետի 

Տօնին առիթով, սրբազան աւանդութեամբ մը եւ 

նախաձեռնութեամբ «Կիպրոսի Մելգոնեանցի 

բարեկամներ»ու  խումբին, ոգեկոչուեցաւ յիշատակը անմահ 

բարերարներ՝ աղա Կարապետ եւ աղա Գրիգոր Մելգոնեաններու՝ նախ Նիկոսիոյ Ս. 

Աստուածածին Մայր եկեղեցիին մէջ, ապա՝ հոգեհանգստեան պաշտօն կատարուեցաւ 

նախագահութեամբ Թեմիս Կաթողիկոսական Փոխանորդ Գերշ. Տ. Խորէն Արք. 

Տողրամաճեանի՝ Մելգոնեան կրթական հաստատութեան սիրտը գտնուող Մելգոնեան 

եղբայրներու դամբանին առջեւ:  

Ներկայ էին Թեմիս Կաթ. Փոխ. Տէր Խորէն արք. Տողրամաճեան, Պետական ներկայացուցիչ 

Տէր եւ Տիկ. Վարդգէս Մահտեսեան, խումբ մը մելգոնեանցիներ: Պաշտամունքի 

արարողութենէն ետք, ներկաները միասնաբար երգեցին Մելգոնեան կրթական 

հաստատութեան քայլերգը՝ «Անմահ լուսոյ»ն, տարիներու անխախտ աւանդութեան 

հաւատարմութեամբ:  Այնուհետեւ, ներկաները մէկ առ մէկ ծաղկեպսակներ զետեղեցին 

բարերարներու դամբանին առջեւ: 

Յիշատակն արդարոց օրհնութեամբ եղիցի: 

ԿԻՊՐԱՀԱՅ ՍԱՐԿԱՒԱԳ ԴՈԿՏ. ՀԱՅԿ ԻՒԹԻՒՃԵԱՆԻ 

ՊԱՐԳԵՒԱՏՐՈՒՄԸ 

Համազգային Հայ Կրթական եւ Մշակութային Միութեան 

Կիպրոսի մասնաճիւղին ընդառաջելով, Համազգայինի 

Կեդրոնական վարչութիւնը, ձեռամբ անոր նախագահ Տիար 

Զաքար Քեշիշեանի, ԱՐԺԱՆԵԱՑ ՇՔԱՆՇԱՆՈՎ 

պարգեւատրեց կիպրահայ բարեշնորհ սարկաւագ, 

նուագավար եւ երաժշտագէտ Դոկտ. Հայկ Իւթիւճեանը առ ի գնահատանք անոր ունեցած 

երկարամեայ վաստակին եւ անսակարկ նուիրումով ծառայութեան՝  հայ երաժշտութեան 

ուսումնասիրութեան, ծանօթացման եւ տարածման աշխատանքին: 

Արդարեւ, 8 Յունուար 2024-ին, երեկոյեան ժամը 7:30-ին, 

կիպրահայ հանրութեան հոծ բազմութիւն մը հաւաքուած էր 

Կիպրոսի Առաջնորդարանի «Իւթիւճեան» սրահին մէջ, 

ներկայ գտնուելու այս բացառիկ մեծարման հանդիսութեան:  

Ներկայ էին Թեմիս Կաթ. Փոխ. Տէր Խորէն արք. 

Տողրամաճեան, Պետական Ներկայացուցչ Տէր եւ Տիկ. 

Վարդգէս Մահտեսեան, քահանայ Հայրեր՝  Տէր Մոմիկ 

Հապէշեան եւ Տէր Մաշտոց Աշգարեան, Համազգայինի Կեդր. Վարչութեան նախագահ Տիար 

Զաքար Քեշիշեան, որ յատկապէս եկած էր Կիպրոս պարգեւատրումի արարողութիւնը 

կատարելու համար, պարգեւատրեալին ծնողքը՝  Տէր եւ Տիկ. Արիս եւ Էլսի Իւթիւճեան, 

հիւրեր եւ ազգայիններ:  

Հանդիսավարն էր Համազգայինի տեղական մասնաճիւղի 

ատենապետ Տիար Արթօ Դաւիթեան:  Դոկտ. Հայկ 

Իւթիւճեանի հարուստ եւ տպաւորիչ կենսագրութիւնն ու 

բեղուն գործունէութիւնը հանգամանօրէն ներկայացուց 

սարկաւագ Սեպուհ Դաւիթեան, շեշտելով որ Դոկտ. Հայկ 

Իւթիւճեանի բարձրակարգ ուսումնառութենէն բացի, իր 

երաժշտական հետաքրքրութեան, պատրաստութեան եւ 

ծառայութեան վրայ մեծ ազդեցութիւն գործած եւ նեցուկ եղած 

են՝  առաջին հերթին իր ծնողքն ու ընտանեկան մթնոլորտը, 

ապա մեծանուն երաժիշտներ՝  Երանաշնորհ Զարեհ արք. 

Ազնաւորեան, Վահան Պէտէլեան, Արա Որսկանեան, 

Հայրապետ Թորոսեան եւ այլք:  

Պարգեւատրումէն ետք, խօսք առաւ պարգեւատրեալ Դոկտ. Հայկ Իւթիւճեան, շեշտելով այն 

հանգամանքը որ պարգեւը կամ շքանշանը միայն պարգեւատրուողին համար չէ, այլ 

անիկա պէտք է ծառայէ որպէս ոգեշնչման աղբիւր հայ նոր սերունդի ներկայացուցիչներուն, 

դառնայ արժէքներու դաստիարակութեան խթան:  Ան խոր երախտագիտութիւն յայտնեց 

յատկապէս իր ծնողաց եւ առաքելատիպ ուսուցիչներուն, որոնց շունչով եւ բարի օրինակով 

պատրաստուեր էր ինք:  

http://www.azadkhosk.com/

Սոփրանօ Սոնա Կարկալոյեանի եւ զայն դաշնամուրով ընկերակցող Լիլիան Խաչատրեանի 

կատարած Կոմիտասեան երգերը, ինչպէս նաեւ Սիփան պարախումբի երեք պարուհիներու 

կատարած հեզաճկուն պարերը յաւելեալ փայլ մը տուին հանդիսութեան:  

Հուսկ, Տէր Խորէն արք. Տողրամաճեան եզրափակեց հանդիսութիւնը, շնորհաւորելով 

պարգեւատրեալը եւ իր օրհնութեան աղօթքը յղելով առ Աստուած: 

ԱԶԱՏ ԽՕՍՔը ջերմօրէն կը շնորհաւորէ պարգեւատրեալ սարկաւագ բարեշնորհ Դոկտ. 

Հայկ Իւթիւճեանը, բարձր գնահատելով իր բազմաբեղուն գործունէութիւնը որպէս 

նուագավար եւ երաժշտագէտ, ուսումնասիրական գիրքերու հեղինակ, իրեն մաղթելով 

նորանոր յաջողութիւններ հայ երաժշտութիւնը ուսումնասիրելու, ծանօթացնելու եւ 

տարածելու կարեւոր բնագաւառին մէջ:  ՊԱՏԻՒ ԱՐԺԱՆԱՒՈՐԻՆ: 

Ե.Գ.  

ՅՕԴՈՒԱԾՆԵՐ 

ԱՐԵՒՄՏԵԱՆ ՆԵՐԿԱՅՈՒԹԵԱՆ ԸՆԴԼԱՅՆՈՒՄԸ ՀԱՐԱՒԱՅԻՆ 

ԿՈՎԿԱՍԻ ՄԷՋ 

Յարութիւն Իսկահատեան- Պէյրութ 

2023-ի աշնան սկիզբը Ազրպէյճանի կողմէ Արցախի վրայ 

յարձակումով, հարիւրաւոր հայ նահատակներ իյնալէ եւ 

Արցախի 120 հազար բնիկ հայոց բռնի տեղահանութենէն 

ետք (որուն ընթացքին Ազրպէյճանի կողմէ կատարուած 

դիտաւորեալ երկու հզօր պայթումներուն զոհ գացին մօտ 200 

հայեր), օտար եւ արեւմտեան քաղաքական ազդեցութիւնը 

Հարաւային Կովկասի մէջ մէկ կողմէն միւսը սկսաւ շրջիլ։ 

Հայոց եւ Ազրպէյճանի միջեւ վերջին հակամարտութենէն 

յետոյ, Հայաստանի մէջ Միացեալ Նահանգները նոր դեր 

սկսաւ խաղալ, մինչ Ռուսիա ձախողած էր սոյն 

հակամարտութեան մէջ միջնորդի դերը կատարելու։ Ռուսական Դաշնութեան այժմու 

շահերը ինչպէս նաեւ Ուքրանիոյ մէջ շարունակուող պատերազմը, զայն անկարող ու 

դժկամ դարձուցին օգնելու Հայաստանի եւ հայոց, ինչպէս կ՛ընէր նախապէս։ Այս 

պատճառով անոր կապերը Հայաստանի հետ թուլցան։ 

Հակառակ նախորդ երեսուն տարիներու ռուսական որոշակի ազդեցութեան իրավիճակին, 

այժմ Հարաւային Կովկասի մէջ օտար պետութիւններու դերերը կը փոխուին։ Արեւմուտքը 

իր ինքնուրոյն ձեւով կը փոխարինէ Ռուսական Դաշնութիւնը Հայաստանի հետ 

հաւանական նեցակցական յարաբերութիւններու նկատմամբ։ Այսպիսով շրջանին մէջ 

ազդեցիկ պետութիւններու դերերը կը շրջուին եւ երեսուն տարուան իրավիճակը 

փոփոխութեան կ՛ենթարկուի։ Ասոր առընչուող երեւոյթներէն մէկը՝ վերջերս, այս տարուան 

Դեկտեմբերի սկիզբը Հայաստան Ազրպէյճանի եւ իր միջեւ խաղաղութեան 

բանակցութիւնները մերժեց որ կայանան Մոսկուայի մէջ, միւս կողմէ ողջունելով անոնց Նիւ 

Եորքի մէջ հաւանական կայացումը։ 

http://www.azadkhosk.com/

Խորհրդային Միութեան անկումէն ետք, Ռուսական Դաշնութիւնը նեցակցած էր 

Հայաստանի Հանրապետութեան՝ Ազրպէյճանի դէմ իր պայքարին եւ հակամարտութեան 

մէջ, մինչ Արեւմուտքը մեծաւ մասամբ ձեռնպահ մնացած էր, թէեւ կարգ մը արեւմտեան 

պետութիւններ օգնեցին Ազրպէյճանի։ Ռուսիա սակայն բոլորովին չի լքեր Հարաւային 

Կովկասը, պաշտպանելու համար իր շահերը Ազրպէյճանի հետ։ Վարշաւիոյ Համալսարանի 

Արեւելագիտութեան Ուսումնասիրութեանց Կեդրոնի Թուրքիոյ, Կովկասի եւ Կեդրոնական 

Ասիոյ հարցերու մասնագէտ վերլուծաբան՝ Քրզիսթոֆ Սթրաչոթէ Ռուսիոյ մասին կ՛ըսէ․ 

«Ռուսիոյ հետզհետէ տկարացող ներուժը Հարաւային Կովկասի մէջ ազդեցութեանց 

հաւասարակշռութիւնը կը խախտէ: Արցախի վերջին պատերազմը յաւելեալ հիմնական 

քայլ մըն էր շրջանի համակարգին տարրալուծման։ Ներկայիս Ռուսաստանի 

ազդեցութիւնը, գործելամիջոցները եւ քաղաքականութիւնը շատ աւելի տկար են՝ քան ինչ 

որ երկու ամիսներ առաջ էին, երկու տարի առաջ կամ տասը տարի առաջ» (Համացանցային 

կայքէջ https://www.google.com/search...)։ Այս կը նշանակէ թէ արեւմտեան պետութիւնները 

ներկայիս նոր եւ աւելի լայն յարաբերութիւններ կը հաստատեն Հարաւային Կովկասի մէջ, 

մանաւանդ Հայաստանի եւ Վրաստանի հետ։ 

Հակառակ անոր որ Ռուսիա տկարացած է Կովկասի մէջ, սակայն պէտք է յիշենք որ ան 

տակաւին ոտքի կը մնայ իր յարաբերութեանց մէջ։ Ռուսիա Հայաստանի բնական կազը կը 

հայթայթէ եւ Հայաստանի տնտեսութիւնը կախեալ է Ռուսիոյ հետ իր առեւտուրէն եւ 

ներդրումներէն։ Մոսկուա կարեւոր ներկայութիւն ունի հայկական տնտեսութեան մէջ, 

ինչպէս հանքագործութեան, փոխադրութեան եւ այլ մարզերու մէջ։ Ռուսիա կարողութիւնը 

ունի օգտագործելու այս առաւելութիւնները՝ խանգարելու Հայաստանի եւ Արեւմուտքի 

միջեւ աճող կապերը, որ սկսած է ի գործ դնել։ Արդարեւ քանի մը տասնեակ հայկական 

բեռնակառքեր, որոնք հայկական ապրանք կը փոխադրէին դէպի Մոսկուա, 

արգելափակուած են սահմանի վրայ՝ որակի չափանիշները չ՛ամբողջացնելու 

պատրուակով եւ ետ վերադարձուած։ 

Միւս կողմէ Արեւմուտքը՝ Ամերիկայի Միացեալ Նահանգները եւ Եւրոպական Միութիւնը, 

սկսած են դրական նոր ազդեցութիւն գործել Հայաստանի հետ իրենց կապերուն վրայ։ 

Ա․Մ․Ն․-ի «Միջազգային Զարգացման Միացեալ Նահանգներու Գործակալութեան (United 

States Agency for International Development) գլխաւորը՝ Սամանթա Փաուըր, 2023 

Սեպտեմբերին միլիոնաւոր տոլարներու օգնութիւն ղրկեց Երեւան։ 

Այս խառնակ մթնոլորտին մէջ Հայաստան խիստ կերպով քննադատեց Մոսկուան՝ 

Հայաստանի հետ իր իսկ համաձայնագիրերը չյարգելու պատճառով։ Աւելին՝ ան միացաւ 

Միջազգային Ոճրային Ատեանի (International Criminal Court) Հռոմի համաձայնութեան, որ 

պահանջած էր Ռուսիոյ նախագահ Վլատիմիր Փութինի ձերբակալութիւնը իբր 

պատերազմական ոճիրներու հրահրիչ։ 

Հայաստանի եւ Ազրպէյճանի միջեւ խաղաղութեան համաձայնութիւն կայացնելու գծով 

Ռուսական Դաշնութեան ձախողութիւնը, դուռ բացաւ նոր խաղաղապահներու մուտքին 

շրջանին մէջ, որ կարիքը ունի Ա․Մ․Ն․-ի միջնորդութեան Հայաստանի եւ Ազրպէյճանի 

յօժարութեամբ, որպէսզի երկու երկիրներու միջեւ մնայուն խաղաղութիւն հաստատուի։ 

Արեւմտեան խաղաղապահ ուժեր տեղակայելու ծրագրին յաջողութեան մէջ կարեւոր դեր կը 

խաղան Արեւմուտքի եւ Ազրպէյճանի միջեւ գոյութիւն ունեցող տնտեսական կապերը։ Այս 

ծրագիրի յաջողութեան պարագային Ազրպէյճանի կ՛արգիլուի որեւէ յարձակում գործել 

Հայաստանի վրայ։ Ներկայիս այս ուղղութեամբ կ՛աշխատին Ա․Մ․Ն․-ի արտաքին գործոց 

նախարար Էնթընի Պլինքըն եւ եւրոպական դաշնակիցները։ 

Խոստացուած քաղաքական երաշխիքը Արեւմուտքի եւ Ազրպէյճանի կողմէ զօրաւոր 

կերպով կրնայ պահպանել խաղաղութիւնը, եթէ խոստացողները լուրջ ու անկեղծ ըլլան։ 

Արդէն ցարդ այս հարցին շուրջ բանակցութիւնները Ազրպէյճանը հեռու պահած են նոր 

յարձակումէ մը, որ կրնար ձգտիլ Հայաստանի հարաւը գրաւելով Պաքուն ցամաքով 

Նախիջեւանի կապել։ Ա․Մ․Ն․-ը ինքնին այն զօրաւոր մղումը չունի արգիլելու որեւէ 

ազրպէյճանական յարձակում, սակայն ան զօրաւոր փափաքը ունի Ռուսական 

Դաշնութիւնը Հարաւային Կովկասէն հեռու պահելու։ Այլ հարց մը կայ որ Եւրոպայի մեծ 

մասը Ազրպէյճանի վրայ կը յենի իր քարիւղի եւ կազի մատակարարման համար։ Ուրեմն 

ներկայիս յստակ չէ թէ Եւրոպական Միութիւնը որքանո՞վ կրնայ ազդել Ազրպէյճանի վրայ 

եւ զայն ետ մղել Հայաստանի սահմաններուն դպչելէ։ 

Ռուսիա կը ջանայ Արեւմուտքը հեռու պահել Հարաւային Կովկասէն, Ազրպէյճանի եւ 

Թուրքիոյ հետ իր յարաբերութիւնները սերտացնելով։ Յստակ է թէ Ռուսիա, Եւրոպական 

Միութիւն եւ Ա․Մ․Ն․ կը փորձեն օգտուիլ Հայաստանի եւ Ազրպէյճանի հակամարտութենէն՝ 

իւրաքանչիւրը Հարաւային Կովկասի մէջ իր ներկայութիւնը զօրացնելու եւ աճեցնելու։ 

Գալով Ազրպէյճանի յարաբերութիւններուն Արեւմուտքի հետ, արդարեւ ան լաւ կապեր 

ունի Ա․Մ․Ն․-ի հետ, որ կը կեդրոնանայ միասնաբար նպաստելու Եւրոպայի քարիւղի եւ 

կազի մատակարարման, ինչպէս նաեւ երկկողմանի առեւտրական գործարքներ ու 

ներդրումներ հետապնդելու։ Եւրոպական Միութեան եւ մանաւանդ Մեծն Բրիտանիոյ հետ 

Ազրպէյճան 1991-էն ի վեր ունի դրական յարաբերութիւններ։ Ան անդամ է Եւրոպական 

Դրացնութեան Քաղաքականութեան եւ Արեւելեան Ընկերակցութեան 

կազմակերպութիւններուն, նաեւ Եւրոպական Խորհուրդին։ 

Վրաստան կռնակ դարձուցած էր Ռուսական Դաշնութեան եւ կը փորձէր ամէն գնով սերտ 

յարաբերութիւններ հաստատել Արեւմուտքի հետ։ Սակայն ներքին կողմեր վերջերս սկսած 

են մօտենալ Ռուսիոյ, որ բարկացուցած է Արեւմուտքը ընդհանրապէս եւ Ա․Մ․Ն․-ը 

մասնաւորաբար։ Այս ուղղութեամբ անցեալ Սեպտեմբերին Միացեալ Նահանգները 

պատժամիջոցներու ենթարկեց Օթար Փարցխալածէն՝ Վրաստանի նախկին գլխաւոր 

դատախազը, որ մօտ է ռուսական արտաքին հետախուզութեան՝ ծանօթ FSB անունով ու 

յարատեւ աշխատանք կը տանի Վրաստանի իշխող վերնախաւը մօտեցնելու Ռուսական 

Դաշնութեան։ Նախապէս Միացեալ Նահանգները որոշում տուած էր չորս վրացի 

դատաւորներ պատժամիջոցներու ենթարկել, ռուսերու հետ սերտ գործակցութեան 

ամբաստանութեամբ: (Համացանցային կայքէջ https://foreignpolicy.com/.../georgia-russia-

belarus.../)։ 

Ներկայիս՝ 2024-ի խորհրդարանական ընտրութիւններու նախօրեակին, սուր պայքար 

գոյութիւն ունի վրացական իշխանութեան եւ ընդդիմադիր կողմերուն միջեւ, որոնք սակայն 

անջատ կը գործեն ու հաւաքական ոյժ չունին։ 

Այս իրավիճակին մէջ նկատելի է Հայաստանի, ինչպէս նաեւ Վրաստանի Արեւմուտքի 

մօտեցման եւ սերտացման գործընթացին խոչընդոտներու հանդիպիլը՝ հիմնականօրէն 

Ռուսիոյ կողմէ, որուն պատճառով ներկայ իրադրութեան մէջ երկու երկիրներն ալ 

հաստատուն կայունութիւն վայելելու դժուարութեան մէջ կրնան յայտնուիլ։ Կը նկատենք 

նաեւ թէ հակառակ այն իրողութեան որ Վրաստան աւելի քան քսան տարիներէ ի վեր իր 

ուղղութիւնը փոխած է Ռուսական Դաշնութենէն հեռանալով եւ Արեւմուտքի մօտենալով, 

սակայն այս շրջումը շատ սուղ արժած է անոր ու տակաւին դժուարութիւններ կը յարուցէ 

անոր համար։ Պահ մը մտածենք թէ Հայաստանի Հանրապետութիւնը այս տեսակի շրջում 

մը կատարելուն տարի մը չէ անցած տակաւին։ Տեղին է հաստատել այժմ, թէ այս 

փոփոխութիւնը կրնայ մեծ դժուարութիւններ յարուցել Հայաստանի համար, մանաւանդ որ 

ան իր կազին եւ քարիւղին մեծ մասը Ռուսական Դաշնութենէն կ՛ապահովէ։ Բացի ասկէ, 

ներածման եւ արտածման հարցեր ու խոչընդոտներ կրնան յայտնուիլ, ինչպէս վերջերս։ 

Գաղտնիք մը չէ որ Ռուսական Դաշնութեան մէջ կ՛ապրին ու կը գործեն աւելի քան մէկ ու 

կէս միլիոն հայեր, որոնց մէկ մասը իրնեց վաստակով է որ կ՛ապրեցնեն Հայաստան բնակող 

իրենց ընտանիքները, հարազատներն ու ազգականները։  

Աղբիւր՝  ՊԱՅՔԱՐ 

ՀԱՅԱՍՏԱՆԸ ՎԵՐՍՏԻՆ ՈՏՔԻ ԿԸ ԿԱՆԳՆԻ ԵՒ ՄԱՅՐԱԿԱՆ 

ԳՈՐՈՎԱԳՈՒԹ ԵՒ ԽԱՆԴԱԿԱԹ ՍԻՐՈՎ ԻՐ ԾՈՑԸ ԿԸ ՀՐԱՒԻՐԷ 

ՍՓԻՒՌՔԻ ՕՏԱՐԱՇՈՒՆՉ ԱՒԵՏԵԱՑ  ԵՐԿԻՐ  ՍՓԻՒՌՔԸ (Բ. ՄԱՍ) 

Դոկտ. Աբէլ քհնյ. Մանուկեան, Ժընեւ, 29 նոյեմբեր 2023 

Առաջին անգամ չէ, որ առկան խռոված էր միտքս եւ յուզած 

հոգիս։ Փաքիստանցի նպարավաճառին դիտողութիւնը, 

որքան ալ ըլլար տեղի թէ անտեղի, պարզապէս վերստին 

կայծ մը տուաւ հսկայ հրդեհին, որ արդէն միշտ մէջս եղած է 

եւ այսպէս ալ կը մնայ այնքան ատեն, որ գոյութիւն ունի իր 

աւետեաց երկիր սփիւռքին դատապարտուած սփիւռքահայը։ 

Սփիւռքահայու գոյութեան եւ ինքնութեան մէկ անբաժան 

մասը կը կազմէ այդ։ Ծնած ըլլալ օտար երկինքներու տակ՝ կը նշանակէ կուրծքին տակ 

երկփեղկուած հոգի մը կրել։ Պէտք է, կամայ թէ ակամայ, հաշտուիլ իրավիճակին հետ, 

ունենալ սփիւռքեան ծննդավայր մը, ապրիլ եւ ստեղծագործել այլ արտերկրի մը մէջ՝ 

պատկանելով միաժամանակ պատմութեան մը, որ իր զօրեղ արմատներով քեզ հող-

հայրենիքիդ կը կապէ, գիտակցութիւնդ եւ էութիւնդ համակ անոր հետ կը նոյնացնէ ու 

արեանդ ամէն մի ծինը հազարամեակներու խորքէն եկող անոր կանչը կը լսէ։ 

Սփիւռքահայուն ձեռք բերած բարիքը,‒ որ սփիւռքին ձրիաբար բաշխած նուէրը չէ,‒ բնաւ չէ 

շլացուցած զինք, այլ ան կարօտաբաղձ հայեացքը միշտ սեւեռած է դէպի իր իսկական 

հայրենիքը, մինչդեռ այն երկիրը, ուր ան աչքերը լոյսին բացած է, համարած է ընդամէնը իր 

ծննդավայրը կամ առաւելագոյնը՝ իր երկրորդ հայրենիքը, առաջնահերթութիւնը 

վերապահելով ընդմիշտ Մայր Հայաստանին՝ համայն հայութեան իրական եւ հոգեւոր 

հայրենիքին։ Արդարեւ ի զուր չէ, որ անոր «մայր» պատուանունը տրուած է, որովհետեւ ան 

հայուն համար սոսկ հող ու սահմաններ չէ, այլ մօր մը պէս համակ սէր եւ սրբութիւն է 

միաժամանակ։ 

Ինծի երբեմն այնպէս կը թուի, որ ընդհանրապէս հայ ծնիլը եւ նամանաւանդ սփիւռքահայ՝ 

դիւրին չէ։ Հայրենազուրկ ըլլալը մեզի դարձած է ճակատագիր, զերթ մեր ճակտին գրուած 

անէծք մը։ Իսկ մեր ամբողջ գոյապայքարը կը կայանայ զայն փոխարկելու կենսառիթ 

օրհնութեան մը մէջ։ Ամերիկաներու եւ Եւրոպաներու մետաքսեայ հանգստաւէտ բարձերը 

մեզ չեն հետաքրքրեր։ Ամէն ինչ շահուած է չարաչար աշխատանքով, արդար քիրտով ու 

վաստակով, Եղեռնի կարմիր անապատներէն եկած մեր հէգ պապերու, Տէր Զորի բիրտ 

արեւէն խանձած տատերու եւ ծնողաց ստանձնած մեծամեծ զոհողութիւններով։ Մենք 

տեսած ենք սով ու զրկանք, պառկած ենք գետնախշտի վրանաշէն անհիւրընկալ 

քաղաքներու տաղաւարներու մութին տակ։ Բայց չենք վհատած, այլ աներկբայ ապաւինած 

ենք մեր վերապրելու կամքին, քարէն հաց հանելու աշխատասէր ոգիին եւ հաւատացած սեւ 

ամպերու ետին շառագունող ապագայի վառ արշալոյսներու յաղթանակին։ 

http://www.azadkhosk.com/
https://i0.wp.com/keghart.org/wp-content/uploads/2022/02/khorenatsi-parchment.jpg?fit=600,403&ssl=1


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (142) Յունուար 2024 

 

14/58 

Ինքնագիտակցութիւնը թելադրած է մեզի հպարտ ըլլալ մեր հայեցի լինելութեամբ ու 

անքակտելիօրէն կապուիլ մեր եզակի ինքնութեան, մշակոյթին, ազգային հաւաքական 

պատկանելիութեան, հայերէնին եւ հայրենիքին։ Հայրենակորուստ շատ մը ազգեր՝ 

ասորիներ, քիւրտեր եւ ասոնց նման շատեր,– եթէ երբեմն ունեցած են հայրենիք մը կամ 

պիտի ուզէին վերստին տէր դառնալ անոր,– ըղձագին երանի պիտի տային մեզի, որ 

հակառակ պատմութեան մէջ կրած մեր արհաւիրքներուն, հողային տարածքներու ծանր 

կորուստին, տակաւին ունինք Հայաստան ձայն գորովագութ եւ ցանկալի անունով երկիր 

մը, կտոր մը հայրենիք եւ պետութիւն։ Օտար ազգերու եւ արնախում ցեղերու դարաւոր 

տիրակալութենէ ետք, կրցած ենք վեր բարձրացնել մեր ազգային անկախութեան 

խորհրդանիշ եռագոյն դրօշը, որուն շուշան հովանիին տակ ներշնչուելու, ստեղծագործելու 

եւ, ի վերջոյ ամենայնի, վերատիրանալու ապահով ու մարդավայել կեանք մը ապրելու 

իրաւունքին։ 

Ազգային իւրաքանչիւր սխրանք, ամէն մի նուաճում եւ յաջողութիւն,– հոս ի՞նչ 

նշանակութիւն ունի մեծը կամ փոքրը,– անասելի երջանկութեամբ կը համակէ մեզ եւ 

ուրախութեան առինքնող զգացումով կը պարուրէ մեր հոգին։ Սակայն անոր անկումները, 

ունեցած ձախողութիւններն ու կրած ծանր կորուստները կը խոցեն մեր սիրտը ու 

կոտտացող նոր վէրքեր կը բանան անոր վրայ։ 

Ի դէպ, ի՞նչ կարելի է ըսել հայ ժողովուրդի նորագոյն կորուստներուն՝ Արցախի եւ անոր 

պաշտպանութեան սիրոյն իրենց գարուն կեանքերը զոհած լոյս մարտիկներու մասին։ Ի 

հարկէ շատ բան եւ ոչինչ։ Արդարեւ բառերն անզօր են արտայայտելու իւրաքանչիւր հայու 

ներաշխարհին անվերջ ցաւն ու մորմոքը, որուն իրականացման պատասխանատւութիւնը, 

անտարակոյս, ամէնքս կը կրենք։ Լացն ու ողբը, մեր գլխուն վրայ մոխիր ցանելն ու 

յետողորմեայի գալը ոչինչ կ’օգտեն. զգաստանա՛լ է պէտք։ Ձախողեցանք ազգովին՝ 

պետութեամբ, իշխանութեամբ, քաղաքական կուսակցութիւններով, եկեղեցիներով ու 

կղերով, հայրենիքով եւ սփիւռքով, մեծով ու փոքրով, իսկ հիմա զգաստանա՛լ է պէտք։ 

Չնախապատրաստուեցանք դիմագրաւելու համար աշխարհաքաղաքական 

պայթիւնավտանգ վերիվայրումներու յղած մարտահրաւէրները, որոնց ոտնաձայնը 

անշուշտ կը լսէինք։ Չարութեան անիւը կը պտըտէր եւ իր մահասփիւռ սուր խոփով մեզմէ 

ոչ հեռու երկրագունդի երեսը կը պատռէր՝ հետզհետէ ուղղելով իր կործանարար ընթացքը 

նաեւ մեզի դէմ։ Վտանգը չկրցանք կանխարգիլել, երբ գիտէինք, որ մեր հարեւան թշնամին 

երկտասնամեակէ մը աւելի մինչեւ իր ատամները կը սպառազինուէր, իրեն համախոհ 

դաշնակիցներ կը շահէր, մամոնային ուժով լրատուական միջազգային հարթակներ կը 

ներթափանցէր եւ մեր յառաջիկայ տալիք բիւրաւոր զոհերուն եղերերգը կը հիւսէր։ Արդեօ՞ք 

քիչ էին Հայաստանի նախկին եւ ներկայ իշխանութիւններու երեսին անոր նետած լկտի 

սպառնալիքները, որոնք յստակ յարացոյցներ էին անոր զաւթիչ ու ծաւալապաշտ 

նկրտումներուն։ Ան անհամբեր կը սպասէր նախապէս մշակած իր ռազմական 

գործողութիւնները կենսագործելու պատեհառիթ ազդանշանի մը, որ ժամանակը իրեն 

պիտի մատուցէր ոսկեայ սկուտեղի մը վրայ։ 

Իսկ այդ մէկը շատ չուշացաւ՝ ազգերու եռուզեռը անդամալուծող պսակաձեւ ժահրին 

համավարակով, Ամերիկայի Միացեալ Նահանգներու նախագահական ընտրութիւններուն 

ժխորով եւ Ուքրաինայի դէմ Ռուսիոյ սանձազերծած պատերազմին աղէտով։ Գերհզօր 

երկիրներու ղեկավարներ տեղի կամ անտեղի պատասխանատու ելոյթներ կ’ունենային՝ 

ըսելով, թէ ազգերու միջեւ հողային տարածքներ ու սահմաններ պիտի փոխուին, որոնք 

սովորաբար կ’իրագործուին բիրտ ուժի կիրառումով։ Աշխարհաքաղաքական արագընթաց 

զարգացումներ նմանապէս կ’ահազանգէին կենսագործուելիք մութ ծրագրերու մասին։ Մեր 

հարեւան թշնամին երկարաժամկէտ նախագիծներ մշակելով նախապատրաստուեր էր 

ասոր, մինչդեռ մենք չըրինք եւ չկրցանք ընել, չուզեցինք եւ ոչինչ եղաւ։ Նայեցանք եւ տեսնել 

չուզեցինք, իսկ երբ տեսանք, թշնամին ոչ թէ ի դռունս էր, այլ խուժած էր մեր հայրենիքի 

պարիսպներէն ներս՝ սփռելու մահ ու աւեր եւ խլելու այն, որ ոչ թէ աւար, այլ դարերէ ի վեր 

իր սեփականը կը սեպէր։ Այսօր Արեւմուտքը բարձրագոչ կը խօսի հակասեմականութեան 

(անթիսեմիթիզմ) մասին. արդեօք մեզմէ բացի «արմենոֆոպիա»-ի մասին ուրիշ խօսողներ 

ալ կա՞ն։ 

Ունենալ պատմամշակութային հարուստ աւանդ մը, անտարակոյս, իւրաքանչիւր 

ժողովուրդի գերազանց ձեռքբերումներէն մին պէտք է նկատել, նաեւ իր ստեղծագործած 

բարձր քաղաքակրթութեան վկայագիրը, որով ան ատակ կը դառնայ իր պայծառ 

ինքնութեամբ հպարտօրէն ներկայանալու ազգերու ընտանիքին։ Սակայն նոյն այդ 

անձնագիրը, այլապէս իր պատմամշակութային հարուստ ժառանգութիւնը թշնամիին 

աւարառու հարուածներէն պաշտպանելը նմանապէս այդ ազգի գերունակ արժանիքներէն 

եւ սեպուհ պարտականութիւններէն պէտք է համարել։ Ստեղծագործածդ մարդկութեան 

ընդհանուր բարիքին ընծայելը առաքինութիւն է։ Բայց թոյլ տալ, որ զայն վայրենաբարոյ 

ջոլիրը կողոպուտի եւ փճացումի առարկայ դարձնէ, ոչ միայն հաւաքական 

անտարբերութեան, անպատասխանատւութեան եւ անձեռնհասութեան ապացոյց է, այլեւ 

յանցագործութիւն մըն է սեփական ժողովուրդին հանդէպ։ 

Միշտ ալ ըսուած է՝ պաշտպանուելու լաւագոյն միջոցը նախայարձակ ըլլալն է։ Գոյութեանդ 

սպառնացող վտանգը տակաւին իր սաղմին մէջ խեղդելն է։ Պատմահայր Խորենացին 

տակաւին Ե. դարուն որքան դիպուկ եւ միանգամայն ճիշդ բնորոշած է նաեւ մեր ու գալիք 

ժամանակներուն համար ըսուած կարգախօսը՝ «Սահմանք քաջաց՝ զէնն իւրեանց, որքան 

հատանէ՝ այնքան ունի» (քաջերու սահմանը իրենց զէնքն է, որքան կը կտրէ, այնքան կը 

տիրէ)։ Արդարեւ ուժը կ’որոշէ ամէն ինչ, նաեւ իրաւունքը։ Եթէ երբեք ազգովին իւրացնէինք 

այս իրապաշտութիւնը եւ կարենայինք իրագործել զայն, մեր կեդրոնախոյս ձգտումները եւ 

աքիլլէսեան խոցելի գարշապարը հանդիսացող անմիաբանութիւնը թօթափէինք մեր 

ազգային ծիներէն, թերեւս մեզի խնայուած պիտի ըլլար այս նորագոյն չարիքը՝ հողային 

տարածքներու, պատմամշակութային անգնահատելի ժառանգութեան եւ լոյս սերունդի մը 

անդառնալի կորուստը։ 

Սակայն ժամանակի տեւողութեան մէջ ի՞նչն է անփոփոխ, մնայուն եւ յաւիտեան։ Ամէն ինչ 

կու գայ եւ կ’անցնի, լաւ ու ձախորդ օրերը նաեւ։ Ազգեր կու գան, գերտէրութիւններ կը 

բարձրանան ու կ’իյնան։ Պատմութի՛ւնը վկայ։ Խնդիրը ժամանակի քայքայումին եւ 

բնութեան տարրալուծող ուժերուն դէմ դիմանալն է՝ պահպանելով ազգին հայեցի 

ինքնութիւնը, չկտրուելով պատմական յիշողութենէն՝ արդիւնաւորել ներկան, եւ մշակել 

ապագային հանդէպ հեռահար ծրագրերու նպատակային արեւելում մը։ 

Այն, ինչ որ ըրիր, արդէն եղած է, այն, ինչ որ գնաց, արդէն գացած է: Կեանքի լաւագոյն 

դասերէն մէկը սորվիլն է, թէ ինչպէ՛ս չմատնուիլ անշարժութեան, այլ ընդհակառակը 

շարունակել յառաջ ընթանալ։ Լաւ է յետադարձ հայեացք նետել անցեալի 

յիշողութիւններուն վրայ, բայց երբեք թոյլ չտալ, որ անոնք արգելք հանդիսանան մեր 

ազգային յառաջընթացին։ Հետեւաբար, ծանր հարուածներէն պէտք չէ ընկճուիլ, 

ընդհակառակը՝ պէտք է առաւել եւս զօրանալ։ Սայթաքումներէն պէտք չէ վհատիլ, այլ պէտք 

է սորվիլ։ Գոյութեանդ սպառնացող վտանգին առջեւ պէտք չէ անճրկիլ, այլ պէտք է զայն 

քաջաբար դիմագրաւել։ Որքան ալ բիրտ ըլլան ժամանակին եւ պարագաներուն բերած 

վերիվայրումները, պէտք է հաւատալ հայ ցեղի վերապրելու ուժին եւ հայ ժողովուրդի դարէ 

ի դար մղած գոյապայքարներու յաղթանակին՝ կեանքին հանդէպ անոր սրբազան 

պաշտամունքին։ 

Յաւարտ բանիս՝ պիտի չուզէի սխալ մեկնաբանուիլ։ Իւրաքանչիւր սփիւռքահայ մարդու 

իրաւունքն է որոշել, թէ իր կեանքի պայմանները արդեօ՞ք կը թոյլատրեն 

հայրենադարձութեամբ մնայուն բնակութիւն հաստատել Հայաստանի մէջ։ Ներկայ 

իրավիճակը ցոյց կու տայ, սակայն, որ սփիւռքահայութեան ճնշող մեծամասնութիւնը 

դժուար թէ լուրջ քայլերու ձեռնարկէ հայրենադարձութեան ուղղութեամբ։ Սա պահուն 

այնպէս կը թուի, որ հայրենի իշխանութիւններուն համար հոն եղածը պահելը արդէն իսկ 

քաղաքական եւ տնտեսական ահագին մարտահրաւէր մըն է։ Թէպէտ պէտք է խոստովանիլ, 

որ «Հայաստան» հիմնադրամի գանձանակին մէջ քանի մը լումայ նետելով կամ 

զբօսաշրջիկի մը տրամադրութեամբ տարին մէկ-երկու անգամ Հայաստան այցելելով ո՛չ 

ճշմարիտ հայրենասիրութիւն եւ ո՛չ ալ ազգասիրութիւն կ’ըլլայ։ Ասով հանդերձ, ինքզինքիս 

երբեք իրաւունք չեմ կրնար վերապահել որեւէ մէկուն հրաւէր կարդալու, թէ պէտք է 

մնայուն կերպով Հայաստան երթայ կամ ոչ։ Առկան յաւակնութիւն ալ չունի սփիւռքահայ 

մարդու ներաշխարհին ազնիւ, անկեղծ, ջերմ եւ հայաշունչ ապրումները, այլապէս ասոնց 

զուգահեռ մակերեսային հակասութիւնները փորձարկելու։ Այստեղ «ինչու»-ներուն եւ 

«ինչպէս»-ներուն պատասխաններ գտնելը ամենեւին էական չէ, այլ պարզապէս որոշակի 

փաստեր նշելով՝ ցոյց տալ ընդհանրապէս մեր հայ կեանքին հետ ուղղակիօրէն առնչուող 

իրավիճակ մը, զոր դատել միանգամայն իմ իրաւասութիւնը չէ։ 

Պատմութեան մէջ շատ ժողովուրդներ, մեծաթիւ թէ փոքրաթիւ ազգեր ծանր 

պարտութիւններ կրած են, ընդհուպ մինչեւ իրենց շէն քաղաքները ենթարկուած են 

հիմնայատակ կործանումի։ Բայց անոնք հաւաքական կամք դրսեւորելով եւ նորը արարելու 

վճռակամ աշխատանքով վերստին յառնած՝ կրցած են նոյնիսկ կառուցել աւելի գեղեցիկը եւ 

կերտել իրենց յառաջադէմ երկիրները։ Փոքր ազգեր յաջողած են ամենայն հիացմունքի 

արժանի յաղթապանծ դիմադրութիւն ցուցաբերել իրենցմէ գերհզօր տիրակալութիւններու 

եւ անոնց զօրաբանակներուն դէմ։ Արդարեւ, հայոց պատմութեան մէջ պակաս չեն եղած 

հերոսական բազմաթիւ համանման օրինակներ եւ սխրագործութեանց եզակի 

իրադարձութիւններու ժամանակագրութիւններ։ 

Աներկբայ հաւատալ է պէտք, որ մեր հայրենիքը նորէն կը դառնայ հզօր եւ բարգաւաճ երկիր 

մը։ Հաւատալ է պէտք, որ մեր հնարաւորութիւնները տակաւին սպառած չեն։ Մեր առջեւ կը 

գտնուի ներկան, առաւել եւս՝ ապագան։ Իւրաքանչիւր հայու ստանձնած անձնական եւ 

յատկապէս հայ ժողովուրդի հաւաքական յանձնառութենէն կախուած է հայրենիքին 

քաղաքական, տնտեսական, ռազմական եւ հասարակական կեանքին բարգաւաճումը։ 

Մայր հողմերուն յանձնուած իր սիրասուն զաւակները։ 

ԱՇԽԱՐՀԱԳՐՈՒԹԻՒՆԸ, ԱՐՑԱԽԻ  ՀԱՅԱԹԱՓՈՒՄԸ  ԵՒ  ՍԵՒ  ԿԱՐԱՊԸ 

ԱՒՕ ՊՕՂՈՍԵԱՆ 

Երբ կը կարդանք յաջողած եւ երբեմն կայսրութիւններ հիմնած ազգերու պատմութիւնը, 

ընդհանրապէս չենք անդրադառնար կամ նկատեր անոնց հիմնական դերակատարներէն՝ 

աշխարհագրական գործօնը, որուն կը պարտին շատ անգամ նոյն այդ ազգերը՝ իրենց 

ձեռքբերումներուն եւ յաջողութիւններուն համար: 

Աշխարհագրութիւնը եւ տեղագրութիւնը (topography) չեն 

երեւիր, այլ անոնք լուռ հանդիսատեսներ են, սակայն, անոնք 

գլխաւոր ճարտարապետներն են ազգերու ճակատագրին. 

անոնք կարեւոր են այնքան, որքան հողին վրայ ապրողը, 

ղեկավարութիւնը, բանակը եւ այն բոլոր բաները, որոնք 

ուղղակի տեսանելի են: Հարուստ ընդերքը, բարենպաստ կլիման եւ ռազմավարական դիրքը 

կարեւոր գործօններ են տնտեսական բարգաւաճման եւ աշխարհաքաղաքական 

ազդեցութեան համար:  

Ակնարկ մը նետելով Երկիր մոլորակի քարտէսին վրայ՝ պիտի տեսնենք, որ բոլոր յաջողած 

պետութիւնները թէ՛ անցեալ դարերուն եւ թէ այժմ, եղած են անոնք, որոնք 

աշխարհագրական բախտաւոր տարածքներու վրայ եղած են: Մեզի ծանօթ բոլոր 

քաղաքակրթութիւնները ծնունդ առած են եւ բարգաւաճած բարենպաստ կլիմայ ունեցող 

տարածքներու վրայ, գետերու կամ ծովերու ափին: Կլիման կարեւոր եղած է 

գիւղատնտեսական անհրաժեշտ բոյսերուն՝ ցորենի եւ գարիի աճեցման համար, գետերը եւ 

ծովափնեայ վայրերը՝ առեւտուրի եւ վաճառականութեան համար, որովհետեւ ջրային 

փոխադրութիւնը, ըստ տնտեսագէտներու, ութ անգամ աւելի աժան է, քան՝ ցամաքով 

փոխադրութիւնը, առանց նկատի ունենալու ապահովութեան գործօնը: Այդ գործօններուն 

պատճառով, հին քաղաքակրթութիւնները՝ Միջագետքի (Mesopotamia) մէջ, Եփրատի եւ 

Տիգրիսի միջեւ տարածքներուն վրայ ստեղծուած էին, պատմական Հռոմը Փօ գետի ափին 

սկիզբ առած էր, Հին Յունաստանը՝ Եգէականի ափին: Արդի Գերմանիան իր ուժի եւ 

բարգաւաճման կեդրոն ըլլալը կը պարտի ծովային երկիր ըլլալու իր առաւելութեան եւ 

ունեցած նաւարկելի չորս գետերուն, որոնց երկայնքին են իր ճարտարարուեստական մեծ 

քաղաքները. Ֆրանսան՝ նոյնպէս: Ամերիկան անմրցակից է, իր երկու ովկիանոսներով եւ 

հարաւէն ու հիւսիսէն պաշտպանուած անապատով եւ անտառապատ ու անանցանելի 

բարձր լեռներով: 

http://www.azadkhosk.com/

Եփրատ եւ Տիգրիս գետերը, որոնց ափերուն եւ մէջտեղը ստեղծուած էր հարուստ 

քաղաքակրթութիւն մը եւ միջավայր մը, եւ ուր հակառակ դարերու ընթացքին եւ մինչեւ 

վերջերս անվերջանալի պատերազմներու թատերաբեմ ըլլալուն՝ առաւել քան քսան միլիոն 

հաշուող ժողովուրդի մը բնակավայր է այսօր, մինչ նոյն գետերու ակունքներուն վրայ, 

տարածքի հարազատ  բնիկ ժողովուրդը չէր կրցած բազմանալ եւ զօրանալ, որովհետեւ 

պարզապէս հոն մեծ քաղաքներու յարմարաւէտութիւնը չկար, նոյն վերեւը յիշուած գետերը 

եւ միւսները, նաւարկելի չէին, հետեւաբար, գիւղերու եւ աւաններու միջեւ ապրանքներու 

փոխադրութիւնը սուղ էր եւ ժողովուրդի գոյատեւման միակ միջոցը կը մնար տնամերձ, 

փոքր չափի հողագործութիւնը: Միւս կողմէ, լեռնային երկիր ըլլալը, շրջաններու միջեւ 

հաղորդակցութիւնը կը դժուարացնէր, ինչ որ ուղղակի ազդեցութիւն կ՛ունենար 

կեդրոնական իշխանութեան տկարացման, եւ տեղական մանր աւատապետական (feudal) 

իշխանութիւններու կեդրոնախոյս քաղաքականութեան կիրարկման:  

Կեդրոնական թոյլ իշխանութիւն ունենալուն պատճառաւ, հարաւէն եւ արեւելքէն 

վաչկատուն ցեղերու պարբերական ներխուժումները պիտի պատճառէին լեռնաշխարհի 

հայութեան մէկ կողմէ ժամանակի ընթացքին փոքրամասնութեան վերածուելուն, միւս 

կողմէ՝ յարատեւ արտագաղթին: Փաստօրէն, 19րդ դարու վերջաւորութեան չկար 

պատմական Հայաստանի տարածքին մէջ գոնէ քաղաք մը, ուր հայութիւնը 

մեծամասնութիւն ըլլար: Հայութիւնը հոծ բազմութիւններով լեցուած էր ամէնէն մօտիկ մեծ 

քաղաքներուն մէջ, ուր կրնար իր հացը վաստկիլ:  

Այսպէս, Պոլիս քաղաքը հայութեամբ կը վխտար, Թիֆլիսը երկար ժամանակ կը 

կառավարուէր հայ քաղաքապետներով: Քսաներրորդ դարու սկիզբը՝ 1918ին, հայութիւնը 

ունեցաւ իր անկախ հայրենիքը՝ Երեւան մայրաքաղաքով, որ կը հաշուէր հազիւ 37,000 

բնակչութիւն, ներառեալ Ցեղասպանութենէն վերապրած գաղթականութիւնը, երբ Թիֆլիս 

ունէր առաւել քան 150,000 հայութիւն, նոյնպէս՝ Պաքու:  

Հայկական տարածքներուն վրայ հայութեան նօսր բազմութիւններու պատճառը 

Հայաստանի աշխարհագրութիւնն էր: Ապրանքներու փոխադրութիւնը գիւղերէն դէպի 

քաղաքները մեծածախս էր, ճանապարհային ենթակառոյցներու չգոյութեան պատճառով՝ 

չկային աժան փոխադրութեան համար նաւարկելի գետեր եւ երկաթուղիներ, հետեւաբար, 

որքան գիւղը հեռու ըլլար, այնքան անհամեմատ աւելի սուղ էր անիկա: Աւելին՝ լեռնային 

մակերեսին եւ ցուրտ կլիմային բերումով, աղքատ էին գիւղատնտեսական թէ՛ 

արտադրութիւնը եւ թէ տեսականին: Այս իրավիճակին հետեւանքը եղաւ այն, որ մարդիկ 

բարեկեցիկ կեանքի փնտռտուքով հեռանան իրենց գիւղերէն դէպի մեծ քաղաքներ:  

Հայաստանի հիւսիսային գաւառներուն համար Թիֆլիսն էր ամէնէն մօտիկը, որ անցեալ 

դարու սկիզբը՝ ցարական կայսրութեան օրերուն, Կովկասի ամէնէն մեծ եւ բազմամարդ 

քաղաքն էր եւ մակնիսի ազդեցութիւն ունէր թէ՛ հիւսիսային կովկասի բոլոր 

ժողովուրդներուն եւ թէ հայութեան համար, իսկ Արցախի հայութեան համար՝ Պաքուն, 

մանաւանդ քարիւղի արտահանման համար, կարեւոր կեդրոն դառնալէ ետք: Պաքուն պիտի 

դառնար աշխատանք գտնելու եւ շատ պարագաներու նաեւ հարստանալու ուղղութիւն մը 

այնքան, որ անցեալ դարու սկիզբը, քարիւղի գործարաններու բանուորներուն 

մեծամասնութիւնը հայերն էին, իսկ նոյն այդ գործարաններուն կէսէն աւելին հայ 

մեծահարուստներու սեփականութիւնն էր, ինչպէս՝ Արամեանց, Մանթաշեան, Ծատուրով 

եւ ուրիշներ: Նոյնիսկ առանց այդ քարիւղին՝ Պաքու, Շամխոր, Եւլախ եւ Գանձակ հասնիլը 

անհամեմատելիօրէն աւելի դիւրին էր եւ մօտիկ, քան՝ հեռաւոր Երեւանը:  

Հայաստանի եւ մայրաքաղաք Երեւանի բնակչութիւնը դրական աճ սկսաւ ունենալ երկրին 

մէջ խորհրդային կարգերու հաստատումէն ետք, շնորհիւ առաւելաբար այն հանգամանքին, 

որ աշխատոյժը եւ մասնաւորաբար հասարակ բանուորութիւնը այլեւս առաջուան պէս 

Մոսկուաներ, Թիֆլիսներ եւ Պաքուներ երթալու եւ աշխատանք գտնելու հարկադրանքին 

առջեւ չէր գտնուեր: Երեւանի եւ միւս քաղաքներուն մէջ գործարաններու հիմնումով, 

բոլորին համար աշխատանքը ապահովուած էր՝ թէկուզ նուազագոյնով: Ճիշդ է որ 

Հայաստանի աշխարհագրութիւնը չէր փոխուած, սակայն կար գործօնի մը՝ ազատ 

շուկայական սկզբունքի վրայ հիմնուած տնտեսութեան, վերացումը: Այլեւս ապրանքներու 

փոխադրութեան ծախսը նկատի ունենալը անհրաժեշտ չէր, ճանապարհային 

ենթակառոյցները հիմնական չէին, գործարաններ կարելի էր հիմնել որեւէ տեղ, իսկ 

արտադրութիւնը փոխադրել Միութեան ամէնէն հեռաւոր վայրերը, ուր որ պէտք էր: Մէկ 

խօսքով, աշխարհագրութեան կարեւորութիւնը արհեստականօրէն վերացած էր:  

Ժողովրդագրական առումով, մեզի համար դրական այս քաղաքական եւ տնտեսական 

համակարգը, բնականաբար, երկար չէր կրնար դիմանալ ազատ աշխարհի ճնշումներուն եւ 

վերջապէս անիկա փուլ եկաւ: Հայաստան անկախացած էր, տնտեսական նախկին 

համակարգը չկար այլեւս, չկային նաեւ նախկին շուկաները: Շուտով ի յայտ եկաւ այն դառն 

իրականութիւնը, որ հայկական արտադրութիւնները չէին կրնար մրցակցիլ 

համաշխարհայինին հետ, թէ՛ որակի առումով եւ թէ գինի: 

Դարձեալ յայտնուեցաւ ծովային ուղիներու եւ ցամաքային ճանապարհներու ու 

ենթակառոյցներու չգոյութեան բացասական գործօնը՝ արտերկրին բացուելու համար: 

Հետեւանքը պիտի ըլլար հայկական բոլոր տնտեսական ենթակառոյցներուն եւ 

գործարաններուն անխնայ թալանը եւ կողոպուտը, որուն պիտի յաջորդէր հարիւր 

հազարաւոր մարդոց անգործութիւնը: Ինչպէս մինչեւ դար մը առաջ, դարձեալ հայ մարդը 

աչքերը ուղղեց դէպի հեռաւոր ոստաններ՝ ընտանիքի ապրուստը հոգալու համար:  

Խորհրդային Միութեան փլուզման հետեւանքները անշուշտ միայն Հայաստանին բաժին 

չինկան, այլ՝ բոլոր նախկին միութեան հանրապետութիւններուն, ներառեալ՝ 

Ատրպէյճանին, սակայն ի տարբերութիւն Հայաստանին, անիկա ունէր կազով հարուստ 

ընդերք, որ անհրաժեշտ ուժանիւթ է համաշխարհային տնտեսութեան համար, հետեւաբար, 

կարեւոր գործօն՝ երկիրին տնտեսական կայունութեան պահպանման համար: 

Ատրպէյճանական կազի հարստութիւնը բաւական էր, որ երկրին բանակը 

արդիականանար նորագոյն սպառազինութեամբ, որ աւելնալով Հայաստանի 

իշխանութիւններու բանակի սպառազինման նկատմամբ ոչ-համապատասխան 

ուշադրութեան՝ Ատրպէյճանին տար այն ռազմավարական առաւելութիւնը, որ առիթ 

ընձեռեց Ալիեւին՝ օգտուելով ռուս-թրքական՝ ի վնաս Հայաստանի լուռ համախոհութենէն 

եւ միւս՝ արդէն բոլորին ծանօթ աշխարհաքաղաքական պայմաններէն, շղթայազերծել 

Արցախի վրայ 2020ին տեղի ունեցած լայնածաւալ պատերազմը, որուն մենք, ըստ էութեան, 

պատրաստ չէինք: Կարելի՞ էր արդեօք խուսափիլ այդ պատերազմէն կամ գոնէ աւելի նուազ 

մարդկային եւ հողային կորուստներով ելք մը ունենալ:  

Լիբանանեան ծագումով աշխարհահռչակ ամերիկացի գործարար, փիլիսոփայ եւ The Black 

Swan («Սեւ Կարապ») գիրքի հեղինակ Նասիմ Նիքոլա Թալէպ, որ 1 եւ 2 Դեկտեմբերին 

Երեւանի մէջ տեղի ունեցած տնտեսութեան նախարարութեան կազմակերպած 

«Գիտութեան եւ գործարարութեան օրեր» ժողովին, ի շարս այլ գիտնականներու եւ 

մասնագէտներու, իբրեւ հիմնական բանախօս հրաւիրուած էր, վերոյիշեալ գիրքին մէջ կը 

գրէ, թէ իր ամբողջ գիտակցական կեանքին մէջ կը կարծէր եւ վստահ էր, թէ կարապները 

միայն սպիտակ գոյն կ՛ունենան, մինչեւ որ պատահաբար կը լսէ, թէ Աւստրալիոյ մէջ կայ 

կարապի ուրիշ ցեղ մը, որ սեւ գոյն ունի: Այս օրինակը հիմք ընդունելով՝ ան կ՛ընդլայնէ իր 

տեսութիւնը՝ զայն կիրարկելով քաղաքական եւ տնտեսական ոլորտներուն մէջ: Ան կ՛ըսէ, 

թէ Համաշխարհային երկու պատերազմները սեւ կարապներ էին. ո՞վ կը կարծէր, թէ անոնք 

տեղի կրնային ունենալ եւ միլիոնաւոր մարդիկ զոհ երթալ անոնց: Հիրոշիմայի եւ 

Նաքազաքիի վրայ նետուած միջուկային ռումբերը նոյնպէս սեւ կարապներ էին: 

Սովետական Միութեան փլուզումը նոյնպէս սեւ կարապ էր: Գիտութեան եւ բժշկութեան 

մէջ որեւէ նորարարութիւն մը (ենթադրենք քաղցկեղի դարմանը) սեւ կարապ է: Հայերն ալ՝ 

Արցախի գծով, մանաւանդ առաջին պատերազմին յաղթած ըլլալով, համոզուած էին, որ 

տարածաշրջանին մէջ ամէնէն մարտունակ բանակը ունէին, որ ցեղասպանութիւններու 

ժամանակաշրջանը անցած է այլեւս, որ Ռուսիոյ համար Հայաստանը ռազմավարական 

գերագոյն արժէք է ուղղակի իրենց ազգային ապահովութեան համար, որ ռուսերը, եթէ 

պէտք ըլլայ, իրենք կը պաշտպանեն հայութեան եւ Արցախի շահերը: Ասոր համոզուած էին 

թէ՛ հայրենի ղեկավարութիւնը եւ ժողովուրդը, թէ՛ սփիւռքահայութիւնը՝ իր 

մեծամասնութեամբ: Իրականութիւնը այդպէս չէր եւ ամբողջ ազգը անակնկալի առջեւ 

գտնուեցաւ երբ 12,000 քառակուսի քիլոմեթր տարածութիւն ունեցող անառիկ կարծուած 

Արցախը 44 օրերու ընթացքին կորսնցուցինք, երբ Ստեփանակերտը եւ մնացեալ 2000 քառ. 

քիլոմեթրը հայաթափ եղաւ եւ տեղահանուեցաւ իր բնօրանէն, երբ հազարաւոր տարիներ, 

բազմաթիւ կայսրութիւններու բանակներու տիրապետութեան տակ կրցած էինք գոնէ մեր 

կիսանկախ վիճակը պահել: «Սեւ կարապը»ի օրինակով, մենք չէինք գիտեր, 

թէ  պատերազմներու ելքերը անկանխատեսելի են, թէ ջարդերը եւ ցեղասպանութիւնները 

մի՛շտ կարելի են, թէ մեծ պետութիւններու շահերը ո՛չ մէկ բարոյական հասկացութեան 

առջեւ կ՛ընկրկին:   

Սեւ կարապի օրինակով, մանաւանդ 21րդ դարուն ուրուագծուող ուժանիւթի աւանդական 

աղբիւրներու փոխարէն այլընտրանքայիններու փնտռտուքով եւ արդէն գտնուած կարգ մը 

աղբիւրներով՝ արհեստագիտական բանականութեան ընձեռած կարելիութիւններուն հետ, 

աշխարհագրութեան առաջուան հետ բաղդատած՝ յոյժ կարեւորութիւնը՝ որոշ չափով կը 

շրջանցէ եւ կարելի կ՛ըլլայ գիտութեան զարկ տալով՝ հզօր տնտեսութիւն ստեղծել, որ հիմքն 

է նաեւ հզօր բանակին եւ ազգային ապահովութեան:  

Մեր հետագայ նպատակը պէտք է ըլլայ ազգովին ձգտիլ մեր երկրի հզօրացման:  

Թող 2024ը ըլլայ այդ ճանապարհին վրայ Սեւ կարապի օրինակով արձանագրուելիք 

քայլերու անկանխատեսելի յաջողութիւններու տարի մը:  

5/1/2024 

ՏԽՈՒՐ ՃԱԿԱՏԱԳԻՐԻՆ ՊԱՏԱՍԽԱՆԱՏՈՒՆԵՐԸ 

ՄԻԱՅՆ ՀՈՆ ՉԵՆ, ԱՅԼ ՆԱԵՒ՝ ՀՈ՛Ս 

Պարոյր Յ. Աղպաշեան 

Այն անբաղձալի եւ անբարեբեր վիճակը, որ կը տիրէ 

Հայաստանի եւ Արցախի մէջ, 44օրեայ պատերազմէն ետք, 

անտարակոյս, անփառունակ վիճակ մը կը ներկայացնէ 

զոյգ հանրապետութիւններուն համար, որոնցմէ առաջինը 

(գէթ առայժմ) նուազ տարողութեամբ, բայց, երկրորդը 

արդէն իսկ «կորսնցուցած» է իր ԼՐԻՒ դիմագիծը, 

էութիւնը եւ ինքնիշխանութիւնը, առնուազն… ցնոր 

տնօրինում, եթէ «հրաշք» մը չպատահի, թէեւ, ներկայ 

տուեալներով, մենք կը կասկածինք նման մօտալուտ հաւանականութենէ մը: 

Յամենայն դէպս, տիրող մռայլ ու տժգոյն պայմաններուն մէջ, բոլորին համար առաջնային 

մտահոգութիւն կը մնայ հայրենիքը եւ անոր վերապահուած… ճակատագիրը, ի տես 

շրջանին մէջ նշմարուող տեղաշարժերուն: 

Ո՛չ ոք կարճատեսութիւնը կամ տհասութիւնը ունենայ, որ՝ ներկան, ապագայի հաշուոյն, 

կրնայ պայծառ ու վարդագոյն ըլլալ, որովհետեւ Կովկասեան տարածքը ու նոյնիսկ 

միջազգային ոլորտները երբեք լաւատեսութիւն չեն ներշնչեր, մանաւանդ երբ Հայաստանը 

«բուռն» կերպով կը գրաւէ հիմնական օրակարգ մը, համարեա բոլոր կողմերուն համար: 

Հայաստանը, ճիշդ է, իր անցեալի եւ երէկուան դաշնակից՝ Ռուսաստանէն, ամբողջովին չէ 

հեռացած, սակայն, ո՛չ նախկին ջերմութիւնը կայ, ո՛չ ալ յարաբերութիւնները կը յուշեն 

արդիւնաւէտութիւն մը: 

Անշուշտ, Մոսկուան այս «շրջադարձ»ը կը նկատէ խիստ անգոհացուցիչ եւ երբեք հաշտ 

աչքով չի դիտեր Երեւանին վարած «չոր» քաղաքականութիւնը, դժբախտաբար, առանց 

հաշուի նստելու կամ բացատրելու, թէ հայկական կողմը ինչո՞ւ դիմած է նման կտրուկ քայլի 

մը, իսկ վերջինս, առանց սպասելու, երկխօսութեան մը ընդմէջէն, հասնելու (հաւանակա՞ն) 

հասկացողութեան, արդէն իր հայեացքը ուղղած է դէպի Արեւմուտք: 

Հոս կ’արժէ անդրադառնալ, Հայաստանին մէկ բեւեռէն այլ բեւեռի մը ոստումին, որ խորքին 

մէջ, հայկական կողմը կը տանի ուրիշ ծայրայեղութեան մը, այնքան ատեն որ՝ որեւէ 

գրաւական չկայ ինքզինք ապահով զգալու, իր գոյութիւնը պահելու երաշխիքներով 

պատուած ցանկապատով մը: 

Սակայն, այս հրատապ հարցը ունի քանի մը տագնապալի, այլապէս ալ՝ անմիջական 

կէտեր. 

1) Հայաստանի ժողովուրդը ինքնին ՄԻԱՆՇԱՆԱԿ վերաբերմունք կամ տեսակէտ չունի 

վերոյիշեալ «ոստում»ին նկատմամբ, որովհետեւ մաս մը կը մնայ հաւատարիմ աւանդական 

դաշնակիցին, ուրիշ մաս մը՝ Արեւմուտքին (կամ Ամերիկային), իսկ որոշ մաս մըն ալ կը 

ծփայ անտարբերութեան ալիքներուն մէջ: 

2) Եթէ այսքան տարիներ (դարե՞ր), հայութիւնը ռուսասէր, ռուսակողմ կամ ռուսամէտ էր, 

կամայ թէ ակամայ, կամ այլընտրանք չունենալով, իսկ հիմա ոմանք կ’ուզեն 

«ձերբազատուիլ» այդ օղակէն, այն դատողութեամբ որ՝ այլեւս «ինքնիշխան»(՞) պիտի 

դառնան, բայց, ատոր ո՛չ տուեալները, ո՛չ ալ կարելիութիւնները ունին, մօտիկ թէ հեռաւոր 

ապագային, ապա, ի՞նչ տրամաբանութեամբ նոր «տէր»եր փնտռելու հեւք մը կը նշմարուի 

ոմանց մօտ, վերջին հաշուով, նոր «դաշնակից» որոնելու շուտիկութեամբ: 

3) Եթէ անցեալը հայուն բան մը չսորվեցուց, նուազագոյնը լսեն Խրիմեան Հայրիկի 

զգաստացնող կոչերը, գրող Ռուբէն Սեւակին, բանաստեղծ Յովհաննէս Շիրազին, 

բանաստեղծ Պարոյր Սեւակին ու բազմաթիւ ուրիշներու, որոնք կը մերժեն այլեւս 

ուրիշներու փէշերէն կախուած մնալ, երբ տակաւին ոմանք կը բարբառեն նոյն յանկերգը, 

Հայաստանը առաջնորդելով օտարներու գիրկը: 

4) Հայաստանի իշխանութիւնները, իրենց խորհրդաւոր, անթափանցիկ ու լպրծուն 

խօսքերով ու գործերով, մինչեւ հիմա յստակ եւ ամբողջական լուրերով չիրազերկեցին 

ժողովուրդը, թէ զիկ-զակ ճամբաներով կարելի չէ գործել, մանաւանդ երբ հիմնահարցը 

հայրենիքին անվտանգութիւնն է, ապահովութիւնը ու կայունութիւնը եւ ոչ անհատներու թէ 

հոսանքներու անուղղայութիւնը: 

5) Դժբախտաբար, մինչեւ օրս, Հայաստանի ներքաղաքական կացութեան եւ անոր 

զարգացումներուն մասին, գրեթէ ոչ մէկ ԼՈՒՐՋ արձագանգ կատարուեցաւ, ո՛չ ալ՝ Արցախի 

ճակատագիրը ՀԱՄԱՊԱՐՓԱԿ վերլուծումի ենթարկուեցաւ: 

Մեր խօսքը չի վերաբերիր հատուկենտ, պատահական ու մակերեսային 

(չ)արտայայտութիւններուն, մանաւանդ այնպիսիներէ, որոնք քաղաքական 

շրթնամարզանքներով զբաղեցան, իմաստակութիւններով հանդէս եկան, 

արկածախնդրութեամբ գործեցին, լուտանքային խառնիճաղանճ ստեղծեցին, խաւարի 

մատնելով իրականութիւններ ու լուսաւորութիւններ: 

Այս թոհուբոհին մէջ, ասկէ առաջ խորհրդակցած էի եւ հարցադրած. ո՞ւր է հայ 

մտաւորականութիւնը, ա՛յն հզօր մտաւորականութիւնը, որ հսկայ ուժ էր, ունէր 

հեղինակութիւն ու ժողովրդականութիւն, իսկ ներկայիս, թէեւ այդ մարդուժը ու վարկուժը 

պակսած է, բայց, ատոնք չեն սպառած, պէտք չէ՛ անհետին: 

Նախորդ նախագահական շրջաններուն, կ’ըսուի, պայմանները խիստ բռնազբօսիկ էին, 

մտաւորականներ կը խուսափէին իրենց ձայնը լսելի դարձնելէ, բայց, ատոնք ներելի՞ էին, 

երբ առաջին շարքի վրայ անոնք պէտք է երեւէին, սակայն, հիմա ի՞նչ բանը կ’արգիլէ, որ հայ 

մտքի լուսաւորիչները, տեսլապաշտները ու ձեռնհասները իրենց կուռ ու դիպուկ 

ներկայութիւնը չհաստատեն: 

*** 

Ի վերայ այսր ամենայնի, Արցախի յանձնումին ու պարպումին, պարտութեան ու 

թողլքութեան սպանդներուն ու կոտորածներուն, թալաններուն ու կողոպուտներուն, 

յուշակոթողներու եւ եկեղեցիներու քանդումներուն, յանցաւորները ո՞վքեր են, 

գործադրողները, իրականացնողները, պատասխանատուները գործակալները, 

մեղսակիցները, լարախաղացները, եւայլք: 

Արդեօ՞ք միայն թշնամիները, անոնք ըլլան ազերի, թուրք, հրեայ, վարձկան, թէ միջազգային 

դիտորդներ եւ անզգամներ, կեղծ հետեւողներ եւ անտարբերներ, մասնակիցներ եւ 

հրահրողներ, թէ՞ անոնց մաս կը կազմէին, յայտնի թէ ոչ, քօղարկեալ թէ ոչ, ՀԱՅԱՆՈՒՆ(՞) 

փաղանգներ, որոնք, ծուարած ու թաքնուած իրենց պաշտօններու ու դիրքերու ետին, 

դիմելով ամէն տեսակի սադրանքներու, խաղքութիւններու, ապիկարութիւններու, 

այլանդակութիւններու, դասալքութիւններու, դաւադրութիւններու ու 

դաւաճանութիւններու, հիւծեցին ու կլանեցին ոչ միայն հայրենիքն ու հողը, բնակչութիւնը 

ու ժողովուրդը, ինչքերն ու կառոյցները, այլեւ՝ մեր սրբագոյն խորհրդանիշը՝ 

ԱԶԳԱՅԻՆ ԱՐԺԱՆԱՊԱՏՈՒՈՒԹԻՒՆը: 

Կա՞յ աւելի մեծ ամօթանք ու նողկանք, երբ վայանուններ, իրենց վայնասուն, վայնակերտ ու 

վայնամէտ (ան)նկարագրութեամբ, անհանդուրժողութեամբ եւ անզգամութեամբ, պղծեցին 

մեր ազգային տարրական անգին հարստութիւնները: 

Սակայն, այս բոլորին մէջ, ամենէն զազրելի եւ անտանելի կոտոշաւորութիւնը այն է, որ 

անկախաբար արտաքին օտարամուտներէ ու խառնակիչներէ, ներքին 

իրադարձութիւններու ծիրերէն ներս, նոյնքան եւ աւելի ահաւոր խոր վէրքեր բացուած են ու, 

տակաւին, ոչ մէկ մակարդակի վրայ, յանցաւորներ ու հրէշագործներ պետական-

օրինական, դատական-իրաւական ամբաստանութիւններու ենթարկուած են: 

27 Հոկտեմբեր 1999ի նախճիրը եւ անոր հետեւող բազմագլուխ ու տարատեսակ 

գայթակղութիւնները, ոճրարարքները, հաշուեյարդարները եւ ընդհանրապէս 

մարդասպանական գործողութիւնները, իրենց մերկապարանոց գոյութեամբ, բայց, միշտ 

«արդարացուցիչ, մեղմացուցիչ, փոքրացուցիչ» վճիռներով կամ արդիւնքներով, արդեօք ո՞ւր 

հասցուցին կամ ինչի՞ յանգեցան, երբ՝ 

- Ամէն ինչ ծրագրուածօրէն խորհրդաւորուած է: 

- Փակ գզրոցներ ու դարակներ գոյացած են: 

- Հաւանական (ու նոյնիսկ մատնանշուած) յանցապարտներ հոս ու հոն նշմարուած են: 

- Դատական համակարգը երբեք իր կոչումին արժանաւորութեան վրայ չէ գտնուած: 

- Ազգային Անվտանգութեան ծառայութիւնը առնուազն մոլորեցնող (կամ մոլորեցեալ) դերի 

մէջ յայտնուած է: 

- Բարձրագոյն մակարդակի հեղինակութիններ (սկսեալ նախագահականներէն), իրենք 

զիրենք նկատած են անպարտներ, երբ ամենէն աւելի, ենթադրաբար թէ ոչ, իրենք են 

պատասխանատուները այս քրէական խառնիճաղանճային-քաոսային մթնոլորտին, 

որովհետեւ իրենց օրով ատոնք իրագործուած են: 

- Կրնա՞յ ըլլալ, որ երկու նախագահական շրջաններու ընթացքին (Ռ. Քոչարեան-Ս. 

Սարգիսեան), երկրին մէջ չյայտնուին կծիկներ, թէ՝ ո՞վքեր կը գտնուէին այն բոլոր 

գրգռութիւնները ու խաժամութիւնները կազմակերպող, կարգաւորող ու գործադրող 

տզրուկները: 

- Նիկոլիզմը, ուշ-ուշիութեամբ եկաւ ինկաւ այն յորձանուտին մէջ, որ, այսօր դարձած է 

ուրիշ, բայց, միեւնոյն գահավէժութեան ընթացքին մէջ, սակայն, այն տարբերութեամբ, որ 

նախկինները ուրիշ տեսակի բռնատիրութեան ճիրաններուն մէջ էին, իսկ այս՝ նորագոյնը, 

բոլորովին ուրիշ: 

Այդուհանդերձ, նախկինին ու նորին, անցեալին ու ներկային տարբերութիւնները այնքան 

ալ տարբեր չէին (ու չէին կրնայ ըլլալ), երբ ՀԱՅՐԵՆԻՔ հասկացողութիւնը ու 

նուիրականութիւնը, անոնց մօտ նոյն նժարին մէջ են, այն առումով, որ խնդրոյ առարկայ 

կողմերը չըմբռնեցին (ու չկրցան ըմբռնել), որ հայրենիքը ո՛չ խամաճիկ է, ոչ ալ խաղալիք: 

Բայց, ո՞վ լսեց, սթափեցաւ կամ արթնցաւ, որ հայրենիքը կարելի չէ շփոթել 

կուսակցականութեան հետ, հայրենիքը կարելի չէ փոխարինել որեւէ այլ տաբրերակով, 

հայրենիքը կարելի չէ նկատել յաղթողի ու պարտուողի առանցքներուն մէջ, հայրենիքը 

ԵՐԲԵՔ կարելի չէ «ոտնանգնդակ»ի տեղ գործածել եւ, ամենէն կարեւորը, հայրենիքը չի 

կրնար «աճուրդի» ապրանք համարուիլ: 

Բայց, ո՞վ, ո՞ր կողմը, կրցաւ ըմբռնել, որ հայրենիքը սրբութիւն է եւ ոչ թէ ասոր կամ անոր 

քմահաճոյքին առարկան, ատոնք ըլլան իշխանութիւններ, քաղկազմակերպութիւններ, 

փառատենչիկներ, արկածախնդիրներ կամ  

(աւելի ճիշդը), օտարներուն ծառայապաշտներ եւ անոնց վրայ գրաւ դնողներու 

շառաւիւններ: 

Ցաւ ի սիրտ, այդպիսի խրտուիլակներ, ո՛չ երէկ, ո՛չ այսօր, կրցան հասկնալ թէ իրենց 

ձախաւեր գործելաձեւերով հայրենիքը եւ Արցախը «արժանացուց»ին (ու կ’արժանացնեն) 

նման պարտուողական քաղաքականութեան մը անծայրածիր վիհին, բայց, յամառօրէն կը 

շարունակեն իրենց «Քաջ Նազար»ութիւնը: 

Հետեւաբար, եթէ շատ բան կորսնցուցին (ու հաւանաբար ալ՝ կորսնցուցինք), ատոր մէջ 

նոյնքան պատասխանատու դատապարտեալներ են՝ մեր ներքին ցեցերը, յատկապէս 

անոնք, որոնք տակաւին հրապարակի վրայ են, կը փայլին ու բոցկլտան իրենց այրող եւ 

աւերիչ դերակատարութիւններով, իրենց ազգակործան փչոցներով ու հայրենաքանդ 

միջոցառումներով: 

Ա՛յս է տխուր, շա՜տ տխուր համապատկերը, որ կը տիրէ մեր չորսդին: 

Մեղաւորները միայն հոն չեն, այլ նաեւ՝ հո՛ս: 

(Պէյրութ) 

ՄԵՐ ԴԻՏԱՐԿՈՒՄՈՎ ՈՒ ԴԱՏՈՒՄՈՎ շարքէն: 

30/12/2023 

ԵՐԿՉՈՏՈՒԹԻ՞ՒՆ, ԹԷ՞ ԶԳԱՍՏՈՒԹԻՒՆ 

Դոկտ. Հրայր Ճէպէճեան 

 

Ռոթըրտամ, Նետերլանտեր, հոկտեմբեր 2023։ 

 

Առիթը ունեցած եմ յաճախակի կերպով գտնուելու 

Ռոթըրտամ։ Նետերլանտները որպէս երկիր կը գերազանցեն 

իրենց գեղեցկութեամբ ու տակաւին ջրանցքները, որոնք 

կ՚անցնին բոլոր քաղաքներուն մէջէն եւ որ երկրին կուտան 

յաւելեալ գեղեցկութիւն։ Նետերլանտները լեռներ չունին բայց 

կանաչ մարգագետիները եւ ծառերը բաւարար չափով կը 

ստեղծեն հմայք։ Ու տակաւին ոչխարները, արջառները, 

ձիերը եւ թռչուններու տեսակները՝ տարածուած ամէն կողմ, 

երկրին կուտան հրապուրիչ տեսք։ Չեն ուշանար 

ենթադրութիւններդ, թէ այս երկրին մէջ մարդիկ ուրախ եւ 

հանգիստ են։  

 

 Ռոթըրտամի կեդրոնական հրապարակին վրայ տեսայ արձան մը որ կը 

մարմնաւորէ երիտասարդ տղայ մը որ կքած է ինք իր մէջ։ Արձանը ցոյց կուտայ անոր 

յուսահատ եւ յուսախաբ ըլլալու իրականութիւնը՝ իր կեանքէ՞ն, երկրի վիճակէ՞ն, տիրող 

մթնոլորտէ՞ն։ Արձանին ետեւի կողմը կար այս գրութիւնը. «Անձնասպանութիւնը առաջին 

գլխաւոր պատճառն է մահուան՝ ի մասնաւորի երիտասարդութեան մօտ եւ յատկապէս 

երեսուն տարիքէն վար եղողներուն»։  

 

 Եւրոպայի այս գեղեցիկ եւ տնտեսապէս հարուստ  երկրին մէջ մարդիկ՝ յատկապէս 

երիտասարդներ, ուրախ չեն։ Անոնք կքած են կեանքի յոյզերուն տակ եւ կը դիմեն 

անձնասպանութեան։ Եթէ երիտասարդներու մօտ այս իրավիճակը ընդհանրացած երեւոյթ 

է, կառավարութիւնը այս արձանին նման միջոցառումներու կը ձեռնարկէ՝ փորձելով  

արթնութիւն եւ զգաստութիւն ստեղծել հաւաքականութեան մէջ։ 

 

 Շարունակեցի կենալ հոն եւ խոկալ այս արձանին միտք բանիին շուրջ։ Եթէ 

մտածեցի որպէս հայ՝ հայրենիքին եւ Արցախին իրավիճակներէն մեկնելով, բայց նաեւ 

որպէս լիբանանցի ու արաբական աշխարհի մէջ ապրող անհատ, հարցերը ու 

տագնապները մէկը միւսին ետեւէն կը հալածեն զիս-մեզ եւ կը մղեն բոլորս ընկրկումի, 

յուսահատութեան եւ յուսախաբութեան։  

 

 Յուսահատ ենք, որպէս հայեր եւ յուսախաբ ենք մեր ազգային, հաւաքական, 

հայրենի, եւ Արցախեան կեանքերուն մէջ զարգացած ու զարգացող իրավիճակներէն։ Մենք 

ալ կքած  ենք մեր ներկայ ողբերգութիւններուն տակ։ Արցախը կորսնցուցինք, մարդկային 

շատ զոհեր ունեցանք, Հայաստանի վիճակը անկայուն եւ բախտորոշ եւ սփիւռքահայ մեր 

շատ մը  գաղութները կ՚ապրին տագնապալի օրեր։  

 

 Յուսահա՞տ ենք։ Այո։ 

 Յուսախա՞բ ենք։ Այո։ 

 Պիտի մնա՞նք այս վիճակին մէջ։ Եթէ ոչ, ի՞նչ պիտի ընենք։ 

 Միասնականութիւնը եւ խօսքէն իրական գործի եւ կեանքի վերածելու 

հեռանկարները շատ փայլուն եւ մօտալուտ չեն երեւնար տակաւին։ Ինչ որ ալ ըլլայ մեր 

ներկայ օրերու անընդունելի իրավիճակները, պիտի չի յուսահատինք համահայկական 

միտք-գործ իրականացնելէ Հայաստան, Արցախ եւ սփիւռք եռամիասնութեան 

տեսլականով։ Եթէ այսօր Արցախի հողը կորսնցուցինք բայց ոչ հոգին։ 

 

 Հերի Գունտագճեանը համաշխարհային վաստակ ունեցող լուսանկարիչ եւ լրագրող 

էր։ Հերին եւ հայրս զարմիկներ էին։ Հերի կ՚ապրէր Սուրբ Նշան եկեղեցիին թաղամասին մէջ՝ 

Պէյրութ, եւ որուն հանդիպակած կողմը «Ուատի Ապու Ճեմիլ»ն էր։ Պատանեկան 

տարիներուս, 1960-ական տարիներուն, այս թաղը կը կոչէինք «հրեաներու» թաղ։ Բաւական 

թիւով հրեաներ կ՚ապրէին հոն։ 1967-ի արաբ-իսրայէլեան պատերազմի նախօրեակին, 

հրեայ բնակչութիւնը բոլոր թաղամասը պարպեցին առանց որ ոեւէ մէկը իմանար։ Մեր 

ընտանեկան մէկ հանդիպումին, Հերի ըսաւ հօրս. «Վահէ, երկար տարիներու 

լուսանկարչական ասպարէզիս մէջ ասոր նման իրողութիւն մը չեմ տեսած։ Բոլոր թաղը 

պարպեցին առանց որ ոեւէ մէկը իմանար»։  

 

 Կրնա՞նք որպէս հայ ժողովուրդ՝ վերոյիշեալ դրուագին նման, սկսինք քիչ խօսիլ եւ 

շատ աշխատիլ։ Պիտի կարենա՞նք զսպուածութիւն եւ կարգապահութիւն յառաջացնել մեր 

հաւաքական ու ազգային կեանքերուն մէջ, որպէսզի արդիւնքի հասնինք։ Մտահան պէտք չէ 

ընել, որ երբ մեր ուժերը կը տրամադրենք խօսքի, խօսելու, եւ հակաճառելու՝ կը սպառենք 

մեր հաւաքական  միտք-ուժը եւ գործ իրականացնելու կարողականութիւնները կը նուազին։ 

 

 Ընկերային տեղեկատուութեան ցանցերը՝ դիմատետր թէ այլ, զգլխած ու անցած եւ 

նաեւ «տնօրինած» են մեր կեանքերը։ Անոնք «երկսայրի» սուրի նման են։ Եթէ լաւապէս 

օգտագործուի, կարելի է մեր կեանքերուն մէջ յառաջխաղացք արձանագրել։ Բայց կայ 

ժխտական կողմը։ Ան-անոնք նոյնքան կրնան կիրքերը, զգացումները հրահրել եւ հոգիները 

ու տրամադրութիւնները աղաւաղել ու տակաւին անհանդուրժողական կեցուածքներ սրել։ 

Պիտի կարենա՞նք մեր իսկ գործածած ընկերային ցանցերուն տալ դրական պարունակ։ 

Կարծէք հեւքի մը մէջ ենք այս ուղութեամբ։  

 

 Եթէ առաջին Քրստոնեայ պետութիւնն ենք, եւ ենք, այս պիտի նշանակէ թէ պիտի 

վերադառնանք մեր ակունքներուն եւ մեր ՀԱՒԱՏՔԻՆ։ Մեր քրիստոնէական հաւատքին, որ 

ունի իր մէջ ՈՒԺ մը, որ կը փոխէ եւ կը շինէ։ Պօղոս Առաքեալ կ՚ըսէ. «Աստուած մեզի 

երկչոտութեան հոգի չի տուաւ՝հապա զօրութեան, սիրոյ եւ զգաստութեան» (Բ. Տիմոթէոս 

1.6)։  Աստուածաշունչի այս համարը մեզի կուտայ ուժ։ Ուժը փոխելու, փոխուելու, շինելու 

ու վերաշինելու։  

 

 Այսօր յուսահատ եւ յուսախաբ ենք երիտասարդ արձանին կերպարին նման եւ կքած 

ենք։ Այլ խօսքով, երկչոտ եղած ենք։ Բայց ունինք հաւաստիացումը Հաւատքին եւ անոր 

դրոշմած ուժին։ Ուժը, որ մեր կեանքերուն կուտայ զօրութիւն։ Այս զօրութիւնը կրնայ փոխել 

մեր երկչոտ իրականութիւնը։ 

 

 Այս զօրութիւնը պիտի լիցքաւորէ մեր հոգին։ Այս հոգիին զօրութիւնը կ՚օգնէ մեզի, 

որպէսզի մեր սրտերուն մէջէն դուրս հանենք անհանդուրժողականութիւնը, քէնը եւ 

ատելութիւնը եւ լեցնենք մեր սրտերը սիրով՝ հանդուրժելու եւ ընդունելու զիրար։ 

 Այս զօրութիւնը պիտի լիցքաւորէ մեր միտքը։ Այս մտքի զօրութիւնը կ՚օգնէ որպէսզի 

կարենանք համադրել մեր համահայկական միտքը եւ քով-քովի գալ՝ կազմելու համար 

ազգային եւ մտաւոր կարողականութեամբ օժտուած ուժ մը։  

 

 Այս զօրութիւնը պիտի լիցքաւորէ մեր մարմինը։ Այս մարմնի զօրութիւնը կրնայ 

առիթը ստեղծել կազմելու ռազմական եւ դիւանագիտական կարողականութիւն, որպէսզի 

նաւարկենք տարածաշրջանային մեր վրայ պարտադրուած շատ մը դժուար պայմաններու 

մէջ։  

 

 Այսօր կքած եւ երկչոտ ենք։ Բայց կայ հոգին։ Այն հոգին, որ երկչոտութիւնը կը 

վերածէ զօրութեան։ Եւ զօրաւոր մարդն է, որ կը սիրէ կեանքը, մարդը, հայը եւ հայրենիքը։ 

Այս զօրութիւնը եւ սէրը մեզ միշտ զգաստ կրնան պահել, որպէսզի մեր կեանքերը տանինք 

պատմութեան շարունակականութեան մէջ։  

 

 Երկչոտութի՞ւն, թէ՞ զգաստութիւն։  

 

 Պիտի ըլլանք երկչո՞տ, թէ՞ զգաստ, որպէսզի տեսնենք թէ ի՞նչ պիտի ընենք, որպէսզի 

դուրս գանք այս ազգային մեծ աղէտէն ու պատուհասէն։ 

 

 Ընտրութիւնը մերն է։  

 

 Բայց զգաստութիւնն է, որ պիտի ապրեցնէ մեզ՝ հայը։  

 

Քուէյթ, Դեկտեմբեր 2023  

ՏԵՍԱԿԷՏ  

ԺԱՌԱՆԳՈՒՄՆ 

«Վատ է ա՛յն մարդը, որ 
վատատաբանում է իր երկրիը  
կամ իր ընտանիքը»: 
Ֆրանսական 

Ստալինեան համակարգի փլուզումից յետոյ էր, երբ քաղաքական 

մթնոլորտը հանդարտուել էր, մարդիկ սկսել էին կարծրացած 

գաղափարներից ազատուել, իսկ աքսորեալների մեծ մասը, որ 

կարողացել էին դիմակայել ծանր պայմաններին, վերադարձել 

էին տուն:  65-ին էր, որ թոյլատրուեց նշել Եղեռնի յիսնամեակը: 

Հողերի եւ Արեւմտեան Հայաստանի ժառանգորդութեան հարցը 

նոր վերելք ապրեց, որ դարձել էր երազանք եւ պահանջ՝ 

չափաւորուած Մոսկուայի   կողմից: 

Անկախութեան մութ ու պաղ տարիներին էր, որ մերոնք 

կարողացան համարձակ քայլեր անել նուազած  ու թոյլ 

հարեւանի նկատմամբ՝ ազատագրելով Արցախը, որ ըստ 

էութեան մարդու իրաւունքների հարց էր, քան բռնագրաւում: Ամէնուրեք արդի «Արցախի 

հարցը փակուած չէ» գոռացող պոռոտախօսները դեռ չեն հասկացել, որ այնտեղ այլեւս 

գրեթէ հայ չի մնացել եւ նրա վերադարձը գրեթէ անկարելի է, քանզի կորցրինք այդ խնդրի 

արժանապատիւ լուծելու հազուագիւտ առիթը, երբ յաղթական էինք եւ մեր քաջարի 

ասպետները սոնքում էին, թէ պատրաստ էին մինչեւ Բաքու գնալ: Այս նիւթի շուրջ 

արտայայտուել ենք տարբեր առիթով: Պարզից պարզ է, որ անհրաժեշտ էր 94-ին Բիշքեքում 

հրադադարի փոխարէն անձնատուր լինելու դաշնագիր կնքել, նոյնիսկ միւս հինգ 

շրջանների վերադարձով, Արցախը ՀՀ-ն կցելու պարտադրանքով: Միջնակարգ կրթութեան 

իւրաքանչիւր անհատ ըմբռնում եւ հասկանում է այդ իրականութիւնը՝ բացի մեր 

«ղեկավարները», որ երկրորդ հանրապետութիւն ստեղծելու մոլուցքով էին հիւանդ, որ 

գայթակղիչ էր: 

Փոխարէնը իրականութիւն դարձաւ երկրի թալանը եւ գրաւեալ հողերի յանձնումը 

արիւնով եւ անգնահատելի կորուստներով, Ստեփանակերտը դատարկուեց իր 

բնակիչներից դառնալով Խանքենդի: 

Արդի թէ՛ հայրենի եւ թէ՛ միջազգային խառնաշփոթ պայմաններում մեր մտաւորական եւ 

քաղաքական հանրութիւնը կէս մոլոր  վիճակի մէջ է՝ չկարողանալով կողմնորոշուել մեր 

ապագայի հետ կապուած քայլերի առումով: Նրանց մի մասը հայեացքը դարձրել է դէպի 

ռուսները, միսը դէպի արեւմուտք: Որքան տարօրինակ եւ զարմանալի թուայ, ոչ մէկ ձայն է 

հնչում ներքին պառակտումները դադարեցնելու եւ հայրենի շահաւէտ միաբանութեան 

մասին, որպիսի կարողանանք մեր սեփական եղունգներով մեր գլուխը քերել: Մուրացողի 

հոգեբանութիւն՝ ամէնը ուրիշից ակնկալելը, շատ խորն արմատներ ունի մեր ազգակիցների 

շրջանում, նոյնիսկ մասամբ իշխանական, մեր բոլոր անյաջողութիւնները բարդել այլոց 

վրայ՝ միշտ մոռանալով սեփական սխալները: 

Որքան էլ դժուար լինի, անհրաժեշտ է, որ մեր հանրութիւնը վերակառուցուի եւ 

ձերբազատուի երկար տարիներ տիրող իրարամերժ, աննպատակ,  աւերիչ, 

հոգեբանութիւնից՝ լծուելով պատուաւոր վերապրելու միացեալ ծրագրի ստեղծման 

աշխատանքին, դառնալով իր դարաւոր երկրի պատուաւոր ժառանգորդ: Յաճախ եմ յիշում 

դպրոցական տարիներին սովորած Ղազարոս Աղայեանի՝ «Ծիծեռնակը բոյն էր շինում․․․ 
ամէն մի շիւղ  կպցնելիս, առաջուայ բոյնն էր յիշում» քերթուածքը: Ա՛յդ պիտի լինի արդի մեր  

հանրութեան առօրեայ գաղափարախօսութիւնը,, մանաւանդ մտաւորական դասի գործուն 

եւ ստեղծագործ մասնակցութեամբ: Դեռ  յայտնի չէ, թէ որքան պիտի շարունակուի մամուլի 

էջերը անկիրթ եւ անվայել հայհոյանքով ողողելու մոլուցքը՝ երկրի,  իշխանութեան 

նկատմամբ, որ ինքնանպատակ է եւ դարձել է արհեստ: Եթէ նոյնիսկ թերութիւններ կան 

(ո՞վ է անթերի), այն կիրթ ձեւով նշելը՝ խօսքի ազատութեան տարրական սկզբունքով 

արգելուած չէ: Ի վերջոյ, անհրաժեշտ չէ Յուպիտերից երկնած լինելը, տեսնելու եւ  

հասկանալու, որ մեր երկիրը արդի պայմաններում, կամայ թէ ակամայ, բազում սխալների 

բոյն է դարձել եւ այն շեփորահարելու փոխարէն, լուծում է պահանջում, որին մասնակցելը 

բոլորիս պարտականութիւնն է առանց բացառութեան, նոյնիսկ ծրագրից զուրկ աղմկարար 

ընդդիմութեան: Գաղտնիք չէ, որ միայն համապարփակ ուժերով է հնարաւոր զօրացնել 

երկիրը եւ ապրել խաղաղ հանգիստ խղճով: Զարմանալի եւ գայթակղիչ է Էջմիածնից հնչող՝ 
«Մեր համախումբ ջանքերը ծառայեցնենք յանուն համազգա֊յին շահերի պաշտպանութեան»  

ուղերձը, երբ բարձր հոգեւոր դասը դարձել է հիմնական պառակտիչը, իրեն չվայելող 

կեցուածքով  ընդդիմութեանը ծառայելով: 

 Այսուհանդերձ մենք այն կարծիքի չենք, որ բոլոր մեր ազգակիցները միատեսակ 

մտածեն, ոչ  երբեք,  միայն թէ ցանկալի է, որ նրանք ունենան նոյն համախոհ ծրագրի 

անուրջը հայրենիքի վերակառուցման  նկատմամբ եւ միշտ չէ,  որ բարձր խօսողը իրաւացի 

է: 

Այսուհանդերձ, եթէ սեւ ակնոցով չնայենք մեր երկրում տիրող կացութեանը, բոլոր 

թերութիւնների կողքին պէտք է նշմարենք նաեւ եղած որոշ առաջընթացը եւ չմոռանանք, որ 

դրօշ  ծածանելով եւ բեմահարթակից գոռալով  չէ, այլ մասնակից լինելով է  բարելաււում մի 

երկիր: Կրկնեմ, որ ամէն ինչ չէ, որ վատ ու սխալ է, կան նաեւ դրական երեւոյթներ, որ պէտք 

է տեսնել ու գնահատել՝ առանց որեւէ մէկին փառաբանելու միտումով, միայն երկրի շահը 

ուղեցոյց ունենալով: Մի՞թէ հնարաւոր չէ միաբան իշխանութիւն ունենալ, ուր 

կենտրոնանան բոլոր ունակ դրական ուժերը: Մտածել: 

Ինչու ուրախալի չհամարել այն լուրը, որ տարբեր երկրներից նորագոյն զէնքերով է 

համալրուել հայրենի բանակը, կամ մեր հարեւան Իրանի հետ առանց սահմանափակումի 

ազատ առեւտուրի համաձայնագիր է ստորագրուել եւ ռուսների հետ տարաձայնութիւնը  

մեղմանալով ԵԱՏՄ- նախագահութիւնը ՀՀ֊ն վարելու յանձնառու է: 

Այս եւ նման հանգամանքները թոյլ են տալիս մտածել, որ երկրում քաղաքական 

հաւասարակշռութիւն պէտք է լինի անհրաժեշտութիւն եւ ոչ պայքարի առիթ: Երկար 

ճամփայ ունենք անցնելիք եւ իմաստուն, խոհեմ լինելը աւելորդ չէ.  չենք կարող այն ուրիշից 

ժառանգել: 

 

1-1-2024                                

   Ռուբէն Յովակիմեան- Սեն Ռաֆայել 

ԲԱՆԱՍՏԵՂԾՆԵՐՈՒ  ՊԱՏԳԱՄՆԵՐԸ  ՈՒ  ՄԵՐ  ԱՆԵԼԻՔԸ 

Հայոց ռազմի աստուած Վիշապաքաղ Վահագնի արձանը Երեւանի արեւմտեան մուտքին 

Գէորգ Նաթալի (Եազըճեան), Երեւան, 24 դեկտեմբեր 2023 

Շուրջ 1140 օր անցաւ 9 նոյեմբեր 2020-ի չարաբաստիկ 

օրէն, երբ բացայայտուեցաւ վերջին հարիւրամեակի 

հայկական մեծագոյն սուտը՝ մեր պատրաստ ըլլալը 

պատերազմին: Շատ աւելի դատապարտելի է, որ մեր 

ՀԱՄԱԶԳԱՅԻՆ աղէտը փոխանակ սթափեցնելու հայերս, 

այս հազարաւոր օրերն ու տասնեակ հազարաւոր ժամերը 

վատնեցինք զիրար ամբաստանելով պարտութեան 

համար, ամենուրեք թուրք, դաւաճան, հողատու փնտռելով 

եւ … գտնելով (!!!), փողոցներ փակելով կամ զանոնք չափչփելով: ՀՀ-ի իշխանութիւններն 

ալ, իրենց կարգին, անընդհատ տեղի տուին օտարներու, յատկապէս թրքազգիներու 

ճնշումներուն դիմաց, ապացուցելով որ 2018-ի գարնան պատահածը թաւիշ չէր, այլ՝ 

սովորական փալաս մը, որու վրայ կօշիկ կը սրբեն: Շատ քիչեր շուտ յաղթահարեցին 

աղէտին ցնցահարուածը, սկսան ստեղծուած դառնագոյն վիճակէն ելքեր որոնել եւ անցան 

գործի: 

21-րդ դարի 20-ական թուականներու մեր այսօրուան վիճակը կը համեմատեմ երկրորդ 

աշխարհամարտէն ետք Գերմանիոյ եւ Ճափոնի օրինակներուն հետ: Ընդամէնը 27 տարուայ 

ընթացքին համաշխարհային երկու պատերազմներէ ԿԱՏԱՐԵԱԼ ԱՆՁՆԱՏՈՒՈՒԹԵԱՄԲ 

դուրս եկած Գերմանիոյ 8 միլիոն երիտասարդներ սպանուած էին ճակատներուն վրայ, 

http://www.azadkhosk.com/
https://i0.wp.com/keghart.org/wp-content/uploads/2022/02/Vahakn-statue.jpg?fit=600,419&ssl=1

ուրիշ բազում միլիոններ հաշմանդամ դարձած, ուրիշ միլիոններ տարիներով իբրեւ 

ռազմագերի ծառայած Սովետական Միութեան մէջ, կանանց մէկ մասը բռնաբարուած, 

քաղաքները քարուքանդ եղած, քանդումէ փրկուած գործարաններուն ամբողջ գոյքը իբրեւ 

ռազմավար յաղթանակած երկիրներ տարուած… Այդուհանդերձ, Գերմանիա կրցաւ իր 

մէջքը վերականգնել ընդամէնը 10 տարուան ընթացքին, շնորհիւ Քոնրատ Ատենաուերի 

նման ՆՈՒԻՐԵԱԼ ՂԵԿԱՎԱՐԻ եւ գերմանացի ժողովուրդի կարգապահութեան, 

կազմակերպուած եւ նուիրեալ աշխատանքին (Մարշալի ծրագիրը գերմանական այդ 

հրաշքին հետ մեծ առնչութիւն չունի): Աւելին, նոյն այդ նպատակասլաց աշխատանքին 

շնորհիւ, 44-45 տարի ետք, Պերլինի պատը փուլ եկաւ ու Գերմանիա վերամիացաւ: 

Պատերազմի գրեթէ բոլոր հետեւանքներն այդպիսով վերացան բացի, անշուշտ, 

սպանուածներէն: Նոյնպէս, հիւլէական երկու ռումբ ստացած եւ պատերազմէն ԿԱՏԱՐԵԱԼ 

ԱՆՁՆԱՏՈՒՈՒԹԵԱՄԲ դուրս եկած Ճափոնը, ընդամէնը մէկ տասնամեակի ընթացքին 

մէջքը շտկեց ու Գերմանիոյ նման սկսաւ թռիչքաձեւ զարգանալ: Նշուած երկու 

պետութիւնները 60-ականներուն արդէն նշանակալի ուժ էին համաշխարհային 

տնտեսութեան մէջ: 

Իսկ մենք ի՞նչ ըրինք անցնող 1140 օրերուն ընթացքին: Ժամանակին արժէքը իմացողին 

համար, ոչ թէ 1140 օրը, այլեւ 1140 երկվայրկեանն իսկ ՀՍԿԱՅ ԺԱՄԱՆԱԿ է: Աստուած իր 

արարածներէն միայն մարդուն շնորհած է խիղճն ու բանականութիւնը: Եւ Ան այս երկու 

շնորհները տուած է, որպէսզի մարդը զանոնք օգտագործէ ի բարօրութիւն իրեն եւ ի փառս 

իր Արարիչին: Անկեղծօրէն հարց տանք եւ նոյնքան անկեղծօրէն պատասխանենք 

հարցումին՝ իբրեւ հայ ազգ, կը գործածե՞նք այս աստուածային շնորհները, թէ՞ 

թշնամիներով շրջապատուած ըլլալով հանդերձ, ամէն ինչի համար կ’ապաւինինք միայն 

Աստուծոյ (յիշենք դառն ողբերգապատումը, երբ Աստուած կ’ըսէ պատերազմի հերթական 

փուլին մէջ յայտնուած եւ Իրեն դիմած հայուն՝ «նորի՞ց Իմ յոյսին էք մնացել…»): 

Խոստովանինք՝ հայութեան ջախջախիչ մեծամասնութիւնը, մասնաւորաբար՝ 

ամենատարբեր հոգեւոր ու աշխարհիկ ղեկավարութիւնները, կը սիրեն ապրիլ կեղծիքներու 

եւ պատրանքներու մէջ: Այդպէս շատ լաւ է, պատասխանատուութենէ խուսափելու 

լաւագոյն միջոց են ատոնք: Իսկ երբ աղէտ պատահի՝ բացի հայերէն, միւս բոլոր ազգերն են 

մեղաւոր, իսկ հայոց մէջ բոլորն են մեղաւոր՝ բացի իրենցմէ… 

Մեզ առանձնապէս չեն հետաքրքրեր թշնամիին հետ ուղղակի կամ միջնորդաւորուած 

բանակցութիւնները, ոչ իսկ հաւանական այսպէս կոչուած «Խաղաղութեան 

պայմանագիր»ը: Մեր առջեւ է Լիբանանի հետ Իսրայէլի օրինակը: 1982-ի ամառը Լիբանան 

ներխուժելէ ու երկրին երկու երրորդը գրաւելէ ետք, սիոնական տարատնկուած 

գոյացութիւնը Լիբանանի պարտադրեց 17 մայիս 1983-ի այսպէս կոչուած «Խաղաղութեան 

համաձայնագիր»ը: Սակայն լիբանանցի ժողովուրդին մեծ հատուածը մերժելով մերժեց այդ 

պայմանագիրը եւ իրար յաջորդած ԱՆՁՆԱՍՊԱՆԱԿԱՆ ԳՈՐԾՈՂՈՒԹԻՒՆՆԵՐՈՎ 

պատմութեան աղբանոցը նետեց այդ թուղթի կտորը, որու մասին այսօր կը յիշեն 

պատմաբաններն ու քաղաքական գործիչները միայն, իսկ լիբանանցի միջին քաղաքացին 

լուր իսկ չունի նման զուգարանաթուղթի գոյութենէն: Աւելորդ չէ այստեղ նշել, թէ այդ 

ֆետայի ազատամարտիկներուն զգալի մասը համայնավար եւ ղովմի գաղափարակիր 

աղջիկներ էին: 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (142) Յունուար 2024 

 

31/58 

Մեզի համար, Ատրպէյճանի, հաւանաբար նաեւ Թուրքիոյ հետ «Խաղաղութեան 

պայմանագիր»ները, զանոնք չստորագրած իսկ, պէտքարանի թուղթ են: Մեզ հետաքրքրողը 

համահայկական դիմադրական շարժումն է այդ բռնադատուած «խաղաղութեան» դէմ: Այդ 

հաւանական համաձայնագիրները պիտի տապալին հայութեան անձնուէր հատուածին 

զոհողութիւններով, ընդհուպ՝ մահապարտական գործողութիւններով: 

Ահա թէ ինչո՛ւ, ամբողջ էութեամբ կոչ կ’ընենք աջակցիլ Ազգային Լեգէոն կամաւորական 

շարժումին, որու պատանի ու նորահաս երիտասարդ անդամները կը թրծուին ազգային 

գաղափարախօսութեամբ: Հաւատացած ենք, որ պատերազմներու ելքը կ’որոշեն ոչ այնքան 

զինուժին քանակը, զէնքերու տեսակը, քանակն ու որակը, մէկ խօսքով՝ նիւթական կողմը, 

որքան ՄԱՐՏԱԿԱՆ ՈԳԻՆ, ՅԱՂԹԵԼՈՒ ԱՆՆԿՈՒՆ ԿԱՄՔԸ: Դեռ ոչ վաղ անցեալին, 

հիւլէական ռումբ ունեցող պետութիւններ խայտառակ պարտութիւններ կրեցին ազգային 

ոգիէն ածանցուած մարտական ոգի ու յաղթելու կամք ունեցող ժողովուրդներէ՝ Ֆրանսան՝ 

Ալճերիոյ մէջ, Ա. Մ. Ն.ը՝ Վիեթնամի մէջ, Սովետական Միութիւնը, ապա նաեւ հաւաքական 

Արեւմուտքը՝ Աֆղանիստանի մէջ… 

Ժամանակն է ԱԶԳ-ԲԱՆԱԿ-ի վերածուելու, այդ գաղափարը կեղծիքի ժանգէն մաքրելու եւ 

գործնականացնելու: Դժբախտաբար, ո՛չ ՀՀ-ի այսօրուան իշխանութիւնները, ո՛չ ալ 

տարատեսակ ընդդիմութիւնները այս գաղափարի կրողն են, առաւել եւս՝ զայն 

գործնականացնել փափաքողներ: Հայ երիտասարդութիւնը, ըլլայ Հայրենիքի թէ Սփիւռքի 

մէջ, պէտք է մարզուի ու պատրաստ ըլլայ ՀԱՅ-ԹՐՔԱԿԱՆ ՇԱՐՈՒՆԱԿՈՒՈՂ 

ՊԱՏԵՐԱԶՄԻ ռազմական յաջորդ շիկացումներուն: Մեր կոչն է սփիւռքահայ 

երիտասարդութեան. մի՛ լսէք ձեր սնանկացած ղեկավարութիւնները, կաթողիկոս-

մաթողիկոսներու սուտ ու փուճ պոռոտախօսութիւններն ու անիմաստ յորդորները, Թղթէ 

Շերեփներով արդիւնքի հասնելու կեղծիքները, եւ գացէ՛ք Հայրենիք, ստացէ՛ք մարտական 

համակողմանի պատրաստութիւն՝ հետեւելով Ազգային Լեգէոն, ՈՄԱ, ԱԹԱՆ, Ազատազէն, 

Զանգ, Զարկ, Փոքր Մհեր եւ նման՝ շուրջ մէկուկէս տասնեակ կազմակերպութիւններու 

դասընթացներուն: 

Մեզի պէտք է հայկական Համաս, հայկական Հըզպալլահ: Նկատի ունինք այդ կառոյցներուն 

գաղափարական ու կազմակերպչական կողմերը, որոնք, մեր համոզումով, առաջնային են 

զինական, ֆինանսական ու այլ կողմերու հետ համեմատած: Բնական է, որ մեր այս կոչը 

յառաջացնէ գարշահոտած ու ձախողած դասական ղեկավարութիւններու բուռն 

հակազդեցութիւնը. տարատեսակ իշխանութիւններ, ներառեալ հայկականներ, միշտ ալ կը 

սարսափին ոգեկան ուժէն, որ, մեր համոզումով, յաղթանակի հասնելու գլխաւոր զէնքն է: 

Այն անբարոյականութիւնը որով համաշխարհային հանրութիւնը դիտեց ու կը շարունակէ 

դիտել Արցախի եւ Կազայի ողբերգութիւնները, բարոյական ամէն իրաւունք կու տայ հայոց 

եւ պաղեստինցիներուն՝ ամբողջ աշխարհը յայտարարելու մարտադաշտ, մինչեւ իրենց 

իրաւունքներուն վերատիրացումը: Եթէ աշխարհը կը դաւանի «Ո՛ւժը կը ծնի իրաւունք» 

սկզբունքը, նոյն սկզբունքով ալ պէտք է շարժին ու գործեն իրաւազրկուած ժողովուրդները: 

Աշխարհն այսօր չի հասկնար ուրիշ լեզուէ, բացի բիրտ ուժէն: Ի՜նչ միջազգային իրաւունք, 

ի՜նչ մարդու իրաւունքներ, ի՜նչ միջազգային դատական ատեաններ, ի՜նչ բան… Ատոնք 

միամիտները թմրեցնելու լօլօներ են պարզապէս… 

Թունուզցի արաբ վաղամեռիկ բանաստեղծ, պետական քայլերգի համահեղինակ Ապու 

Կասեմ ալ-Շապպին (1909-1934) իր մէկ բանաստեղծութիւնը կը սկսի այս տողերով. 

«Եթէ ժողովուրդն օր մը ուզեց ապրիլ, ճակատագի՛րն է որ կ’ենթարկուի անոր, 
Եւ խաւարին անպայմա՛ն կը յաջորդէ լուսաբացը, եւ շղթաները անպայմա՛ն կը փշրուին»: 

Իսկ մեր ժողովուրդը որոշած է ապրիլ՝ ի հեճուկս աշխարհի կարծեցեալ տէրերուն, 

թրքազգիներուն եւ մեր տարատեսակ ներքին թէ արտաքին թշնամիներուն: 

Իսկ ապրելու եւ գոյատեւելու միակ միջոցը Երկաթէ Շերեփն է: 

Մեծ Եղեռնի նահատակ բանաստեղծ, նոյնպէս վաղամեռիկ Դանիէլ Վարուժան (1884-1915) 

պատգամած է. 

Եւ պայքար, պայքար, պայքա՛ր երգեցի, 
Ձեզի ընծա՜յ, հայ մարտիկներ, 
Գրիչս եղաւ անթրոց սըրտերու հնոցի… 

Ձեզի ընծա՜յ, քաջ մարտիկներ, 
Եղէգնեայ գրչով վըրէ՜ժ երգեցի, 
Ընդ եղեգան փող բո՛ց ելանէր: 

ՊԱՌԱԿՏՈՒՄՆ 

 

«Իմաստունը մոլորութիւնը յաղթահարելով 

 յանգում է ճշմարտութեան, 
 մինչ տխմարը կը յամառի իր մոլորութիւններում»: 
Ֆ․Ռիւկերտ 

 
Հնարաւորութեան սահմաններում ծանօթանալով ամէնօրեայ հայ 

մամուլին, առանց խտրականութեան ու նախապաշարումի, 

ակամայից հարց է ծագում, թէ ի սփիւռս աշխարհի ո՛վ է Հայ մարդը, 

ո՛րն են նրա իւրայատուկ, հաւաքական բնոյթը, ձգտումները եւ 

ինչու չէ՝  տեսլականը իր ներկայ եւ ապագայ կեցուածքի 

նկատմամբ, ինչպէս նաեւ փառք ու պատուով ապրելու առումով՝ 

վերակառուցուելու բնազդը: Ցաւօք, եղած  հրատարակութիւնները 

մեծ մասամբ քաջալերական չլինելով՝ աւելի  մօտենում են 

ցեխարձակումով իրար նկատմամբ ատելութեան, քան 

համախմբումի, որի մասին արտայայտուողները պակաս չեն: Ի 

վերջոյ մնում է աներկբայ մի փաստ, որ արդի հայ հասարակութեան 

հիմնական յատկութիւնը  պառակտումն է, որի հիմնական  

ակունքն է մասնաւորի շահն ու սեփական քսակը: Այն  պարուրուած է հայատեաց 

զգացումներով, որ կը գտնենք երեք հիմնական կառոյցների միջեւ՝ իշխանութիւն, եկեղեցի 

եւ իր կազմով տարաբնոյթ ընդդիմութիւն, որոնք հակադրւում են  իրար: Պառակտումը 

դարձել է ազգային վարակ, ախտ, որոնց  բուժման միջոցները անյայտ են, քանզի ազգային 

միակ ընդհանուր շահի գաղափարը փոխարինուել է զուտ մասնաւորի գերակայութեամբ: 

Չեմ բացառում, որ նման վիճակ գոյութիւն ունենայ այլուր, միայն թէ «մերը ուրիշ է», 

քանզի մեզ հայ են ասում եւ մեր գլխին կախուած Դամոկլեան սուրը ի դէմս մեր բորենի 

հարեւանների լինել-չլինելու փաստի առջեւ է մեզ դնում, որ ոմանք ընդունակ չեն 

գիտակցել: 

Մեր ինքնաքայքայման երեւոյթը նոր չէ եւ դարերի ընթացքին տարբեր առիթով ու ձեւով 

ներկայ է եղել մեր ազգային կեանքում: Եթէ շատ հեռուները չգնանք, տեղին եմ համարում 

յիշեցնել մի դրուագ 1923-ի յուլիսին Լոզանի պայմանագրի հետ կապուած, ուր մեր խնդիրն 

էր քննարկուելու: ՀՀ-ը մաս չի կազմել այդ պայմանագրին, խորհրդային երկրի անդամ 

լինելու պատճառով, չնայած  այն սերտօրէն կապուած էր մեր անցեալի թէ ընթացիկ վիճակի 

հետ՝ միջազգային իրաւունքների բերումով: Սփիւռքի հայկական հարցով զբաղուող 

քաղաքական գործիչները դիմում է ոմն պ․Բօղիկեան մեծահարուստի  Լոզան գնալու մէկ 

անձի ծախսերին յանձնառու լինել: Նա մերժում է՝ շեշտելով, թէ դոյզն  վստահութիւն չունի 

հայ գործիչների վրայ:  Բանից պարզւում է, որ իր ողջ  հարստութիւնը կտակել է բազմաթիւ 

օտար բարեգործ ընկերութիւնների: 

Հարիւր տարի անց, ի՞նչ է փոխուել  երկրի եւ նրա բարօրութեան  նկատմամբ 

մտայնութեան ոլորտում պատասխանատու եւ յանձնառու լինելու իմաստով: Ոչ շատ բան, 

եւ տեղին չէ ծանրանալու անկախութիւնից ի վեր երկրում տիրող լայնատարած թալանին, 

որի հետ, երբ ԱԺ֊ի պատգամաւորը1 բացայայտօրէն յայտարարում է, որ իր քաղաքական 

խումբը իշխանութեանը փողոցային պայքարով հեռացնելու ծրագիր ունի եւ այն փուլ առ 

փուլ պիտի գործարկուի:  Միեւնոյն ժամանակ այդ քաջարի վիժուածքը  կոչ է անում այլ 

դիմադիրների միանալ իր ծրագրին՝ հակառակ դէպքում խոստանալով, որ միեւնոյն է իրենք 

իրենց առաքելութիւնը կը գործադրեն: Նոյնը չէ՞ր  մի քանի տարի առաջ վարչապետի աթոռ 

յաւակնող մի այլ տխմար՝ պարտիզանական շարժումի անցնելու կոչ էր անում, սեփական 

երկրի   դէմ: 

Ա՛յս է մեր քաղաքական գործիչներից ոմանց կերպարը, աշխատանքի սկզբունքը եւ 

ընթացիկ գաղափարախօսութիւնը՝ քանդենք եւ տիրանանք: Խօսքի մէջ քաջարի եւ  

խոստումնալից, պատրաստ էին Արցախը ազատագրել արեան գնով՝ ՀՀ փրկելու միտումով, 

բայց պէտք եղած ժամին մատը մատին չտուին եւ այժմ ուզում են փողոցային պայքարով 

իշխանութեան գալ: 

Մէկ այլ նմուշ, որ  թէպետ պառակտում չէ, նախկին  Արցախի անվտանգութեան 

խորհրդի    նախագահն է, իրաւամբ 90-ականների պատերազմի ղեկավար մասնակից, 

յայտնի  իր հերոսական արարքներով Սամուէլ  Բաբայեանի՝«Խաղաղութեան 

պայմանագրի»  գաղափարին զգոյշ մօտեցումն է, գտնելով, որ այն թերի է, ճիշտ չի 

փաթեթաւորուած եւ ենթադրաբար մտածում է, թէ յետագային բարդութիւններ կարող են 

առաջանլ: Նրա կարծիքով ազերի իմաստուն անձանց հետ շփուելով, հնարաւոր է բանակցել 

առաջիկայ տարիներին այլեւս իրար չբախուել եւ խաղաղ մթնոլորտում՝ առաջ տանել եւ 

համոզել, այն հիմնա֊կան միտքը,  որ Արցախը պարտադիր պիտի լինի ինքնավար  եւ 

բնակիչների վերադաձը   խաղաղութեան պայմաններում: Դժուար է հակադրուել այս 

մտքին, բայց այն մնում է ցանկութիւն, քանզի բացակայ է այն կարեւոր հանգամանքը, թէ 

ինչպէ՞ս եւ ի՞նչ  միջոցներով, երբ համաձայնութեան համար  երկու համախոհ կողմ են 

հարկաւոր: 

 
1Հայկ Մամիջանեան կոչեցեալ թրքատիպ անձի  մասին է խօսքը, որ ԵՄ ընտրութիւնների ընթացքին, Նիկոլի դէմ է 

քուէարկելու յամառումով, իր ձայնը տուեց ի օգուտ ազերի թեկնածուի: 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (142) Յունուար 2024 

 

34/58 

Աչքաթող չանենք հայ-ռուս յարաբերութիւնների միջեւ ծլած պառակտման 

հաւանականութիւնը, որ շատ կարեւոր է եւ կարող է աղէտի վերածուել: Սանկտ-

Պետերբուրգի համաժողովին ռուսները, զանց առնելով իրենց դաշնակցի 

պարտաւորութիւնների թերացումը  Բաքուի աւերիչ գործունէութեանց միջամտելու, նշեցին 

որ  պաշտօնական Երեւանը, գայթակղուելով արեւմուտքի մշուշոտ խոստումնալից 

համոզումներով, փորձում է ձեւակերպել իր արտաքին քաղաքական նոր ուղղութիւնը, որ 

տհաճ հետեւանքներ կարող է ունենալ: Այդ պարզապէս սպառնալիք էր, եթէ ՀՀ-ը չի   

հրաժարուի փոխել արտաքին քաղաքական ուղին: Սրան միանում է նաեւ ՀՀ 

տեղաբաշխուած ռուսական ռազմակայանի վերաբերեալ թերի կարծիք ունեցող 

դատողութիւնների հրաժարում, այլ կերպ՝ այն կարող է վնասակար լինել նաեւ 

տարածաշրջանի անվտանգու֊թեան տեսակէտից:  Անցեալ 20-ականներին թուրքերը 

յաջողեցին իրենց անկումը յետաձգել արեւմուտքի եւ  ռուսների շահերի բախումից 

օգտուելով: Աժմ մեր հերթն է, օրինակները  ակնյայտ են եւ զգոյշ քայլելն ու խոհեմութիւնը 

դառնում են պարտադիր: 

Բազում են նման եւ համազօր դիպուածները: 

 

30-12-23 

 Ռուբէն Յովակիմեան- Սեն Ռաֆայել   

ՆՈՐ ՏԱՐԻ՝  ՎԵՐԱԾՆՈՒԴ  ԵՒ   ՆՈՐ  ՍԿԻԶԲ 

Լիւսի Տէօքմէճեան, Երեւան, 21 դեկտեմբեր 2023 

Դեկտեմբերին բոլորս կը պատրաստուինք դիմաւորելու Նոր 

տարուան եւ Սուրբ Ծնունդի տօները: Տօնածառը կը 

յարդարենք եւ տունը կը հարստացնենք Կաղանդի 

խաղալիքներով ու լուսավառ զարդարանքներով: 

Գրեթէ ամբողջ աշխարհի մէջ յատուկ խանդավառութեամբ 

ու մեծ ճոխութեամբ կը նշեն այս զոյգ տօները: Իսկ Հայաստանի մէջ կայ սովորութիւն Նոր 

տարուան գիշերը բացառիկ շռայլ ճաշասեղաններ պատրաստելու, հասնելով մինչեւ այս 

«հաճոյքը» իրականացնելու համար դրամատունէն վարկ վերցնելու ծայրայեղութեան: 

Հարցը միայն փոր կշտացնելը չէ, այլ՝ ազգականներուն, բարեկամներուն ու դրացիներուն 

աչքը կշտացնելը, ինչո՞ւ չէ՝ նաեւ շլացնելը: Մարդիկ այդ օրերուն իրարու կ’այցելեն, եւ 

իրենց` մրցումի ելած սեղանները «ամօթ է» որ միւսներու սեղաններուն զիջին, հետեւաբար 

ցուցամոլութեան, որկրամոլութեան ու զեղխութեան դրսեւորում կը դառնան: Տօնական 

«այլանդակ» սեղաններու՝ ուտելիքներու եւ խմիչքներու տարօրինակ կերպով ընդունման 

հետեւանքով նոյնիսկ կ’արձանագրուին մարսողական լուրջ խանգարումներու եւ սննդային 

թունաւորումներու դէպքեր: 

Կայ նաեւ հին ու նոր տոմարի հարցը, որուն պատճառով տօնական ժամանակաշրջանը 

կ’երկարէր մինչեւ 13 Յունուարը ներառեալ՝ հին Նոր տարին: Բարեբախտաբար, այդ 

երկշաբաթեայ տօնախմբութեան «բարի սովորութիւնը» պաշտօնական ու աշխատանքային 

առումով վերացաւ վերջին երեք տարուան ընթացքին, երբ ՀՀ-ի կառավարութիւնը 

տօնական արձակուրդը պաշտօնապէս կրճատեց միայն երեք օրուան: Կը մնայ որ 

http://www.azadkhosk.com/
https://i0.wp.com/keghart.org/wp-content/uploads/2022/02/Lucy-%D5%86%D5%B8%D6%80-%D5%BF%D5%A1%D6%80%D5%AB.jpg?fit=600,352&ssl=1

ժողովուրդը հասնի գիտակցական այն մակարդակին, երբ ծակաչքի տպաւորութիւն տուող 

տօնական սեղաններն ալ բնականի սահմաններուն վերադառնան, խնայելով թէ՛ տօնը իր 

իսկական տրամաբանութենէն ու իմաստէն զրկելը, թէ՛ դրամի անտեղի մսխումը եւ թէ՛ 

մեծաքանակ սննդատեսակներ այնուհետեւ աղբանոցի բաժին դարձնելը: 

Ի վերջոյ Կաղանդի եւ Սուրբծննդեան տօները միայն տօնածառը, զարդարանքները, 

նուէրները, խմիչքները եւ ուտելիքները չեն: Սովորական արձակուրդ մը կամ իրարու 

նուէրներ գնելու առիթ ալ չէ: Ծննդեան տօնը մարդկային սրտի փառատօն է, առիթ մըն է 

բարձրացնելու խաղաղութեան եւ սիրոյ մակարդակը հանդէպ մեր անձին եւ ուրիշներուն: 

* * * 

Դեկտեմբերեան օր մը, նստած կը դիտէի տօնածառն ու անոր զարդարանքները ու կը 

հիանայի անոնց վրայ: Քունի անցեր եմ եւ, չեմ գիտեր որքան ետք, յանկարծ զգացի որ 

առանձին չեմ: Աչքերս բացի եւ անակնկալի եկայ. տօնածառին քով կանգնած տեսայ նոյն 

ինքն Կաղանդ պապուկը: Ան հագած էր այնպէս՝ ինչպէս աւանդութիւնը կը նկարագրէ, 

սակայն ուրախ չէր ինչպէս առասպելը կը պատմէ. ընդհակառակը՝ տխուր էր եւ յուսահատ, 

նոյնիսկ արցունք կար անոր աչքերուն մէջ: 

– Ի՞նչ պատահած է, ինչո՞ւ կու լաս, Կաղա՛նդ պապա,− հարցուցի: 

– Պզտիկներն են պատճառը,− պատասխանեց ան տխրութեամբ: 

– Բայց պզտիկները կը սիրեն քեզ,− ըսի զարմացած: 

− Այո՛, գիտեմ որ փոքրիկները կը սիրեն զիս եւ բերած նուէրներս,− ըսաւ Կաղանդ պապան:− 

Բայց այսօրուան երեխաները կարծես չեն գիտեր ծննդեան իսկական ոգին… Այդ՝ իրենց 

յանցանքը չէ: Յանցաւորը մեծերն են, որոնք մոռցած են իրենց պզտիկներուն սորվեցնել: 

– Ի՞նչ պիտի սորվեցնեն,− հարցուցի: 

− Փոքրիկներուն սորվեցուցէք Ծննդեան իսկակա՛ն իմաստը: Անոնց սորվեցուցէ՛ք Ծննդեան 

սովորութիւններու ետին գտնուող խորհրդանիշերը: 

Կաղանդ պապուկը իր պայուսակէն հանեց պզտիկ տօնածառ մը ու դրաւ սեղանին վրայ: 

– Անոնց սորվեցուցէ՛ք տօնածառին մասին: Կանաչը Ծննդեան երկրորդ գոյնն է: 

Յաւերժական կանաչը կը ներկայացնէ Քրիստոսի խոստացած յաւիտենական կեանքի յոյսը: 

Կաղանդ պապուկը մօտեցաւ իր պայուսակին, հանեց փայլուն աստղ մը եւ զայն զետեղեց 

պզտիկ ծառին գագաթը: 

– Աստղը Խոստումին երկնային նշանն էր: Աստուած Փրկիչ մը խոստացած էր 

մարդկութեան. աստղը այդ խոստումի իրագործման նշանն էր այն գիշեր, երբ Յիսուս 

մանուկը ծնաւ Բեթղեհէմի աննշան մսուրին մէջ: Սորվեցուցէ՛ք երեխաներուն, թէ Աստուած 

միշտ կ’իրականացնէ Իր խոստումները: 

− Կարմիրը Ծննդեան առաջին գոյնն է,− ըսաւ Կաղանդ պապան ու կարմիր, գեղեցիկ զարդ 

մը դրաւ տօնածառին վրայ:– Կարմիր գոյնը խոր է ու վառ: Այս գոյնը մեզի կեանք տուող 

արեան գոյնն է: Այդ՝ Աստուծոյ մեծագոյն նուէրին՝ կեանքի խորհրդանիշն է: Սորվեցուցէ՛ք 

փոքրիկներուն, թէ Քրիստոս Իր արիւնը թափեց եւ Իր կեանքը տուաւ, որպէսզի մենք 

փրկութիւն եւ յաւիտենական կեանք կարենանք ունենալ: 

Կաղանդ պապուկը այս անգամ զանգակ մը զետեղեց պզտիկ ծառին վրայ: 

− Ինչպէս կորսուած ոչխարները հօտին կը վերադառնան լսելով զանգակին ձայնը, այնպէս 

այդ զանգը տակաւին կը շարունակէ ղօղանջել, որպէսզի բոլորը դէպի ապահով ափեր 

առաջնորդուին: Սորվեցուցէ՛ք երեխաներուն հետեւիլ իսկական Հովիւին, որ Իր կեանքը 

տուաւ Իր ոչխարներուն համար: Սորվեցուցէ՛ք հետեւիլ Քրիստոսի քայլերուն՝ կատարելու 

միշտ լաւն ու բարին: 

Կաղանդ պապուկը բերաւ գեղեցիկ ծաղկեպսակ մը, որ պատրաստուած էր դալար, 

հոտաւէտ կանաչութեամբ եւ կապուած կարմիր ժապաւէնով: 

– Ժապաւէնը մեզի կը յիշեցնէ կատարելութեան շղթան, որ Սէրն է: Ծաղկեպսակին ձեւն իսկ 

խորհրդանշական է, կը ներկայացնէ յաւիտենականութիւնն ու Քրիստոսի սիրոյ 

յաւերժական բնոյթը: Ան շրջանաձեւ է, իսկ շրջանը ո՛չ սկիզբ ունի եւ ո՛չ ալ վերջ: 

Տօնական այս օրերուն, այս բաները պէտք է սորվեցնէք երեխաներուն: 

− Բայց ո՞ւր կ’երթաս,− հարցուցի: 

Կաղանդ պապուկը արցունքները սրբեց եւ ժպտելով ըսաւ. 

− Ես միայն խորհրդանիշ մըն եմ, կը ներկայացնեմ ընտանիքին ու հասարակութեան 

ուրախութեան ոգին, սրտբա՛ց տալու եւ երախտագիտութեա՛մբ ստանալու բերկրանքը: Եթէ 

մեծերը պզտիկներուն չսորվեցնեն այս բոլորը, անոնք ինչպէ՞ս պիտի գիտնան: 

* * * 

Յիսուս մանուկի Ծննդեան տօնը հոգիի վերածնունդի առիթ է. մեզմէ իւրաքանչիւրը պէտք է 

մտադիր ըլլայ լոյսի, յոյսի եւ սիրոյ պատգամաբերն ըլլալու: Ու եթէ ունենանք այս 

մտադրութիւնը եւ փափաքը, մենք ոչ միայն կ’ապրինք այս սուրբ տօնը, այլ նաեւ կը 

դառնանք հոգիի վերածննդեան եւ լոյս սփռող փարոս: 

Նոր տարին առիթ է նոր սկիզբի: Իւրաքանչիւր տարատեսակ փոթորիկէ ետք մենք միայն 

աւերը կը տեսնենք: Մեզ հարուածող իւրաքանչիւր փոթորիկէ ետք (որուն գալուստը չենք 

կանխատեսեր յաճախ եւ որմէ պաշտպանուելու ժամանակ ալ չենք ունենար գուցէ) նոր 

սկիզբ մը ճակատագրուած է: Նոր ու թարմ սկիզբ մը, որպէսզի հեռանանք խճաքարերէն, 

փոշիներէն, աղտեղութենէն… 

Փոթորիկին յաջորդող ժամանակաշրջանը կ’ըլլայ նոր սկիզբ մը եւ երկրորդ առիթ մը՝ 

հարցերը այլ ձեւով դասաւորելու, հարցերը նոր ակնոցով տեսնելու, որ այլապէս այդպէս չէր 

երեւեր: Առիթ մը՝ փաստելու, որ նախկինէն աւելի զօրաւոր ենք, եւ երբ յաջորդ փոթորիկը 

հարուածէ, գիտենք ինչպէս պաշտպանուիլ: 

Անցած երեք տարիներուն բազմաթիւ էին Հայոց աշխարհը հարուածած փոթորիկները: 

Մենք երկար ժամանակ մնացած ենք փոթորիկներու ազդեցութեան տակ, անոնց 

յառաջացուցած քարերուն ու փոշիներուն տակ, վախցած ենք գալիք հաւանական 

փոթորիկներէն եւ մենք զմեզ գուցէ անզօր ու անպատրաստ զգացած ենք: Բայց միշտ կայ 

այդ ամենադժուար պահը, երբ ուժերը հաւաքելով կրնանք ոտքի կանգնիլ ու շրջել 

իրավիճակը: 

Մաղթանքս է, որ 2024-ը նոր ժամանակաշրջանի, իմաստուն վերածնունդի մը սկիզբն ըլլայ, 

որ անցածին լրիւ հակապատկերը բերէ մեր Հայրենիքին ու մեր ազգին: 

ՑԵՂԱՍՊԱՆՈՒԹԵԱՆ ԵՆԹԱՐԿՈՒԱԾ ԺՈՂՈՎՈՒՐԴ ՄԸ ԿՐՆԱ՞Յ 

ՑԵՂԱՍՊԱՆՈՒԹԻՒՆ ԳՈՐԾԵԼ  

Դեկտեմբեր 29-ին Հարաւային Ափրիկէ բողոք ներկայացուց 

Արդարադատութեան միջազգային ատեանին, 

ամբաստանելով Իսրայէլը Պաղեստիցիներուն դէմ 

ցեղասպանութիւն գործելու մեղադրանքով։ Հարաւային 

Ափրիկէի բողոքին ձայնակցեցան շուրջ 50 երկիրներ,– որոնք 

մեծ մասամբ կը պատկանին ափրիկեան եւ արաբական աշխարհամասին,– որոնց կարգին 

Թուրքիան։ Թէեւ Թուրքիան դատապարտելով հանդերձ Իսրայէլը, Էրտողան՝ 

Նեթանիահուն ցեղասպան որակելով հանդերձ, շարունակեց իր առեւտրական 

յարաբերութիւնները այդ երկրին հետ, ինչպէս ցոյց տուին այս առնչութեամբ մամուլի մէջ 

լոյս տեսած տեղեկութիւնները. Հոկտեմբեր 7-էն մինչեւ անցեալ տարեվերջ աւելի քան 450 

ապրանքատար նաւեր թրքական նաւահանգիստներէն ճամբայ ելած են դէպի իսրայէլեան 

նաւահանգիստները։  

Ինչո՞ւ Հարաւային Ափրիկէի այս անակնկալ նախաձեռնութիւնը, որուն դէմ 

արտայայտուեցան Եւրոպա եւ ԱՄՆ, իսկ Ռուսաստան եւ Չինաստան մնացին լուռ։ Ինչո՞ւ 

նախաձեռնութիւնը չեկաւ արաբական երկրէ մը։ Հայաստանի Հանրապետութիւնը եւս 

մասնաւոր դիրքորոշում չէ ճշդած Հ. Ափրիկէի բացած դատին վերաբերեալ, թէեւ սոյն 

թղթածրարը բնականաբար կը հետաքրքրէ Հայութիւնը մի քանի առումով. առաջին, 

Ազերպայճանի կողմէ Արցախի դէմ պատերազմը մղուեցաւ Իսրայէլի անթաքոյց 

մասնակցութեամբ, թէ՛ զինամթերքի հայթայթումով, թէ՛ զինուորականներու 

պատրաստութեամբ, թէ՛ ալ անկասկած զինուորական տեղեկատուական 

օժանդակութեամբ, երկու երկիները ռազմավարական զինակիցներ ըլլալով։ Երկրորդ, 

միջազգային ատեաններուն մէջ Իսրայէլ լռելեայն պաշտպանեց Ազերպայճանի դիրքերը, 

արգելք դառնալով որ զայն դատարպարտող որոշումներ քուէարկուին։ Նկատի առնելով 

Իսրայէլի «փափուկ ուժ»-ի զօրութիւնը, անոր միջամտութիւնը զգալի էր նաեւ ՕԹԱՆ-ի, 

ԱՄՆ-ու եւ Եւրոպայի կողմէ Ազերպայճանի ռազմական ոճիրներուն միայն բանաւոր 

դատապարտումի ենթարկուելուն մէջ, առանց պատժական միջոցներու կիրարկման, 

հակառակ Արդարադատութեան միջազգային ատեանի եւ Եւրոպայի մարդկային իրաւանց 

ատեանի Հայութեան ի նպաստ արձակած վճիռներուն։ Երրորդ, Հայերը եւ Հրեաները 

ենթարկուած ըլլալով 20-րդ դարու առաջին ցեղասպանութիւններուն, հրեայ 

հասարակութեան համար Իսրայէլի պետութեան դէմ ցեղասպանութեան մեղադրանքը 

սարսափելի բարոյական եւ քաղաքական հարուած է։ Ան կը խաթարէ անոր 

յարաբերութիւնները բազմաթիւ երկիրներու հետ, կը վնասէ անոր վայելած համակրանքի 

դրամագլուխին եւ կը վնասուին անոր քաղաքական դաշնակցութիւնները։  

Արեւմտեան կարգ մը քաղաքական պատասխանատուներ կը մերժեն ամբաստանութիւնը, 

ըսելով թէ ցեղասպանութեան ենթարկուած ժողովուրդ մը չի կրնար ցեղասպանութիւն 

գործել։ Որքանո՞վ ճիշդ է այս հաստատումը։ Հարցը կրնայ օր մը յղուիլ նաեւ Հայութեան, 

ինչպէս Ալիեւի կարգ մը ելոյթները նման ամբաստանութիւններ կը պարունակեն։  

Վերջապէս, Հայութիւնը Երուսաղէմի մէջ ունի պատկառելի ներկայութիւն մը, որ յաճախ 

կ՚ենթարկուի ծայրայեղ Իսրայէլացիներու կողմէ վարկաբեկումի՝ զայն իր կալուածներէն 

ունեզրկելու դիտաւորութեամբ, նոյնիսկ ցեղապաշտական յարձակումներու թիրախ կը 

դառնայ։ 

 Այս բոլոր խնդիրները բնականաբար անտարբեր չեն ձգեր Հայութիւնը։ Սակայն, 

Հայաստանի Հանրապետութեան թոյլ, իսկ Սփիւռքի ալ հայկական 

կազմակերպութիւններու եւ Եկեղեցւոյ պառակտուած վիճակը հնարաւորութիւն չեն տար 

որ Հայութիւնը միակամ իր ձայնը բարձրացնէ ի խնդիր մարդկային իրաւունքներու, 

միջազգային արդարութեան։  

Մայիս 8-ին American Entreprise Institute-ի գիտաշխատող Մայքըլ Ռուպին դիպուկ 

յօդուածով մը կը յուշէր Իսրայէլի երեք դիւանագիտական մեծ սխալները, որոնցմէ առաջինը 

կը վերաբերէր այդ երկրին կողմէ Հարաւային Ափրիկէի Սպիտակամորթերու «Ափարթեյտ»-

ի վարչակարգին զօրավիգ կանգնելուն 1973-էն ետք։ Հ. Ափրիկէն դեռ կը յիշէ Նելսըն 

Մանտելայի խօսքը՝ «Մենք շատ լաւ գիտենք, որ մեր ազատութիւնը թերի է առանց 

Պաղեստինցիներու ազատութեան»։ Իսկ ցեղասպանութեան ամբաստանութիւնը 

Հոկտեմբեր 7-էն ի վեր Իսրայէլի կատարած յարձակումներուն գնահատականն է, զոր 

Արդարադատութեան միջազգային ատեանին դատին կը յանձնուի: 

ԺԻՐԱՅՐ ՉՈԼԱՔԵԱՆ 

ՆՈՐ ՅԱՌԱՋ 

18/1/2024 

ԳՐԱԿԱՆ-ՄՇԱԿՈՒԹԱՅԻՆ 

ՓՈՒՆՋ ՄԸ ԲԱՆԱՍՏԵՂԾՈՒԹԻՒՆՆԵՐ՝  ԵՐԱՆ ԳՈՒՅՈՒՄՃԵԱՆԷ 

 

 
 

ԵՒ ԱՐԴԵՕՔ Ի՞ՆՉ 

Եւ արդեօք ի՞նչ պիտի մնայ 

Իմ տողերէս լուսաթաթաւ, 

Որոնց մէն մի վանկին վրայ 

Հոգիս, սիրտս սէ՛ր թրթռաց... 

 

Եւ արդեօք ո՞վ պիտի հակի 

Իմ բառերուս՝ սիրտէս փրթած, 

Որոնց վրայ կաթի՛լ-կաթի՛լ 

Սիրտս բորբ իր երգը լացաւ... 

 

Ոսկեղենիկ տառերս ջինջ 

Գուցէ կորչին ինձ հետ միասին, 

Նահանջին հետ Մեծասքանչին՝ 

Դառնան միայն անցեալի գիր: 

 

Բայց ես գիտեմ հե՛ւք մը ճաճանչ 

Պիտի ցոլայ բիւր էջերէն, 

Պիտի մերժէ մեռնիլ անհետ 

Ժամանակի յորձանքին մէջ: 

4/7/2021 

...................... 

ԴԵՌ ԿԸ ՍՊԱՍԵՄ 

Դեռ կը սպասեմ ես տենդագին 

Հոգւոյս վերջին բռնկումին, 

Որ պիտի գայ մայրամուտիս 

Ծիրանավառ հորիզոնին... 

 

Պիտի փռէ շքեղօրէն 

Ճաճանչներն զոր շո՛ղ առ շո՛ղ 

Ան հաւաքեց ճամբաներէն 

Մերթ ցնծագին, մերթ ալ թախծոտ... 

 

Բռնկումին մէջ սպասուած, 

Ադամանդի քարերուն պէս, 

Խոհ-յոյզերս պիտի ցոլան 

Երազանքներ սիրահեղեղ... 

 

Բռնկումին պիտ' առկայծին 

Ապրածներս՝ խինդ ու թախիծ, 

Չապրածներս երազածին 

Անեզրական, լուսամարմին... 

 

Եւ ո՞վ գիտէ բռնկումէն 

Գուցէ ծնին նոր աշխարհներ, 

Որոնք ինչպէս անթիւ աստղեր, 

Չունին վախճան ու չունին վերջ: 

19/7/2023 

......................... 

 

ԴԱՐՁԵԱԼ 

Ծունկ չոքեմ դարձեալ հոգւոյս խորանին, 

Հաւատքիս կրակը արծարծեմ կրկին, 

Թող բոցավառի եւ հրավառի, 

Ցրէ, փարատէ մէգը կասկածի... 

 

Խոր արմատներէս աւիւն հաւաքեմ, 

Ճիւղերս կմախք բողբոջին նորէն, 

Ծաղկունքի հրաշքը պարուրէ հոգիս, 

Որ միշտ հաւատաց սիրով կաթոգին... 

 

Շատ եմ ես տեսեր դաւ ու արհաւիրք, 

Բունս են հարուածեր կայծակ ու մրրիկ, 

Բայց արմատներս խրուած հողին մէջ 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (142) Յունուար 2024 

 

41/58 

Առոյգ, անսասան են միշտ մնացեր... 

 

Ոգիս շանթահար զերթ ծառն հողմածեծ 

Իր մէջ ոյժ գտնէ եւ աշտարակուի, 

Ելլէ անվհատ բիւր չարեաց ընդդէմ, 

Պայքարն է անդուլ իմ կեանքիս ուղին: 

3/12/2023 

.................... 

 

ՊՈԷԶԻԱ 

Ես քեզ գտայ օրերուս մէջ 

Մեղկ ու տարտամ եւ յոգնաբեկ 

Ու փարեցայ քեզ անձկագին՝ 

Փրկութեան լաստ ու սպեղանի: 

Խորանիդ վրայ կը վառէին 

Հըրաշագործ բառեր անգին, 

Որ օծեցին քիմքս ծարաւ 

Բոյրով դիւթիչ, արեւահամ... 

Պոէզիա՛ 

Դուն ինձ դարձար սերտ մտերիմ, 

Որ կ'ունկնդրէ սիրտը այրած, 

Կը սփոփէ զայն միշտ սիրակաթ, 

Դառնայ դարման, ցաւաց բուժիչ... 

Դուն ինձ դարձար սերտ զրուցակից, 

Որուն բացի գաղտնիքը բիւր 

Սրտիս, հոգւոյս մրրկայոյզ 

Հաւատքով մը անքննելի... 

Պոէզիա՛ 

Հաղորդութիւն մը դուն դարձար, 

Տողերուդ մէջ պարպուեցայ, 

Տողերուդ մէջ ես լեցուեցայ, 

Սափոր եղար դուն անյատակ 

Լոյս գանձերով յորդակուտակ, 

Աստուածարեալ մի գանձարան, 

Որ չի հատնիր որքան ալ տայ 

Ու չի լենար որքան ալ տաս... 

Պոէզիա՛ 

Տիեզերք մըն ես անեզրական, 

Աղբիւր անհուն գեղեցկութեան, 

Որմէ ըմպեմ, մնամ ծարաւ, 

Զայն ճաշակեմ, մնամ անյագ, 

Որոնեմ զայն՝ ակունք կենաց, 

Հոգւոյս սնունդ անապական՝ 

Սնած հեւքէս լուսաթախիծ, 

Լոյս երկունքէս իմ տանջալից... 

Պոէզիա՛ 

Աստուածային այցելու ես, 

Որ յայտնուիս յանկարծօրէն 

Հրեղէն խօսքի վեհ դիւթանքով, 

Անմահ Բանի լոյս խորհուրդով, 

Մշտաբեղուն խոկումներով, 

Անուրջներով, երազներով.. 

Լուսատոչոր քե՛զ կը սպասեմ 

Կարօտահեւ ու սիրատենդ... 

7/12/2023 

..................... 

ՏԱՐԻՆԵՐՍ 

Տարիներս հատի՛կ-հատի՛կ 

Շող մը տարին իմ հեքիաթէս, 

Բայց մանկութեան լոյս ափերէս 

Շի՛թ մը ճաճանչ դեռ հաւաքեմ, 

Շո՛ւնչ մը փչեմ այն հեքիաթին, 

Որ կ'առկայծի հոգիէս ներս, 

Որ չմարի յանկարծօրէն 

Կեանքի դաժան խորշակներէն... 

Մանուկ հոգիս կը կառչի դեռ 

Այն անուրջին պատրանաթեւ, 

Որ թեւ տուաւ ճախրանքներուս 

Դէպ' երկինքը զուարթալոյս 

Եւ չթողուց որ իյնայի 

Տիղմին, ցեխին առօրեայի, 

Խեղդուէի անօդ ճահ'ճին 

Նիւթի, ինչքի սարդոստայնին: 

28/11/2021 

................. 

ՀԱՒԱՏԱՒՈՐՆ ԵՄ 

Հաւատաւո՛րն եմ քու սուրբ Երազիդ, 

Որ քուն թէ արթուն ինձ կը հետեւի... 

Մանուկ հասակէս 

Կ'ըլլայ սուրբ երդում, 

Պատուիրան անեղծ, 

Լոյս յորդոր եւ ուխտ... 

 

Հաւատաւո՛րն եմ քու արդարութեան, 

Որուն պահը բորբ պիտ'գայ անվարան, 

Պատմութեան խօլ մրրիկներուն մէջ, 

Պիտ' հնչէ բարձր աշխարհին ի լուր, 

Պիտի արթնցնէ խիղճերը ի քուն, 

Պիտ' ըլլայ շեփորն այն յաղթանակին, 

Որուն սպասեց ազգս անձկագին 

Անիրաւութեանց բաւիղին մէջ սեւ... 

Հաւատաւո՛րն եմ քու խոր էութեան, 

Որ մնաց վսեմ՝ սէգ լերանդ պէս 

Ու չփոքրացաւ ոսոխին ընդդէմ, 

Պահեց իր լոյսը, խիղճը միշտ արդար... 

 

Հաւատաւո՛րն եմ քու ապագայիդ, 

Որուն լուսաշող հորիզոնն անծիր 

Կը փռուի հիմա իմ վառ հայեացքիս, 

Կը գօտեպնդէ կամքս ու ոգիս... 

 

Ու պիտի յաղթենք, 

Ազգ իմ կարեվէր, 

Մեր պինդ բազուկով, ոյժով բռունցքուած, 

Որ ահեղ է քան հզօր հրետանի, 

Քան ոյժը խաւար լկտի ոսոխին, 

Եւ ունի գաղտնիքն մեր յաւերժութեան... 

8/10/2020 

..................... 

 

ՄԻ՛ ՏՐՈՐԷՔ 

Թեթեւ ձեռքով, թեթեւ խօսքով, 

Մի՛ տրորէք տողս անեղծ, 

Այնտեղ սի՛րտս կը տըրոփէ 

Բառիս զարկով ու հնչիւնով... 

 

Այնտեղ մի՛տքս է որ խոկայ, 

Խոհերով բիւր թռիչք կ'առնէ, 

Կը ճախրէ վեր վեհասլաց, 

Կ'իջնէ խորին խորխորատներ... 

 

Հոն երա՛զս կը սլանայ 

Անհունն ի վեր, անեզրական, 

Կը համբուրէ երկինք, աստղեր, 

Տիեզերքին հետ կ'ըլլայ ընկեր... 

 

Հոն տենդավառ դեռ կ'որոնե՛մ 

Մարդ էակը անապական, 

Իր պատկերով անպիղծ, անեղծ, 

Լոյս պատկերով արարչական... 

 

Ու դեռ հաւ'տա՛մ որ արե՛ւ կայ 

Մարդ էակին խոր հոգւոյն մէջ, 

Թէկուզ ամպի ետին պահուած 

Ան ճառագէ միշտ սիրահեւ... 

2/12/2022 

.................... 

ՄՕՐՍ ԽՈՐԱՆԻՆ 

Մանկութեան լոյս արահետով այցի կու գամ 

քու խորանիդ, 

Ուր դեռ վտիտ մոմ մը առկայծ արցո՛ւն-արցո՛ւնք 

լուռ կը սպառի, 

Բայց չի՛ հատնիր, զերթ հեքիաթը իմ մանկութեան 

ոսկեհատիկ, 

Հրեշտակներով արեւաթե՛ւ, ծիածանով 

երկնէն-երկիր: 

 

Այդ հեքիաթով ես ման կու գամ մանուածապատ 

ճամբաներով, 

Որոնելով լուսէ պարիկն զոր խոստացար, 

Մայր հոգեթով, 

Ա՛յն որ ունի աստղեր ձեռքին, զանոնք բաշխէ 

հատի՛կ-հատի՛կ 

Եւ կը ստանայ սէր-բարիքներ մէկի տեղ՝ տաս, 

բիւրապատիկ... 

 

Հիմա աշխարհն հեքիաթազո՛ւրկ քարեղէն խիղճ  

մըն է անսէ՛ր, 

Ուր լոկ դրամը եւ կեղծիքը կը պոռան բամբ 

իրենց ձայնը, 

Խլացնելով անուրջներու երգը յուշիկ 

ու անչափ մեղմ 

Եւ տրորելով իրենց ճամբուն երազանքի 

վարդը շքեղ... 

 

Բայց դեռ այցի կու գամ ես քու մաքրամաքուր 

սուրբ խորանիդ, 

Հաղորդուելու քու անբասիր սրտիդ, հոգւոյդ 

արեգակին, 

Բռնկելու անգամ մըն ալ հեքիաթներուս 

մոմը տժգոյն, 

Ընծայելու զայն սիրավառ, ճաճանչներով 

միշտ թաթաւուն: 

16/10/2021 

ԵՐԱՆ ԳՈՒՅՈՒՄՃԵԱՆ 

ՊՐԻՍՄԱԿԷՍ 

ՍԻՐՈՅ ՊԱՏՄՈՒԹԻՒՆ ՄԸ 

Մարուշ Երամեան 

 

Երկու սնտուկ հին նամակներ: Հին որ կ'ըսեմ, չկարծէք թէ 

երեսուն-քառասուն տարի մը նկատի ունիմ: Այս նամակները 

ճիշդ 108 տարեկան են: Համաշխարհային երկու պատերազմ 

տեսեր են, գրաքննութենէ անցեր են- յաճախ չեն իսկ անցեր- 

եւ հասեր են մեզի, իրենց խունացած էջերուն մէջ բազմաթիւ 

եւ այլազան պատմական տեղեկութիւններուն կողքին սիրոյ 

հեքիաթ մը պահած: 

Գուրգուրանքով կը հանեմ առաջին նամակը իր պահարանէն, կը բանամ ծալուած թերթերը 

եւ զարմանքով կը դիտեմ, որ անոնք ետեւէն առջեւ շարուեր են՝ վերջին էջն է վրան: Իսկ 

էջերը շատ են: Կը նշանակէ՞ որ անոնք կրկին կարդացուեր են եւ ետ չեն դասաւորուեր... 

Սկիզբէն անմիջապէս ի յայտ չեկաւ այդ թաքնուած սէրը, որ կարծես պահուեր էր գեղեցիկ 

աղջկայ մը պէս, որ տակաւին գիտակից չէ իր գեղեցկութեան: 

Կարդացի քանի մը տող եւ թուղթերը ետ իրենց պահարանին մէջ դրի: Դուռ մը կը բանայի 

կարծես երկու կեանքերու ամէնէն մտերիմ պահերուն վրայ: Չէի կրնար միջամուխ ըլլալ 

իրենց մտերմութեան: 

Նամակները կ'երկարին 1916 թուականէն մինչեւ անոնցմէ մէկուն՝ Ճանիկ Հայկ Չագըրի 

մահը, 1955 թուականին: 

Եթէ նոյնիսկ Չագըր ամոլը՝ Ճանիկ Հայկ Չագըր եւ Սաթենիկ Թոփալեան-Չագըր հանրային 

կարեւոր դէմք մը չըլլար, այս նամակագրութիւնը իրենց միջեւ պիտի դարձնէր զիրենք 

կարեւոր՝ Սփիւռքի նոր ժամանակներու պատմութեան համար: 

Քանի՞ անձ կը ճանչնանք, որ այդքան երկար տարիներ - փաստօրէն 39 տարիներ - 

անընդմիջաբար պահած ըլլան նամակագրութիւն մը, նոյն անձին հետ: 

Միջազգային գրականութեան մէջ եղած են նման մարդիկ, որոնց նամակները դար մը ետք 

լոյս տեսեր են առանձին հատորներով, ինչպէս օրինակ անգլիացի բանաստեղծ Philip 

Larkin-ի իր կենակցուհիին՝ Monica Jones-ի գրած նամակները՝ «Letters to Monica» խորագրով 

լոյս տեսած: Քառասուն տարուան վրայ երկարող երկու հազար նամակներ, բացիկներ եւ 

հեռագիրներ... 

Հայ գրականութեան մէջ նման երեւոյթի չեմ հանդիպած: 

Անշուշտ Ճանիկ-Սաթի (Սաթենիկ) նամակներուն առատութիւնը այսօր կրնայ զարմանք 

պատճառել մեզի, մենք որ դարձեր ենք message-ի համակիրներ եւ նամակագրութեան 

ամբողջ մշակոյթը հովին տուեր ենք: 

Այս առատութիւնը երկու պատճառ ունի անշուշտ. 

Ա. Երկար տարիներու վրայ տարածուած ըլլալը եւ 

Բ. Իրարու հետ զրուցելու մեծ սէրը: 

Այստեղ չեմ կրնար չյիշել վաղուց կարդացած «խրատ» մը, որ կ'ըսէ՝ «Երբ ամուսնութեան 

մասին կը խորհիք, ընտրեցէ՛ք այնպիսի մէկը, որուն հետ զրուցելը ՇԱՏ հաճելի է ձեզի, 

որովհետեւ մնացեալը պիտի աւարտի, իսկ զրուցելը բնաւ աւարտ պիտի չունենայ»: 

Ճանիկ Հայկ Չագըրի իր կնոջ գրած նամակները երեք տարիներու ընթացքին՝ 1916-1919, 

մինչեւ իրենց պսակը, հրատարկուեր են1, կազմելով մեծածաւալ գիրք մը, որ կը հաշուէ 350 

էջ: 

Սնտուկներուն մէջ պահուած նամակներէն մաս մը որդերէ կրծուած է, ուրիշ մաս մը 

կարմիր մելանով եւ դողդոջ ձեռագրով յաւելումներ կը կրէ, որոնք կը հաստատեն անոնց 

աւելի ուշ, կրկին ու կրկին կարդացուած ըլլալը: Երբեմն մոռցուած թուական մըն է որ 

աւելցուեր է, երբեմն մէկ բառով յուշ մը կամ յիշատակի մը տպաւորութիւնը արձանագրուեր 

է: Ասիկա արդէն կը յուշէ այն չմեռնող զգացումին մասին, որ սէր կը կոչուի, որ երկու անձեր 

կը կապէ իրարու - յաճախ իրարմէ շատ տարբեր անձեր - եւ մէկուն բացակայութեան 

խորունկ տխրութեան կը մատնէ երկրորդը: 

Իրենց նամակագրութիւնը մի՛շտ անգլերէնով եղեր է: Բայց ահա ձեռքերուս մէջ է շատ 

փոքրիկ բացիկ մը. Սաթիին կողմէ հայերէնով գրուած, Պերլինէն ղրկուած, առանց 

թուականի: Նամակատան կնիքը կ'ըսէ՝ 11.08.28, Տրէզտըն (Գերմանիա): 

«Սիրելիս, հիմա կ'երթամ Պերլին եւ մինչեւ դուն գաս, բանսիօն պիտի կենամ: Երէկ ստացայ 

նամակդ, որ Չորեքշաբթի կու գաս, Hauptpostlagein - Berlin ղրկէ նամակդ եւ առաջվընէ գրէ 

երբ պիտի գամ դիմաւորեմ: Եթէ ուզենք Cologne-էն Baden կ'երթանք եւ անկէց Haute Savoie 

որ բնաւ չենք ճանչնար: 

Այս գառտս unique է՝ հայերէն դեռ չէի գրած: Անհամբեր կսպասեմկոր - մի ուշացներ գալդ, 

Համբոյրներով Սաթի» 

Աւելի ուշ, շատ աւելի փոքրիկ բացիկի մը վրայ կը կարդանք (անգլերէնէ թարգմնաբար) 

«Սիրելի էրիկս իմին, 

Ամէնէն քաղցր, ամէնէն սիրելի, ամէնէն լաւը էրիկներուն: Ահա լավանտըրի փնջիկ մը. 

Stanfurden-էն: Շատ քաղցր կը հոտի, չէ՞: Ատեն մը ներքնազգեստներուս մէջ դրեր էի, հիմա 

քուկիններուդ մէջ կը դնեմ, որ զիս յիշես, մինչեւ վերադառնամ: Յետոյ միասին կ'առնենք 

անոնց հոտը, չէ՞»: 

Այս քանի մը տողերը, հակառակ իրենց զուսպ ոճին, շատ արտայայտիչ են եւ գաղտնօրէն 

ցանկութիւն արտայայտող: 

Ամուսնութենէն ետք, 1922-ին գրուած նամակի մը մէջ Սաթի կ'ըսէ. 

«Գիտեմ թէ որքա՜ն կը գնահատես երկար, մանրամասնութիւններով լեցուն նամակ մը - 

կարծես քովդ նստած հետդ խօսիմ - ատոր համար ալ պիտի զոհեմ քունս եւ քեզի հետ 

խօսիմ»: 

«Անընդհատ ինքզինքս կը բաղդատեմ երեք տարիներու առաջուան Սաթիին հետ, քու 

քաղցր համբերանքդ որքան փոխեր է զիս: Եւ ինչ գէշ բան պիտի ըլլար, եթէ ուրիշի մը հետ 

ամուսնացած ըլլայի եւ մենք ալ ծնողքիս պէս զոյգի մը վերածուէինք»: 

Երկուքին ալ նամակները ոչ միայն կենդանի զրոյցներու արձանագրութիւններ են կարծես. 

այլ նաեւ մտերիմ օրագրութիւններ, որոնց մէջ չեն վարանիր քննադատութեամբ գրելու 

իրենց ծնողքին կամ քոյր-եղբայրներուն մասին, կարծես մոռցած որ իրենց գիրը 

օրագրութիւն չէ, այլ՝ նամակ: 

Նման մտերմութիւն՝ առանց սահմաններու կամ սահմանափակումի, խորունկ 

հաղորդակցութիւն եւ մեծ սէր կ'ենթադրէ անշուշտ: 

Թերեւս կարծուի, թէ այս անսահման մտերմութեան պատճառը Ճանիկին հեզասահ եւ 

ներողամիտ խառնուածքն է: Ասիկա հեռու է ճիշդ ըլլալէ, որովհետեւ Սաթին յաճախ 

կ'ակնարկէ ճանիկին «քարոզներուն» եւ սուր երգիծանքով կը գրէ՝ «Շատ լաւ քարոզիչ 

կրնայիր ըլլալ»: 

Նամակի մը մէջ Սաթին բիրտ անկեղծութեամբ գրեր է. 

«Գիտես որ ամբողջ ընտանիքը Փարիզ կը գտնուի. չենք ուզեր մեր ժամանակը իրենց հետ 

անցընել»: Կարեւոր է իմանալ, որ ընտանիքը, որուն կ'ակնարկէ Սաթին, ի՛ր ընտանիքն է: 

Որքան խիստ եւ անզիջող ուրիշներուն նկատմամբ, Սաթին ինքն իր հանդէպ ալ նոյն 

կեցուածքը ունի՝ նոյնքան խիստ է իր թերութիւններուն հանդէպ: 

1926-ին Սաթին կը գրէ Ճանիկին. 

«Կը սիրեմ քեզ եւ չեմ կրնար երկու օր այլ տեղ մնալ, որովհետեւ կ'ուզեմ քեզի վերադառնալ, 

հակառակ խոժոռութեանդ եւ սպառնալից ձեւերուդ. դեռ չըսելու համար իմ քմայքներս եւ 

ապուշութիւններս: Բայց au fond (խորքին մէջ) մենք իրապէս զիրար կը պաշտենք, չէ՞»: 

Ճանիկին սէրը շատ աւելի գործնական է, յաճախ կը խօսի Սաթիի «էութեան հոգեբանական 

հարցերուն մասին» իր նամակներուն մէջ: Ասիկա մտածել կու տայ, որ իր բարդ սիրոյն մէջ 

դէպի Սաթին, հաւանաբար եղած է նաեւ այդ կինը ինքն իր անձէն «փրկելու» ազնիւ 

նպատակը: 

Իր սիրոյն եւ իր բառերուն զօրութեամբ Ճանիկ կրցած է ոչ միայն սէր արթնցնել Սաթիին մէջ 

իր հանդէպ, այլ մղել զինք, որ դառնայ իր անձին լաւագոյն տարբերակը: 

Զուր չէ ուրեմն, որ Ճանիկի մահէն ետք Սաթին, մինակ, միս-մինակ մնացած, առանց իր մեծ 

սիրոյ ներկայութեան, առանց իր լաւագոյն եւ մտերմագոյն բարեկամին, դառնայ վատագոյն 

տարբերակը իր անձին, զօրացած Alzheimer-ի գոյութեամբ: 

Ո՞վ պիտի չուզէր նման սիրոյ մը առարկան ըլլալ եւ փոխադարձել զայն, միշտ աւելի վեր 

ձգտելով: 

1-A World in Letters, Personal Letters of Janig H© Chaker, editor M© Yeramian, AGBU Cairo, 

Chaker Fund, 2023, Cairo, 350 pages©  

http://www.kantsasar.com/news/47763-2/ 

ԴԱԼԱՐ ԵՍԱՅԻ ԱՂՊԱՇԵԱՆԻ ՆՈՐԱԳՈՅՆ ՆՈՒԱՃՈՒՄԸ՝ 

ԻՆՔՆԱՏԻՊ ՊԱՍՏԱՌՆԵՐՈՒ ՃՈԽ ՀՈՅԼՈՎ 

Նկարչական արուեստը, իր պաստառային թէ 

շրջանակային տարբերակներով, միշտ ալ գրաւած է 

իւրայատուկ տեղ ու դեր, որովհետեւ, որքան ալ թատրոնը, 

կերպարուեստը, երգարուեստը, շարժապատկերը, իրենց 

զանազան արտայայտութիւններով, գոյներով եւ 

երանգներով յատկանշելի ըլլան, ան կ’առանձնանայ իր 

բազմակողմանիութեամբ, բազմաշնորհութեամբ ու 

բազմագրաւչութեամբ: 

Նկարչական արուեստը, աշխարհի ժողովուրդներուն համար հանդիսացած է այն 

կալուածը, ուր ան դարձած է այնպիսի բեմահարթակ մը, որ մարդկութիւնը, բնութիւնը, 

դիմաքանդակութիւնը, տեսարանապաշտութիւնը ու բազմաթիւ այլ ու քովընտի 

պատկերներ կը զուգորդէ, կ’ընդգրկէ, կը միացնէ, կը խորհրդանշէ, իր դիպուկ 

ճառագայթումներով, լուսաւորումներով, շեշտադրումներով եւ անուանարկումներով: 

Վստահաբար, այս է պատճառը, որ նկարչական արուեստը լայն ժողովրդականութեան 

արժանացած է, արուեստասէր հասարակութիւններ զայն նկատելով այն պատուանդանը, 

ուրկէ կարելի է խորաչափել ու գնահատել բազմագոյն երեսներ եւ երեւոյթներ, որոնք իրենց 

տեսականիով եւ որակով, կրնան խայտաբղէտ համանկարներու հորիզոններ բանալ: 

Պատահական չէ, որ՝ հակառակ Լիբանանի մէջ տիրող տագնապներուն-ապահովական, 

քաղաքական, տնտեսական, եւայլն, արուեստը կը մնայ գերիշխող ու փնտռուած, իր 

հարուստ ոլորտներով, ընդ որուն՝ նկարչականը գտնուելով առաջին գիծի վրայ: 

Կը նշանակէ թէ՝ լիբանանցի արուեստագէտ եւ արուեստասէր հասարակութիւնը ո՞րքանով 

կառչած է նկարչական արուեստի կախարդականութեան, ո՞րքանով կ’ապրի անոր 

հմայքներով ու գեղեցկութեամբ, ո՞րքանով անիկա կը հրապուրէ ու կ’ոգեւորէ զինք: 

Յիշատակելի է նաեւ, որ լիբանանցի ու լիբանանահայ բազմաթիւ տաղանդաւոր 

գեղանկարիչներ, իրենց ստեղծագործութիւններով ոչ միայն արժեւորած են իրենց 

շնորհալիութիւնները, այլեւ հարստացուցած՝ լիբանանեան գեղարուեստի այս մարզը, 

դառնալով անուանի ու հեղինաւոր վաստակաւորներ, պատիւ բերելով իրենց հայրենիքին: 

Ասով է, որ Լիբանանի մէջ նկարչական արուեստին կը տրուի յատուկ իմաստ, դպրոցներէն 

եւ արուեստանոցներէն ներս կարեւորելով զայն, հասցնելով արժանաւոր ու խոստմնալի 

սերունդներ, մինչ գեղարուեստից տուներն ու հիմնարկները գործելով ամենուրէք, ճոխ ու 

բազմաշերտ իրենց ցուցադրութիւններով կը լիացնեն ու կը գերեն դիտորդները: 

Այդպիսի նշանաւոր ցուցասրահ-կեդրոն մըն է՝ «MARFA»ն, (իմա՝ նաւահանգիստ 

հասկացողութեամբ), որ գտնուելով նաւահանգիստի լանջին, արդէն դարձած է արուեստի 

եւ արուեստագէտներու հաճելի եւ ուսանելի հաւաքավայրի մը: 

Արուեստանոցի տնօրէնութիւնը, գլխաւորութեամբ ժրաջան Տիկ. Ճումանա Օսէյլիի, 

կազմակերպած էր յատուկ ցուցահանդէս մը, Լոնտոնէն հրաւիրելով լիբանանահայ Դալար 

Եսայի Աղպաշեանը, որպէսզի ան իր նորագոյն գործերը ցուցադրէ արուեստասէր 

հասարակութեան: 

Նշելի է, որ Դալարը 2018ին, արդէն նոյն արուեստի տան մէջ 

հանդէս եկած է ցուցադրութեամբ, արժանանալով մեծ 

գնահատանքի եւ արձանագրելով բարձր յաջողութիւն: 

Ան 1998էն ի վեր կը գծէ եւ իր գործերը ցուցադրուած են 

Անգլիոյ, Գերմանիոյ, Լիբանանի եւ UAEի մէջ, ինչպէս՝ 

Պէյրութի Սըրսոք պալատին մէջ (2003, 2004, 2007) եւ այլ 

նշանաւոր ու հանրածանօթ կեդրոններու, Պէյրութ թէ այլուր: 

Իսկ 2005ին, Պէյրութի ֆրանսական դեսպանատան 

մշակութային կեդրոնին, ապա, 2015ին, Տուպայի մէջ եւս 

ցուցադրած է իր գործերը, հուսկ՝ արժանանալով Անգլիոյ 

Ճոն Մուրզ բարձրարժէք մրցանակին: 

Այժմ, ան կ’ապրի Լոնտոնի մէջ ու հոն կը շարունակէ ստեղծագործել, անմիջական 

ապագային յաջորդաբար նաեւ ցուցադրելով, Անգլիոյ, Գերմանիոյ եւ Իտալիոյ մէջ: 

Դիտել տանք, թէ Դալարը շրջանաւարտ է ՀԲԸ Միութեան Դարուհի Յակոբեան 

Վարժարանէն, ապա, աւարտածª Լիբանանեան Համալսարանի Գեղարուեստից բաժինը, 

ստանալով BA վկայականը, 2003ին, այնուհետեւ մասնագիտանալով Լոնտոնի Արուեստի ու 

Գծագրութեան բաժնին մէջ, MA տիտղոսով, 2008ին, յետոյ ալ շարունակելով ուսումը 

Լոնտոնի Պըրքպէք Համալսարանին մէջ, 2010ին: 

2003-2007ին, դասախօսած է Լիբանանի «Մանար» Համալսարանին մէջ (Թրիփոլի), ինչպէս 

նաեւ Լոնտոնի NHM եւ VLA թանգարաններուն մէջ (2009ին եւ 2010ին): 

*** 

Ցուցադրութեան բացումը տեղի ունեցաւ Չորեքշաբթի, 13 Դեկտեմբեր 2023ին, «Մարֆայ»ի 

ցուցասրահին մէջ, ժամը 6:00ին, ի ներկայութեան արուեստասէր ընտրանի 

հասարակութեան մը, ինչպէս նաեւ՝ Ամերիկայի, Քանատայի ու ֆրանսայի դեսպաններուն, 

որոնք ճեմելով սրահներուն մէջ, իրենց հիացմունքն ու սքանչացումը յայտնեցին, զմայլելով 

պաստառներու տպաւորիչ ու գօտեպնդիչ գեղեցկութիւններէն: 

Դալարը, իր հանդիպումը արուեստասէր ներկաներուն հետ սկսաւ, նախ՝ 

բացատրութիւններ տալով իր արուեստի հնարքներուն, ոճերուն եւ եղանակներուն մասին, 

ապա, ներկայացնելով իւրաքանչիւր նկարի մասին՝ իր պատկերացումները, 

շարժառիթներն ու ուղեգիծերը, որոնք տուն տուած են այս գեղարուեստական 

ակունքներուն, իր ներաշխարհի մտածողութեամբ ու զգացականութեամբ բնանկարներ 

ստեղծելու, դրոշմելու ու կենդանացնելու գծանկարային արուեստին իրականացման 

յատկանիշներով: 

Այս բացատրութիւնները, մերթ ընդ մերթ, ֆրանսերէն լեզուով, կը թարգմանուէին 

արուեստագիտակ Լեթիսիայի կողմէ, որ աւելի աշխոյժ կը դարձնէր զրուցավարութիւնը: 

Արուեստագիտուհիին վկայութեամբ. 

- Ամէն ինչ ծառ է, ունենալով իր ճիւղերը, տերեւներն ու ծաղիկները, որոնք կը գտնուին ու 

կը շնչեն կենդանութեան եւ անդէականութեան միջեւ, առանց որ իրարմէ բաժնուին կամ 

անջատուին: 

- Իմ բնապատկերներս դանդաղաշարժ անցումներ են, դաշտանկարային նիւթերով, բայց, 

միշտ անոնց մէջ գտնելով իրապաշտական տեսարաններ, որոնք կը վերապրին կամ կը 

նշմարուին մեր շրջապատին ու միջավայրին մէջ, զանոնք տեսնելու ու շօշափելու 

ճշմարտութեամբ: 

Բացայայտ է, որ Դալարը փիլիսոփայական խորքով ու լիցքով ողողուած 

արուեստագիտուհի մըն է, որ ունի իր ուրոյն տեսիլքն ու աշխարհը եւ ատոնց վրայ 

հմինուելով կը ստեղծագործէ, միշտ ինքնատիպ գիծերով ու պատկերներով, հայեացքներով 

եւ արտայայտամիջոցներով, դառնալով իր կոչումին հարազատ կրողը: 

Թէեւ իր պաստառները օղակուած շղթաներով զիրար կ’ամբողջացնեն ու կը համալրեն, 

սակայն, իւրաքանչիւրը իր մէջ կը պարփակէ ու կը խորացնէ՝ մարդն ու բնութիւնը, 

շարժումն ու յատկանիշը, որոնց միջոցով կը ձեւաւորուի ու կը դրոշմուի ճոխաճրագ 

բնապատկերի մը այս կամ այն նկարագրութիւնը ու թարգմանութիւնը, վերածուելով 

խօսուն ու էացնող լիարժէքութեան մը: 

Թափանցելու համար Դալարի բնապատկերներու շահեկանութեան եւ արդիականութեան 

մէջ, անհրաժեշտ է ունենալ սուր դիտողականութիւն, փափկանկատ զգացողութիւն ու 

պայծառ դատողութիւն, որովհետեւ ամէն մէկ անկիւնի ու ծալքին մէջ կայ թաքնուած ու 

պարզորոշ միտք մը, նորութիւն մը, այժմէականութիւն մը, որոնք ձուլուելով իր 

ամբողջականութեան մէջ, ծնունդ կու տան իրապաշտական դպրոցի բարիքներուն, 

ճառագայթական փայլուն ցոլքերով: 

Վերջին հաշուով, Դալարին արուեստը ԿԵԱՆՔՆ է, իր լիիրաւ մասնիկներով եւ յենակներով, 

այն կեանքը, որ կապուած է ՀՈՂԻՆ հետ եւ մէկը միւսին կու տայ փայլք ու հմայք, ատոր մէջ 

տեսնելով յաւիտենականութեան երթը, իր զանազան ճիւղաւորումներով ու 

բաժանումներով: 

Կասկած չկայ, որ Դալարը իր ինքնուրոյնութեամբ եւ իւրայատկութեամբ, 

գեղարուեստական բնագաւառին մէջ ունի իր ինքնադրոշմ տեղը ու կը պարուրուի սլացիկ 

անհատականութեամբ մը: 

Կը շնորհաւորենք մեր սիրելի արուեստագիտուհին, կը գնահատենք անոր արուեստի 

թռիչքը, մաղթելով անսահման յաջողութիւններ ու բարգաւաճ հեռանկարներ, օր մըն ալ իր 

գործերը տեսնելով հայրենի ոստաններուն մէջ: 

ՊԱՐՈՅՐ ԱՂՊԱՇԵԱՆ 

Ծանօթ.- Ցուցահանդէսը կը տեւէ ԵՐԿՈՒ ամիս: 

ՆԱԽԱՍԻՐԱԾ ՄԱՆԿԱՎԱՐԺՍ՝ ՊԱՐՈՆ ԱՐԵԳ ՏԻՐԱԶԱՆ 

ԱՐԱՄ ԱՃԷՄԵԱՆ 

 

Մելգոնեանի շրջապատն ու մթնոլորտը փառաբանող 

բազմապիսի ձօներ եւ ներբողականներ գրուած են անոր 

մելգոնեանցի սաներուն կողմէ։ Ուսանող մը, որ իր ամբողջ 

պատանկութիւնը անցուցած է ՄԿՀ-ի գիշերօթիկին մէջ, 

հարկաւ ունի հաստատութիւնը պանծացնող վառ 

յիշողութիւններ։  

Լուսահոգի Պր.Արեգ Տիրազան՝ Կոստանդնուպոլսէն 

Նիկոսիա ժամանած հայագէտ մանկավարժ մըն էր, որուն 

որպէս Մայրենի լեզուի դաստիարակ ունենալը մեծ պատիւ 

կը համարեմ։ Ան եղած է Մեծ Եղեռնին զոհ գացած 

տաղանդաւոր բանաստեղծ Դանիէլ Վարուժանի աշակերտը։ 

Տիրազան գերիրապաշտական դպրոցի գրող էր՝ հեղինակը երեք գիրքերու՝ «Երրորդի 

ստուերով», «Փորձի կաւ» եւ «Գազանը Աստուած մը կ՚ուզէ»։ Իր վերջին վէպէն մակագրուած 

օրինակ մը պահած եմ մօտս, որ առնուազն չորս անգամ կարդացած եմ։ ՄԿՀ-ի մէջ այնքան 

խորունկ տպաւորութիւն թողուց, որ յետագային ես ալ մանկավարժ դարձայ եւ 

շարունակեցի հայոց լեզու սորվեցնել Սթոքհոլմի մէջ ապրող հայազգի աշակերտներուս։ 

Նաեւ շարունակեցի ընթերցել ձեռքս ինկած հայկական պարբերաթերթերը։ Անիկա 

ընդամենը մէկ տարի դասաւանդեց մեր դասարանին։ Սակայն ասիկա բնաւ չխանգարեց, որ 

յետագային նամակագրական ամուր կապերս պահեմ անոր հետ։ 

Մելգոնեանի մատենադարանը, իմ վեցամեայ ուսման ընթացքին, մնաց Պր. Տիրազանին 

անխոնջ հոգատարութեան տակ։ Այդ տարիներուն ես սովորութիւն ունէի առանձին կամ 

դասընկերոջ մը հետ այցելել իր բնակարանը, ջրամբարի հարեւանութեամբ, որ 

շրջապատուած էր գեղատեսիլ աքասիաներով եւ նուշի բարձր ծառերով։ Երբոր նուշը 

հասուննար, կանգ կ՚առնէինք առաջին նշենիին առջեւ, շուրջերնիս կը նայէինք վստահ 

ըլլալու համար, թէ մեզի հետեւող չկար. յետոյ կը մագլցէինք ծառը եւ ագահաբար կը 

լափէինք անոր ողջ պարունակութիւնը՝ փափուկ թաւշեայ կանաչ նուշեր։ Դուռը թակելուս 

պէս, ներսէն կը բանար Տիկ.Մարուսիան եւ անմիջապէս տաք թէյով կը հիւրասիրէր մեզ՝ 

մինչեւ որ Պր.Տիրազանը սրբագրէր ձեռքին տակ եղած աշակերտներուն տետրակները։ 

Հանգստաւետ բազկաթոռներու մէջ բազմած, մենք կ՚ըմբոշխնէինք ընտանեկան տաքուկ 

մթնոլորտը։ (Տէր եւ տիկին Տիրազանները անզաւակ էին)։ 

Այդ տարիներուն մեր սիրելի մատենադարանը ունէր տասնեակ հազարաւոր գիրքեր, 

դասաւորուած արդիական ապակեպատ պահարաններու մէջ։ Իւրաքանչիւր գիրք իր կողին 

վրայ կը կրէր պիտակ մը, ըստ գրադարանային միջազգային նորմերուն։ Օրինակ՝ ARE 

981.541 նշումէն կարելի էր գուշակել, թէ այդ գիրքը կը պարունակէր արեւելահայերէնով 

գրուած բանաստեղծութիւններ։ Գիրերն ու թիւերը կը յուշէին գիրքին լեզուն և ժանրը։ 

Օրինակի համար այսպէս,-  

ARE = Արեւելահայերէն,  

ARW = Արեւմտահայերէն, 

Տարբեր թիւերը կը նշէին անոր չափածոյ, արձակ, երգիծանք, թատերգութիւն, էսսէ, վէպ, 

նորավէպ կամ օտարալեզու մասնագիտական գիրք ըլլալու հանգամանքը։ Յատուկ 

նշանակութիւն ունէր թիւ 14 պահարանը, որուն գրքոյկները գրուած էին ուսեալ, Եղեռնը 

վերապրած ականատեսներու կողմէ։ Պր. Տիրազան կը խրախուսէր որ բոլորս կարդայինք 

այդ հասկնալի պարզ լեզուով գրուած դիւրամատչելի և խիստ հետաքրքրական 

պատումները, որպէսզի նախ և առաջ սովորութիւն դարձնենք ընթերցանութիւնը եւ 

մոռացութեան չենթարկենք տարագիր Արեւմտահայերու ողբերգական անցեալը։ Ունէինք 

նաեւ Սովետական Հայաստանի պետական հրատարակութենէն մեր հաստատութեան 

ուղարկուած հաստափոր գիրքեր (ՀՊՀ)։ Սակայն Պր. Տիրազան թոյլ չէր տար որ հայերէնի 

մէջ տկար աշակերտները կարդային այդ գիրքերը, որովհետեւ ան մտավախութիւն ունէր, 

թէ պոլշեւիկեան նոր ուղղագրութիւնը բացասական կերպով կրնար ազդել անոնց լեզուի 

տարրական և աղօտ գիտելիքներուն վրայ։ Անգամ մը, հաստատութեան տնօրինութիւնը 

բացայայտեց ուսանող մը, որ կը զբաղէր գաղտնի շրջանառութեան մէջ դնելով 

համայնավար հայ հերոսներու կենսագրութիւնները։ Ուսանողը անմիջապէս 

կախակայուեցաւ եւ արտաքսուեցաւ գիշերօթիկէն՝ ի լուռ զարմանս բոլոր ուսանողութեան։ 

Այն ատեն էր որ մեր պատանեկան միտքերը սկսան պղտորիլ ու գոյացնել կուսակցական 

խտրականութեան հանդէպ տհաճ կեցուածք մը, որմէ մինչ այդ զերծ մնացեր էինք։  

Մատենադարանը ունէր նաեւ հնամաշ գիրքերու գիրքերու հաւաքածոյ մը։ Կազմաւորման 

արհեստանոցին մէջ կարգ մը կամաւորներ կը վերանորոգէին այդ հին գիրքերը, իրենց 

ազատ ժամերուն, որմէ ետք անոնք կը ստանային աւելի հրապուրիչ տեսք։ Ես յաճախ 

կ՚այցելէի մատենադարան՝ դասընկերներուս համար ընթերցանութեան համար պիտանի 

գիրքեր որոնելու։ Այդ կապակցութեամբ, մատենադարանի նեղ անցքերուն մէջ 

կ՚ընդհարուէի Պր.Տիրազանին։ Ընդհանրապէս ան կլանուած կ՚ըլլար նոր գիրքի մը 

ուսումնասիրութեամբ։ Զիս տեսնելուն պէս՝ իսկոյն կը դադրեցնէր ընթերցումը՝ զիս 

հաղորդակից դարձնելու ձեռքի գիրքի պարունակութեան։ Ան կը կարդար իր ընդգծած 

տողերէն հատուածներ եւ կը վերլուծէր զանոնք։ Այնպէս ոգեւորութեամբ կը լուսաբանէր 

հեղինակին միտքերը, որ ես հիփնոսացած կը նայէի դէմքին՝ փորձելով ըմբռնել անոնց խոր 

իմաստը։ 

Պր. Տիրազանին չճանչցողներուն համար ըսեմ, որ ան պարզապէս ալեհեր ակնոցաւոր 

պատկառելի ծերունի մըն էր, որ միշտ կը յայտնուէր իր պաշտօնական բաճկոն-փողկապով՝ 

անբաժան իր ձեռքի կաշիէ բարակ պայուսակէն, որուն մէջ նոթատետրերէ զատ ուրիշ բան 

չկար։ Մեր աշակերտութիւնը թէեւ Մայրենի լեզուն եւ քերականութիւնը կ՚ուսումնասիրէր 

Բենիամին Թաշեանի հեղինակած հրաշալի «Հայկարան»-ներով, սակայն բծախնդիր 

Պր.Տիրազանը ունէր իր ուսուցման յատուկ մեթոտը։ Ան իր նոթատետրը կը փոխանցէր մեր 

դասարանի Կարպիսին, որ իր գեղեցիկ ընթեռնելի ձեռագիրով գրատախտակին կը յանձնէր 

օրուան դասը։ Մենք կ՚ընդօրինակէինք զայն մեր տետրերուն մէջ, յայտնաբերելով թէ 

ծանրաբեռնուած կ՚ըլլար խրթին բառերով, անոնց հոմանիշներու յաւելեալ 

բացատրութիւններով։ Սովորական նախադասութիւն մը կրնար ունենալ այս կազմուածքը.-  

«Քումայթ թիթեռ մը կը կայթէր շամանդաղին մէջ դողդոջուն»։ Մեզմէ ոմանք կ՚ոգեւորուէին 

Մեծասքանչի հարստութեամբ, մինչդեռ ոմանց դէմքերը կ՚այլայլէին մտածելով թէ երբեւիցէ 

պիտի կարենայի՞ն իւրացնել այդքան խճճուած նոր բառապաշար։ Գիշերօթիկին մէջ 

կայծակնային արագութեամբ ձեռքէ ձեռք կ՚անցնէին այդ նախադասութիւնները՝ քմծիծաղ ու 

հրճուանք յառաջացնելով աշակերտութեան մօտ։ Պր.Սեպուհ Աբգարեան, որ գաղտագողի 

մեծ յարգանք կը տածէր Պր.Տիրազանին հանդէպ, ինձմէ փոխ կ՚առնէր հայերէնի տետրս՝ 

ուսումնասիրելու համար անոր պարունակութիւնը։ Ան ալ իր հերթին ամէն կիրակի գործի 

կը դնէր իր ընտիր հայերէնի յայտագիրը պետական ռատիոկայանէն, հնչեցնելով 

հպարտանք ներշնչող իր բացման խօսքը՝ «Հոս Կիպրոսի հայկական ժամն է»։  

Շարադրութեան տետրակներուն մէջ պարտադիր էր ձգել եօթը սանթիմեդրանոց լուսանցք 

մը եւ գրել տողընդմէջ, կապոյտ մելանով։ Պր Տիրազան վերի ազատ տողին վրայ կարմիր 

մելանով կը սրբագրէր մեր սխալները՝ լուսանցքին մէջ նշելով տւեալ բառերուն 

ուղղագրական կամ քերականական կանոնները։ Մեր ստացած գնահատականը արդիւնքն 

էր բարդ թուաբանական գործողութեան մը՝ առաւելներով եւ նուազներով յագեցած։ 

Վստահաբար Պր.Տիրազանը ժամեր կը յատկացնէր մեր շարադրութիւնները խղճմտանքով 

սրբագրելու համար։ Ուրիշ ուսուցիչի դեռ չեմ հանդիպած, որ այդքան մեծ բծախնդրութեամբ 

դնէր աշակերտին արժանի թուանշանը՝ 

Շարադրութեան նիշը =94 

- 5 (նիւթէն շեղած ես),  

+3 (մաքուր գիր), 

- 4 (ուղղագրական սխալներ),  

- 2 (մելանդ փոխէ)  

Վերջնական նիշդ՝ 94-5+3-4-2=86 

Իւրաքանչիւր աշակերտէն կը պահանջէր մաքրագրել սրբագրուած շարադրութիւնը։ Եթէ 

շատ գոհ մնար՝ քանի մը միաւորով կը բարձրացնէր աշակերտին նիշը։ Սակայն ան անխնայ 

կը գտնուէր անհոգ աշակերտներուն հանդէպ։ 

Տարիներ ետք, երբ Երեւանէն այցելութեամբ կը գտնուէի Պէյրութի դասընկերոջս՝ Ժան 

Մինասեանի հիւրնկալ յարկին տակ, «Նայիրի»-ի հրատարակչատան մէջ պատահմամբ 

հանդիպեցայ Պր.Արեգ Տիրազանին։ Այնքան ուրախացանք ան եւ ես՝ վերստին զիրար 

վերագտնելով։ Ան բովանդակալից զրոյց մը ունեցաւ գրական հանդէսի սեփականատէր, 

խմբագիր եւ հրատարակիչ՝ Պր.Անդրանիկ Ծառուկեանին հետ։ Երեւանէն հետս բերած էի 

նամակ մը՝ Գուրգէն Մահարիէն եւ մակագրուած օրինակ մը իր վերջին պատմավէպէն, 

որուն անունն էր «Այրուող այգեստաններ»։ Մեր երկու հայագէտները հիացմունքով սկսան 

հատուածներ կարդալ Վանը վերակենդանացնող վէպէն եւ իրենց կարծիքը յայտնել 

հեղինակի գրական վաստակին եւ անոր նորարական կենդանի ոճին մասին։ Անոնց ցրոյցը 

գնաց հեռուն, Արեւելահայերէն արդի գրականութեան։ Անոնք երանի կուտային հայրենի 

գրողներու հոյլին եւ անոնց նպաստաւոր ստեղծագործական պայմաններուն շուրջ։ Բոլորը 

անխտիր կը վայելէին պետութեան հովանաւորութիւնը, մինչդեռ Սփիւռքի գրողները 

կախում ունէին բարերար մեծահարուստ մեկենասներէ։ 

Պր.Տիրազանին հետ պայմանաւորուեցայ յաջորդ օրը հանդիպիլ «Սփիւռք»-ի եւ «Զարթօնք»-

ի խմբագրատուներուն մէջ։ Պր.Սիմոն Սիմոնեանին հետ նախկին դաստիարակս արծարծեց 

Ֆրանսական գրականութեան բարձունքները։ Իսկ Գերսամ Ահարոնեան ժամանակ 

չունեցաւ մեզմով զբաղելու, այնպէս որ մեզի առանձին ձգեց և մտաւ իր սենեակը։ Նախքան 

մեր հրաժեշտի պահը, Պր.Տիրազան անկիւն մը առանձնացաւ հետս՝ իր վճիռը արձակելու 

Լիբանանահայ գրոց-բրոցներու լրագիր-հանդէսներուն մասին։ Իր բնական խառնոյթին 

համաձայն, անոնք ստացան իրենց արժանի նիշերը.-  

Նայիրի=8, Սփիւռք=4, Զարթօնք=1։ 

ԱԿՆԹԱՐԹՆԵՐ 

Ազնւութիւնը զիս կը գրաւէ աւելի քան գիտելիքը: 

Բարութինը՝ աւելի քան գեղեցկութիւնը: 

Իմաստութիւնը՝ աւելի քան վկայականները: 

Արդարամտութիւնը՝ աւելի քան բարձր դիրքն ու պաշտօնը: 

Ճշմարտախօսութիւնը՝ աւելի քան ամէն ինչ: 

Իսկ մտաւորականը հարկադրաբար պարտի ունենալ այս 

որակները... 

................. 

 

Մտաւորականը ճշմարտութեան հետախոյզն է, ճշմարտութեան նուիրեալը, 

ճշմարտութեան առաքեալը, ճշմարտութեան տարածիչը, ճշմարտութեան ամէնէն 

ջերմեռանդ պաշտպանը եւ անով միայն կը միտի ուղղորդել հանրութիւնը, քանզի 

ճշմարտութեան լոյսն է որ կրնայ ազատագրել եւ լուսաւորել ժողովուրդն ու ազգը: 

....................... 

Հասարակութիւն մը ա՛յն է, ինչ որ են ա՛յն արժէքները, որոնցմով կ'ապրի ան..., որոնք ի 

պատուի են իրեն համար..., որոնց կը ձգտի ամէն մարդ, որպէս կեանքի գերագոյն իտէալ..: 

Եթէ տուեալ հասարակութեան համար, նիւթական հարստութիւնը, համբաւն ու դիրքն են 

ամէնէն փայփայուած արժէքները, յայնժամ այդ հասարակութեան մէջ հազուագիւտ կ'ըլլան 

հոգեւոր-բարոյական կամ մշակութային արժէքները եւ աւելին. մարդիկ կը ձգտին նոյնիսկ 

զանոնք կոխկռտելով, երկիր կամ ուրիշինը թալանելով, գողնալով, ուրիշը խաբելով, ուրիշը 

անարդարելով հասնիլ նիւթական բարգաւաճման, բարձր պաշտօնի, դիրքի:  Գուցէ ճիշդ 

պիտի ըլլար ըսել. «Ըսէ՛ ո՞ր հասարակութեան կը պատկանիս, ըսե՛մ ո՞վ ես դուն...» 

............................. 

Մարդիկ կան որոնք միշտ զօրաւորին կողմը կ'ըլլան, հոգ չէ թէ վերջինը ըլլայ անիրաւ, 

անարդար:  Կարեւորը անոնց համար ՈՅԺՆ է եւ վերջ: Կան ալ, թիւով շատ աւելի նուազ, 

հազուագիւտ մարդիկ, որոնք զօրավիգ կ'ըլլան միշտ արդարին, հոգ չէ թէ ան ըլլայ տկար եւ 

անօգնական, քանզի անոնք կը հաւատան ԻՐԱՒՈՒՆՔԻ ՈՅԺԻՆ, կամ ԱՐԴԱՐՈՒԹԵԱՆ 

ՈՅԺԻՆ ի հակադրութիւն ՈՅԺԻ ԻՐԱՒՈՒՆՔԻՆ:  Մարդկային ընկերութիւնը որքա՛ն 

յառաջդիմութիւն պիտի արձանագրէր, եթէ այնտեղ տիրէր ԻՐԱՒՈՒՆՔԻՆ ՈՅԺԸ, եւ ոչ՝ 

հակառակը: 

........................... 

Մտքի թռիչքը կաղապարներէ դուրս կարենալ մտածել է...Մտքի թռիչքը ընդունուած եւ կեղծ 

բարոյական չափանիշներէ ազատագրուիլ է...Մտքի թռիչքը անյայտին եւ անհունին մէջ 

յանդգնիլ է, շատ անգամ առանձին եւ մինակ մնալու հեռանկարը աչքին առած անվախօրէն 

ու համարձակ:  Մտքի թռիչքը մարդ էակին գերագոյն փառքն է: 

...................... 

ՍԷՐՆ է որ կը փրկէ աշխարհը: Առանց սիրոյ, ամէն բարիք ի չիք կը դառնայ, առանց սիրոյ, 

չկայ լոյս, չկայ մարդկային ջերմութիւն: Առանց սիրոյ, ոչ մէկ արդարութիւն, կարեկցանք, 

խիղճ եւ գութ կրնան լիարիւն գործել:  Առանց սիրոյ, բարեկամութիւն չկայ, առանց սիրոյ 

չկայ ազգ, ազգանուիրում, հայրենանուիրում: Առանց սիրոյ, սէրը կը դառնայ նախանձ, 

անհանդուրժողութիւն, անբարեացակամութիւն, նոյնիսկ չարութիւն, թշնամանք: Մեզի 

էապէս պակսողը ՍԷՐՆ է, որուն բացակայութիւնը զգալի կ'ըլլայ նոյնիսկ ընկերային ցանցի 

վրայ, երբ շատ-շատեր իրենց թունաւոր լեզուով կը խայթեն դիմացինը, կը չարախնդան կամ 

կը հայհոյեն ամէնէն լկտի բառերով, երբ քու տեսակէտդ անյարիր է իրենցինին...ՍԷՐ, 

ԱՌԱՒԵԼ ՍԷՐ, ԱՌԱՒԵԼ, ԱՌԱՒԵԼ ՍԷՐ...Սա է մեր փրկութիւնը: 

........................... 

Եթէ ուսումը չծառայէ մտքի, հոգիի ազատագրութեան, ի՞նչ իմաստ կրնան ունենալ բարձր 

վկայականներն ու մասնագիտութիւնները, որոնք միայն որոշ հմտութեանց ձեռքբերման 

միայն կրնան ծառայել...Իսկ մտքի եւ հոգիի ազատագրումը մարդ էակը կը դարձնէ ազատ, 

ինքնուրոյն մտածող, բոլոր մտակաղապարներէն եւ ուղեղալուացումներէն ձերբազատ: 

.......................... 

Եղի՛ր ա՛յն ինչ որ ես իրօ՛ք, առանց կեղծիքի, առանց ձեւականութեանց, առանց կապկումի: 

Հոգիդ թող փայլատակէ իր ուրոյն լոյսով, ինչո՞ւ փոխ առնել ուրիշինը եւ զայն կարկտել քու 

վրադ:  Ուրիշէն փոխ առնուածը միշտ ալ խորթ կը թուի եւ կարկտանը կ'երեւի աչքին, 

որքան ալ նրբութեամբ թաքցնես զայն...Ամէն մարդ իր ուրոյն, ինքնատիպ գեղեցկութեամբ է 

հմայիչ... 

............................ 

ԵՂՈՒՆԳ ՈՒՆԻՍ, ԳԼՈՒԽԴ ՔԵՐԷ...Հին իմաստութեան այս պատուիրանը որքա՛ն ճիշդ կը 

հնչէ՝ անհատին եւ ազգային հաւաքականութեան համար ալ: Ամէն անգամ որ ուրիշին 

ապաւինած ենք, չարաչար խաբուած ու հիասթափուած ենք, անգամ մը եւս հաստատելով 

որ ուրիշին ապաւինիլը կը կոչուի ապաւինողական հիւանդութիւն, որ յատուկ է դեռ ոչ-

ինքնաբաւ մանուկին:  Մեծնալու գուցէ էական նախապայմանը՝ ապաւինողականութենէ 

ձերբազատումն ու ազատագրումն են... 

.............................. 

Անկեղծ խօսքը անբացատրելի ոյժ ունի հասնելու սրտիդ, զայն վարակելու իր 

ճշմարտութեամբ, զգացումի ջերմութիւն հաղորդելու անոր...Մինչդեռ սուտ ու կեղծ խօսքը, 

որքան ալ շպարուած ըլլայ ան փայլով խաբեպատիր, կը խրտչեցնէ քեզ, նոյնիսկ նողկանք 

պատճառելու չափ:  Սիրտը անպայմանօրէն կը զգայ սուտն ու կեղծը, ինչպէս եւ ճշմարիտն 

ու անկեղծը, եթէ չէ հիւանդացած ան:  Թերեւս սա է պատճառը, որ անկեղծ զրոյց մը 

բարեկամի թէ ծանօթ-անծանօթի հետ կը լեցնէ հոգիդ, կ'իմաստաւորէ պահդ, կը 

հարստացնէ ներաշխարհդ: Միւս կողմէ ալ, որեւէ կեղծ խօսք անջրպետ մը կը ստեղծէ 

հոգիներուն միջեւ, օտարացում եւ խորթացում կը պատճառէ:  ԱՆԿԵՂԾ ԽՕՍՔԸ ԲԽՈՒՄՆ 

Է ՄԱՔՈՒՐ ՀՈԳԻԻ: 

............................ 

Ամէն տեղ ալ կեանքը դժուար է, մաքառում ու պայքար է՝ քիչ թէ շատ:  Բայց իր հողին վրայ 

կանգնած մարդը անպայմանօրէն ոյժ կը քաղէ հողէն, անոր աւշայորդ ընդերքէն, 

պատմութեան շունչը կը զգայ, անոր շարունակականութեան օղակը կը դառնայ անխզելի, 

մինչ հայրենազուրկ մարդը անարմատ բոյսի է նման, որ դիւրաւ կրնայ քշուիլ փչող 

հողմերէն աստ ու անդ, դիւրաւ կրնայ այլասերիլ խորթ միջավայրերու ազդեցութեան տակ, 

տակաւ կորսնցնելով իր հարազատ բոյրն ու թոյրը...ի վերջոյ դառնալով անդէմ ու 

անդիմագիծ թափառիկ մը: 

............................ 

Եթէ ՀԱՅ ես, պիտի շալկես հայոց պատմութեան ամբողջական բեռը... 

Եթէ ՀԱՅ ես, հայրենիքդ պիտի ըլլայ ԱՄԲՈՂՋԱԿԱՆ ՀԱՅԱՍՏԱՆԸ, իր Երեւանով, 

Ստեփանակերտով ու Շուշիով, իր Վանով, Անիով ու Կարսով, իր Պիթլիսով, Մուշով, 

Սասունով եւ հայկական Կիլիկիայով, որպէս մէկ ու անքակտելի ճակատագիր: 

Եթէ ՀԱՅ ես, հոգուոյդ մէջ պիտի կրես ԱՄԲՈՂՋԱԿԱՆ ՀԱՅԱՍՏԱՆԻ երազը, ոգին, շունչը: 

Եթէ ՀԱՅ ես, քուկդ պիտի ըլլայ Հայաստանի հասցուած մէն մի հարուածը: 

ՀԱՅԱՍՏԱՆԸ պիտի ապրի քու մէն մի բջիջիդ մէջ, նեարդերուդ մէջ, հոգւոյդ ու սրտիդ մէջ, 

էութեանդ մէջ: 

Եթէ ՀԱՅ ես, ԱՄԲՈՂՋԱԿԱՆ ՀԱՅԱՍՏԱՆԻ մէկ անքակտելի մասնիկն ես եւ վերջ:  

ԵՐԱՆ ԳՈՒՅՈՒՄՃԵԱՆ 

ՔԱՌԵԱԿՆԵՐ 

 

Թէ բարի գործ մը կատարես, 

Միշտ պարտական դուն կը մնաս, 

Քանզի քեզմէ կը պահանջեն 

Հնարաւորը, անհընարն ալ... 

.................... 

Կեանքը երգ է ու մեղեդի 

Թէ կարենաս լոյսը զգալ 

Լուսաբացին, վերջալոյսին, 

Հոգիդ լեցնել սէր-բարութեամբ... 

.................... 

Յուշերն են որ գեղեցիկ են 

Անցումէն ետք ակնթարթին: 

Անոնք կ'ապրին անպարագիծ, 

Թեւ ու թռիչք տան լոյս երազին... 

.................. 

 

Հրաժեշտէն ետք միայն կը զգանք 

Սիրտով տխուր ա՛յն ինչ որ կար 

Եւ կ'ափսոսանք օրերն անցած, 

Որոնք երբեք ա՛լ պիտ' չգան.. 

.................. 

 

Գրպանն հիմա չափանիշ է 

Մարդ էակի արժանիքին, 

Միտքն ու հոգին անտեսուած են, 

Ինչո՞ւ անոնք միթէ կ'ուտուի՞ն: 

................. 

 

Թէ վաստակդ հոգենուէր 

Ուրացումի բաժին դառնայ, 

Ան կը հագնի լոյսի թեւեր, 

Հիւլէ դառնայ Լոյսին համայն: 

................. 

 

Այս քանի դա՛ր, հազարամեա՛կ ցաւն է մեզի սիրահարեր, 

Պինդ բռներ է մեր օձիքէն, որ զայն սնուցենք ու փայփայենք, 

Չի թողուր որ մի քիչ սթափինք, ապրինք ուրիշ ազգերու պէս, 

Խորխորատէն վեր բարձրանանք, հասնինք անհաս փառքը լուսէ: 

................. 

Գոնէ մի պահ պիտ' անջատուիս, 

Պիտ' չխորհիս, չմտածես, 

Սրտիդ տրոփին լոկ ունկնդիր, 

Խղճիդ ձայնը պիտի լսես: 

................ 

Թէ քեզ անտեսեն, վաստակդ մոռնան, 

Գիրդ կոխկրտեն որպէս անպէտք իր, 

Դուն դարձեալ բարի ու արի մնա՛յ, 

Հոգիդ է այդպէս շիտա՛կ ու ազնի՛ւ: 

............... 

Սիրտը օրէնք չունի երբեք, 

Մէ՛կ կը պաղի, մէ՛կ կը տաքնայ, 

Տերեւի պէս կը թրթռայ 

Թէ որ սիւքը զայն համբուրէ... 

................ 

Մեծ յոյզերուն բառեր պէտք չեն, 

Անոնց բառը արտասուքն է, 

Որ մերթ հոսի կրակ սրտին մէջ, 

Մերթ լճանայ աչքերուն մէջ: 

...................... 

Հոգիդ ըլլայ պարզ ու անզարդ, 

Թէ որ զարդեր դնես վրան, 

Պիտ' կարենա՞յ վեր թեւածել, 

Ճախրել ազատ երկինքն ի վեր... 

.................... 

Մի՛ պղծէք մեր Մեծասքանչը հայհոյանքով ու չար խօսքով, 

Ան փառքըն է հայ դարերուն, հայ հոգիին շունչն ու ոգին, 

Անով ենք մենք ազգ, հայրենիք, ոսկեղենիկ բառ ու բանով, 

Որ ծիածանէ սերունդները անցեալ, ներկայ ու դեռ գալիք: 

.............................. 

Խառնափնթոր աշխարհիս մէջ, բառը դառնար 

կամա՛ր, ծիածա՛ն, 

Ներդաշնութիւն ան արարէր չոր ու անսէր 

սիրտերուն մէջ, 

Թող ան դառնար ԵՂԻՑԻ ԼՈՅՍ մառախուղին  

մէջ մթամած, 

Փարոսի պէս լուսաւորէր ճանապարհը 

մեր դէմ ձգուած... 

ԵՐԱՆ ԳՈՒՅՈՒՄՃԵԱՆ 

